ಕೊಡಗು ವಿವರಣೆ : ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಅಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಮಾಹಿತಿ ತಂತ್ರಜ್ಞಾನವು ಜಾಗತೀಕರಣದ ಪ್ರಮುಖ ಅಸ್ತ್ರವಾಗಿ ಪ್ರಯೋಗವಾಗುತ್ತಿರುವಾಗ ಈ ಅಸ್ತ್ರವನ್ನು ಕನ್ನಡದ ಅಭಿವೃದ್ಧಿಗಾಗಿ ಬಳಸುವ ಹೊಣೆಗಾರಿಕೆಯ ಕನ್ನಡ ವಿಶ್ವವಿದ್ಯಾಲಯದ ಮೇಲೆ ಇದೆ. ಕನ್ನಡ ತಂತ್ರಾಂಶಗಳ ಅಭಿವೃದ್ಧಿಯ ಎಲ್ಲಾ ತೊಡಕುಗಳನ್ನು ನಿವಾರಿಸಿಕೊಂಡು ಮುಂದೆ ಸಾಗಬೇಕೆನ್ನುವ ಉದ್ದೇಶದಿಂದ ಕನ್ನಡ ವಿಶ್ವವಿದ್ಯಾಲಯ ಈ ಸಂಬಂಧ ಸಾಹಿತಿಗಳ, ಭಾಷಾತಜ್ಞರ ತಂತ್ರಜ್ಞರ ಸಮಾಲೋಚನೆಯನ್ನು ನಡೆಸಿ ಕನ್ನಡವು ಸರ್ವವ್ಯಾಪಿಯಾಗಿ ಬೆಳೆಯಲು ಶ್ರಮಿಸುತ್ತಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿ ರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಇ. ಮಾರ್ಸ್‌ಡೆನ್ ಅವರ ‘ಕೊಡಗು ವಿವರಣೆ’ ಗ್ರಂಥವನ್ನು ಡಾ. ವಿಜಯ್ ಪೂಣಚ್ಚ ತಂಬಂಡ ಅವರು ಮತ್ತೆ ಸಂಪಾದಿಸಿ ಪುನರ್ ಮುದ್ರಣಕ್ಕೆ ಅನುವು ಮಾಡಿಕೊಟ್ಟಿದ್ದಾರೆ. ಮೂರು ಬಾರಿ ಪ್ರಕಟಣೆಯನ್ನು ಕಂಡ ಈ ಗ್ರಂಥವು ಐತಿಹಾಸಿಕವಾಗಿ, ಸಾಂಸ್ಕೃತಿಕವಾಗಿ ಮುಖ್ಯ ದಾಖಲೆಯಾಗಿದೆ. ಹೊರಗಿನ ಕಣ್ಣಿನಲ್ಲಿ ಕೊಡಗನ್ನು ಕಂಡ ಅದರ ವಿವರಗಳನ್ನು ಮೂರು ಅಧ್ಯಾಯಗಳಲ್ಲಿ ಇಲ್ಲಿ ಕೊಡಲಾಗಿದೆ. ಭೂ ಸ್ವರೂಪಾದಿಗಳ ವರ್ಣನೆ, ಚರಿತ್ರೆ ಮತ್ತು ವಿಭಾಗಗಳು ಇವು ಕೊಡಗಿನ ಭೂಗೋಳ, ಇತಿಹಾಸ ಮತ್ತು ಆ ಸಂಬಂಧಿಯಾದ ಮಾಹಿತಿ ಕೊಡುತ್ತವೆ. ಕೊಡಗಿನ ಅಧ್ಯಯನದಲ್ಲಿ ಈ ದಾಖಲೆಗಳಿಗೆ ಈಗಲೂ ಮಹತ್ವವಿದೆ. ಅಲ್ಲಿರುವ ಅಪೂರ್ವ ಭೂಪಟದ ಚಿತ್ರಗಳು ಕೂಡ ಅಧ್ಯಯನಕ್ಕೆ ಪೂರಕವಾಗಿದೆ. ಡಾ. ವಿಜಯ್ ಪೂಣಚ್ಚ ತಂಬಂಡ ಅವರು ಈಗಾಗಲೇ ಕೊಡಗಿಗೆ ಸಂಬಂಧಿಸಿದಂತೆ ಸ್ವತಂತ್ರವಾದ ಅಧ್ಯಯನ ನಡೆಸಿ ಆ ಕ್ಷೇತ್ರದ ಪರಿಣಿತ ವಿದ್ವಾಂಸರಾಗಿದ್ದಾರೆ. ಕೃತಿಯೊಂದನ್ನು ಕೇವಲ ಮರುಮುದ್ರಿಸದೇ ಅದರ ದಾಖಲೀಕೃತ ಮಹತ್ವವನ್ನು ಅಧ್ಯಯನಕ್ಕೆ ಒಳಗು ಮಾಡಿರುವುದು ಈ ಸಂಪಾದನೆಯ ವೈಶಿಷ್ಟ್ಯ. ಇದಕ್ಕಾಗಿ ಡಾ. ವಿಜಯ್ ಪೂಣಚ್ಚ ತಂಬಂಡ ಅವರಿಗೆ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ.
ಬಿ.ಎ. ವಿವೇಕ ರೈ
ಕುಲಪತಿ
ಕೊಡಗು ವಿವರಣೆ : ಪ್ರಸ್ತಾವನೆ
ಬ್ರಿಟಿಶ್ ಸರಕಾರದ ಶಿಕ್ಷಣ ಇಲಾಖೆಯಲ್ಲಿ ಅಧಿಕಾರಿಯಾಗಿ ಕೆಲಸ ಮಾಡುತ್ತಿದ್ದಾಗಲೆ ಇ. ಮಾರ್ಸ್‌ಡೆನ್ ಅವರು ‘ಕೊಡಗು ವಿವರಣೆ’ ಎಂಬ ಕೃತಿಯನ್ನು ಹೊರತಂದರು. ೧೯೦೩ರಲ್ಲಿ ಈ ಕಋತಿಯ ಎರಡನೆಯ ಮುದ್ರಣವು ಹಾಗೂ ೧೯೧೧ರಲ್ಲಿ ಇದರ ಮೂರನೆಯ ಮುದ್ರಣವು ಹೊರಬಂದಿತು. ಮೊದಲನೆಯ ಮುದ್ರಣದ ಬಗ್ಗೆ ಖಚಿತವಾದ ವಿವರಗಳಿಲ್ಲದಿದ್ದರೂ, ಕೃತಿಯೊಳಗೆ ಚರ್ಚಿಸಲಾದ ವಿಷಯಗಳನ್ನು ಅವಲೋಕಿಸಿದರೆ ಬಹುಶಃ ಈ ಕೃತಿಯ ಮೊದಲನೆಯ ಮುದ್ರಣವು ೧೯ನೆಯ ಶತಮಾನದ ಕೊನೆಯ ದಶಕದಲ್ಲಾಗಿರಬಹುದು ಎಂದು ಊಹಿಸಬಹುದು. ಕೊಡಗಿನ ಕುರಿತಂತೆ ೧೮೮೦ರ ದಶಕಗಳವರೆಗೆ ಬಂದ ಪುಸ್ತಕಗಳಲ್ಲಿ ಮಾರ್ಸ್‌ಡೆನ್ ಅವರ ಕೃತಿಯ ಬಗ್ಗೆ ಪ್ರಸ್ತಾಪಗಳಿಲ್ಲದಿರುವ ವಿಚಾರವು ನಮ್ಮ ಊಹೆಗೆ ಪುಷ್ಠಿಯನ್ನು ನೀಡುತ್ತದೆ. ಈ ಕೃತಿಯ ಎರಡನೆಯ ಮತ್ತು ಮೂರನೆಯ ಆವೃತ್ತಿಗಳನ್ನು ಮ್ಯಾಕ್ ಮಿಲನ್ ಆಂಡ್ ಕೊ. ಅವರು ಪ್ರಕಟಿಸಿದರು. ಈ ಕೃತಿಯ ಎರಡನೆಯ ಮುದ್ರಣದ ವೇಳೆಯಲ್ಲಿ ಮಾರ್ಸ್‌ಡೆನ್ ಅವರು ಸೆಂಟ್ರಲ್ ಸರ್ಕಲ್ ಮತ್ತು ಕೊಡಗು ಪಾಠಶಾಲೆಗಳಲ್ಲಿ ಇನ್ಸ್‌ಪೆಕ್ಟರ್ ಆಗಿ ಸೇವೆ ಸಲ್ಲಿಸಿ ನಿವೃತ್ತರಾಗಿದ್ದರು. ಮಾರ್ಸ್‌ಡೆನ್ ಅವರ ರೀತಿಯಲ್ಲೇ ಶಿಕ್ಷಣ ಇಲಾಖೆಯಲ್ಲಿ ಅಧಿಕಾರಿಗಳಾಗಿದ್ದ ರೆವರೆಂಡ್ ಜಿ. ರಿಕ್ತರ್ ಅಥವಾ ಲೀವೀಸ್ ರೈಸ್ ಇವರು ಇಂಗ್ಲೀಷಿನಲ್ಲಿ ಪ್ರಕಟಿಸಿದ ಕೃತಿಗಳಿಗೆ ಮಾರ್ಸ್‌ಡೆನ್ ಅವರ ಕೃತಿಯನ್ನು ಹೋಲಿಸಿದರೆ ವಿವರಣೆ ಹಾಗೂ ವಿಶ್ಲೇಷಣೆಗೆ ಸಂಬಂಧಿಸಿದಂತೆ ‘ಕೊಡಗು ವಿವರಣೆ’ಯು ಮಹತ್ವದ್ದು ಎಂದೆನ್ನಿಸುವುದಿಲ್ಲ ೧೮೭೧ರಲ್ಲಿ ಹೊರಬಂದ ರಿಕ್ತರ್ ಅವರು ‘ಮ್ಯಾನ್ಯೂಯಲ್ ಆಫ್ ಕೂರ್ಗ್ ಹಾಗೂ ೧೮೭೮ರಲ್ಲಿ ಹೊರಬಂದ ಲೀವೀಸ್ ರೈಸ್ ಅವರ ‘ಮೈಸೂರು ಆಂಡ್ ಕೂರ್ಗ್ ಗೆಜೆಟಿಯರ್’ ಪುಸ್ತಕಗಳಿಂದ ಮಾರ್ಸ್‌ಡೆನ್ ಅವರು ಕೊಡಗಿನ ಭೌಗೋಳಿಕತೆ, ನದಿ, ಉತ್ಪನ್ನಗಳು, ವನ್ಯ ಜೀವಿಗಳು, ರಾಜಕೀಯ ಚರಿತ್ರೆ ಮುಂತಾದವುಗಳ ಬಗ್ಗೆ ವಿವರಣೆಗಳನ್ನು ಪಡೆದಿರುವುದನ್ನು ನಾವು ಗಮನಿಸಬಹುದು. ಆದರೂ, ಕರ್ನಾಟಕದ ಗುರುತುಗಳು ಸ್ಪಷ್ಟಗೊಳ್ಳುತ್ತಿರುವ ಈ ಸಂದರ್ಭದಲ್ಲಿ ಮಾರ್ಸ್‌ಡೆನ್ನರ ಈ ಕೃತಿಯನ್ನು ಸಂಶೋಧಕರು ಬೇರೆಯ ಬಗೆಯಲ್ಲಿ ಅರ್ಥ ಮಾಡಿ ಕೊಳ್ಳುವ ಅಗತ್ಯತೆ ಇದೆ. ಇವರು ಜನಸಾಮಾನ್ಯರ ಭಾಷೆಯಾದ ಕನ್ನಡದಲ್ಲಿ ಭೌಗೋಳಿಕತೆ, ರಾಜಕೀಯ ಚರಿತ್ರೆ, ಕೃಷಿ ವಿಭಿನ್ನತೆಗಳನ್ನು ಸೇರಿಸಿದಂತೆ ಅನೇಕ ವಿಚಾರಗಳನ್ನು ಮನಮುಟ್ಟುವ ಹಾಗೆ ವಿವರಿಸಿದ್ದಾರೆ ಎನ್ನುವುದು ಇಲ್ಲಿ ಮುಖ್ಯವಾಗುತ್ತದೆ. ಇವೆಲ್ಲದಕ್ಕಿಂತ ಹೆಚ್ಚಾಗಿ ಕೊಡಗಿನ ಜಾನಪದ ಹಾಡುಗಳನ್ನು ಕೊಡಗು ಭಾಷೆಯಲ್ಲಿ ಯಥಾವತ್ತಾಗಿ ಸಂಗ್ರಹಿಸಲು ಪ್ರಯತ್ನಿಸಿದ ಬಗೆಗಳಲ್ಲಿ ಮಾರ್ಸ್‌ಡೆನ್ ಅವರ ಪ್ರತಿಭೆ ಎದ್ದು ಕಾಣುವುದು.
*
೧೯೨೪ರಲ್ಲಿ ಪ್ರಕಟವಾದ ನಡಿಕೇರಿಯಂಡ ಚಿಣ್ಣಪ್ಪನವರ ‘ಪಟ್ಟೋಲೆ ಪಳಮೆ’ ಎಂಬ ಕೃತಿಯು ಕನ್ನಡ ಜಾನಪದ ಪರಂಪರೆಯಲ್ಲಿ ಆದ್ಯಕೃತಿಯೆಂದು ಭಾವಿಸಿದ ಹಿನ್ನೆಲೆಯಲ್ಲಿ, ೧೯೧೦ರ ದಶಕದಲ್ಲೇ ಹೊರಬಂದ ಮಾರ್ಸ್‌ಡೆನ್ನರ ಕೃತಿಯನ್ನು ಚರ್ಚಿಸುವುದು ಬಹಳ ಮುಖ್ಯವಾಗಿದೆ. ೧೯೭೪ರಲ್ಲಿ ಮೈಸೂರು ವಿಶ್ವವಿದ್ಯಾನಿಲಯವು ‘ಪಟ್ಟೋಲೆ ಪಳಮೆ’ಯನ್ನು ಮರು ಮುದ್ರಣ ಮಾಡಿದ ಸಂದರ್ಭದಲ್ಲಿ ಜೀ.ಶಂ. ಪರಮಶಿವಯ್ಯನವರು ಮಾಡಿದ ಉಲ್ಲೇಖ ಈ ನಿಟ್ಟಿನಲ್ಲಿ ಗಮನಾರ್ಹವಾದುದು. ಅವರ ಪ್ರಕಾರ –
ಈ ಕೃತಿಯನ್ನು (ಪಟ್ಟೋಲೆ ಪಳಮೆ) ಸಮಗ್ರ ಜಾನಪದ ದೃಷ್ಟಿಯ ಹಿನ್ನೆಲೆಯಲ್ಲಿ ನೋಡಿದಾಗ ಭಾರತೀಯ ಭಾಷೆಗಳಾವುದರಲ್ಲಿಯೂ ಈ ಅವಧಿಯಲ್ಲಿ ಇಂಥ ಪ್ರಯತ್ನಗಳು ಕಾಣಬರುವುದಿಲ್ಲ ಎಂಬುದು ಗಮನಾರ್ಹ… ಕರ್ನಾಟಕ ಜಾನಪದ ಸಂಗ್ರಹದ ಇತಿಹಾಸವನ್ನು ಬರೆಯುವಾಗ ಸಾಮಾನ್ಯವಾಗಿ ಗೀತ ಸಂಕಲನಗಳ ಸಾಲಿನಲ್ಲಿ ‘ಗರತಿಯ ಹಾಡು’ (೧೯೩೧), ಸಮಗ್ರ ಜಾನಪದ ದೃಷ್ಟಿಯ ಗ್ರಂಥಗಳಲ್ಲಿ ಹುಟ್ಟಿದ ‘ಹಳ್ಳಿ ಹಳ್ಳಿಯ ಹಾಡು’ (೧೯೩೪), ಇವುಗಳನ್ನು ಆದ್ಯ ಕೃತಿಗಳೆಂದು ಹೆಸರಿಸಲಾಗುತ್ತಿತ್ತು. ಕೊಡಗಿನ ಜಾನಪದಕ್ಕೆ ಸಂಬಂಧಿಸಿದಂತೆ ೧೯೨೪ರ ವೇಳೆಗೆ ಪ್ರಕಟವಾಗಿದ್ದ ‘ಪಟ್ಟೋಲೆ ಪಳಮೆ’ ಸಂಶೋಧಕರ ಆಸಕ್ತಿಯನ್ನು ಇತ್ತೀಚೆಗೆ ಸೆಳೆದಿದೆ. (ಪಟ್ಟೋಲೆ ಪಳಮೆ, ಮೈಸೂರು ವಿಶ್ವವಿದ್ಯಾನಿಲಯದ ಪ್ರಸಾರಾಂಗ, ೧೯೭೪, ಪುಟ ೧).
ಆದರೆ ಜೀ.ಶಂ.ಪ. ಅವರ ಈ ಮೇಲಿನ ಅಭಿಪ್ರಾಯಗಳನ್ನು ಒಪ್ಪುವುದು ಕಷ್ಟ. ೧೮೬೯ರಲ್ಲಿ ಗ್ರೆಯಿಟರ್ ಎಂಬ ಬ್ರಿಟಿಶ್ ಆಡಳಿತಗಾರನ ‘ಕೊಡಗು ದೇಶದ ವರ್ಣನೆ’ ಎನ್ನುವ ಕನ್ನಡ ಪುಸ್ತಕದಲ್ಲಿ ‘ರಾಣಿ ಪಾಟ್’ ಮತ್ತು ‘ಪುತ್ತರಿ ಪಾಟ್’ ಎಂಬ ಕೊಡಗು ಭಾಷೆಯ ಗೀತೆಗಳಿವೆ. ‘ಪಾಟ್’ ಎಂದರೆ ‘ಹಾಡು’ ಎಂದರ್ಥ. ೧೮೫೮ರಲ್ಲಿ ಭಾರತದ ರಾಜ್ಯಭಾರವನ್ನು ವಹಿಸಿಕೊಂಡಿದ್ದ ವಿಕ್ಟೋರಿಯಾ ರಾಣಿಯನ್ನು ಕೊಂಡಾಡುವುದನ್ನು ‘ರಾಣಿರ ಪಾಟ್’ ನಲ್ಲಿ ನೋಡಬಹುದು. ಮೇಲ್ನೋಟಕ್ಕೆ ಇಂದು ವಿಕ್ಟೋರಿಯಾಳಿಗೆ ಸಂಬಂಧಿಸಿದ್ದು ಎಂಬಂತೆ ಗೋಚರಿಸಿದರೂ ಭಾಷೆಯ ದೃಷ್ಟಿಯಿಂದ ಈ ಕೃತಿ ಮಹತ್ವದ್ದಾಗುತ್ತದೆ. ಕೊಯ್ಯಲು ಸಮಯದಲ್ಲಿ ಕೊಡಗಿನ ರೈತರು ಹಾಡುವ ‘ಹುತ್ತರಿ ಹಾಡು’ ನಿಜವಾದ ಅರ್ಥದಲ್ಲಿ ನಾಡಗೀತೆಯೇ ಆಗಿದೆ. ೧೮೭೨ರಲ್ಲಿ ‘ಇಂಡಿಯನ್ ಆಂಟಿಕ್ವೆವರಿ’ಯಲ್ಲಿ ಗೋವರ್ ಎಂಬ ವಿದ್ವಾಂಸರು ಕನ್ನಡ-ಬಡಗ-ಕೊಡಗು ಭಾಷೆಗಳಲ್ಲಿ ಆಯಾಯ ಭಾಷೆಗಳಿಗೆ ಸಂಬಂಧಿಸಿದ ಜನಪದ ಗೀತೆಗಳನ್ನು ಸಂಗ್ರಹಿಸಿದರು. ಈ ಎಲ್ಲಾ ಸಂಗ್ರಹಗಳ ಹಿನ್ನೆಲೆಯಲ್ಲಿ ನಾವು ಮಾರ್ಸ್‌ಡೆನ್ನರ ಜನಪದ ಗೀತೆಗಳ ಸಂಗ್ರಹಗಳನ್ನು ಅಧ್ಯಯನ ಮಾಡಬೇಕಾಗಿದೆ. ಇದರೊಂದಿಗೆ ಅವರ ಗದ್ಯಭಾಗಗಳನ್ನು ವಿಮರ್ಶಿಸುವ ಅಗತ್ಯವಿದೆ.
*
ಭೌಗೋಳಿಕತೆ, ನದಿ, ಉತ್ಪನ್ನ, ಮರಗಳು, ಕಾಡುಮೃಗಗಳು ಮುಂತಾದವುಗಳ ಬಗ್ಗೆ ಮಾರ್ಸ್‌ಡೆನ್ನರು ಕನ್ನಡದಲ್ಲಿ ೧೯ನೆಯ ಶತಮಾನದ ಅಂತ್ಯದಲ್ಲೇ ವಿವರಿಸಲು ಯತ್ನಿಸಿರುವುದು ಚರಿತ್ರೆಯ ದೃಷ್ಟಿಯಿಂದ ಮುಖ್ಯವಾದ ಘಟ್ಟವಾಗಿದೆ. ಇನ್ನೂ ನಿಖರವಾಗಿ ಹೇಳುವುದಾದರೆ ಮಾರ್ಸ್‌ಡೆನ್ ಅವರು ಕೊಡಗಿನ ಚರಿತ್ರೆಗೆ ಸಂಬಂಧಿಸಿದಂತೆ ಮೊದಲಬಾರಿಗೆ ಈ ರೀತಿಯ ಗಂಭೀರ ಪ್ರಯತ್ನವನ್ನು ಮಾಡಿರುವುದು ಕಂಡು ಬರುತ್ತದೆ. ಇದರೊಂದಿಗೆ ವಾಣಿಜ್ಯ ಬೆಳೆಗಳಾದ ಕಾಫಿ ಅಥವಾ ಯಾಲಕ್ಕಿಯನ್ನು ಬೆಳೆಸುವ ಬಗೆಗಳು, ಅವುಗಳ ಬೀಜ, ಗಿಡ, ವ್ಯಾಪಾರ ವಿನಿಮಯ, ಸಾರಿಗೆ ಇತ್ಯಾದಿ ಅಂಶಗಳ ಬಗ್ಗೆ ಕನ್ನಡದಲ್ಲಿ ವಿಶ್ಲೇಷಿಸಿರುವುದು ಗಮನಾರ್ಹವಾಗಿದೆ. ಅನಕ್ಷರಸ್ಥರೇ ಹೆಚ್ಚಾಗಿದ್ದ ಆ ಕಾಲದಲ್ಲಿ ಇಂಗ್ಲೀಷ್ ಬಲ್ಲವರು ಬೆರಳೆಣಿಕೆಯ ಸಂಖ್ಯೆಯಲ್ಲಿದ್ದರು. ಇವರನ್ನು ಬಿಟ್ಟರೆ ಅಕ್ಷರಾಭ್ಯಾಸವನ್ನು ಪಡೆದವರೆಂದರೆ ಕನ್ನಡ ಭಾಷೆಯನ್ನು ಓದಲು ಮತ್ತು ಬರೆಯಲು ಬಲ್ಲ ವರ್ಗವೇ ಆಗಿತ್ತು. ಹೀಗಾಗಿ ಕನ್ನಡದಲ್ಲೇ ಇಂಥ ವಿಚಾರಗಳನ್ನು ಜನಸಾಮಾನ್ಯರಿಗೆ ತಿಳಿಹೇಳಲು ಪ್ರಯತ್ನಿಸಿದ ಯತ್ನವು ಉಲ್ಲೇಖಾರ್ಹವಾಗಿದೆ.
ಮಾರ್ಸ್‌ಡೆನ್ ಅವರು ಜನಪದೀಯ ಅಂಶಗಳನ್ನು ತನ್ನ ಕೃತಿಯಲ್ಲಿ ದಾಖಲಿಸಿರುವುದು ಕನ್ನಡ ಮತ್ತು ಕೊಡವ ಭಾಷೆಯ ಬೆಳೆವಣಿಗೆಗೆ ಬಹಳ ದೊಡ್ಡ ಕೊಡುಗೆ ಎಂದೆನ್ನಬಹುದು. ‘ಹುಲಿ-ಮದುವೆ-ಹಾಡು’ ಅನ್ನು ೧೦೨ ಸಾಲುಗಳಲ್ಲಿ-
ಬಾಳೋ ಕೇಳಿ ಚಂಜಾದಿ
ಪಾಡುವ ಮೋಳಿ ಕೇಳಿ
ಪೊಮ್ಮಾಲೆ ಕೊಡವ್‌ಲ್
ಕೇಳಿ ಪೋನ್ತನಾಡೋನೊ
ಎಂದಿತ್ಯಾದಿಯಾಗಿ ವಿವರಿಸಿದ್ದನ್ನು ನಾವು ಗಮನಿಸಬಹುದು. ಇಲ್ಲಿ ಬಹಳ ಮುಖ್ಯವಾದ ವಿಚಾರವೇನೆಂದರೆ ಮಾರ್ಸ್‌ಡೆನ್ ಅವರು ಪ್ರಾಣಿಪಕ್ಷಿಗಳನ್ನು ಕೊಡಗು ಭಾಷೆಯಲ್ಲಿ ವಿವರಿಸುವ ಸಂದರ್ಭದಲ್ಲಿ “ಹುಲಿ ಮದುವೆ ಹಾಡನ್ನು” ದಾಖಲಿಸುತ್ತಾರೆಯೇ ವಿನಹ, ಖಂಡಿತವಾಗಿಯೂ ಇತ್ತೀಚಿನ ದಶಕಗಳಲ್ಲಿ ಸಾರ್ವತ್ರಿಕವಾಗಿ ಕಾಣಿಸಿಕೊಂಡ ಹಾಗೆ ‘ಸಂಸ್ಕೃತಿ’ಯನ್ನು ನಿರ್ವಚಿಸುವ ಸಂದರ್ಭದಲ್ಲಲ್ಲ ಎಂಬುದನ್ನು ಗಮನಿಸಬಹುದಾಗಿದೆ. ೨೪೦ ಸಾಲುಗಳಲ್ಲಿ ಕೊಡಗು ಭಾಷೆಯಲ್ಲಿ ದಾಖಲಿಸಿದ ‘ಹುತ್ತರಿ ಹಾಡು’ವಿನಲ್ಲಿ ಕೂಡ ಇದೇ ರೀತಿಯ ಪ್ರಸ್ತಾಪ ಬರುತ್ತದೆ. ಹುತ್ತರಿಯನ್ನು ಕೊಯ್ಯಲಿನ ಸಂದರ್ಭದಲ್ಲಿ ಹಾಡುವುದನ್ನು ಸಹಜವಾಗಿ ಮತ್ತು ಸೌಂದರ್ಯ ಪ್ರಜ್ಞೆಯಿಂದ ಮಾರ್ಸ್‌ಡೆನ್ ದಾಖಲಿಸಿದ್ದಾರೆ. ಈ ಬಗೆಯ ಹಾಡುಗಳನ್ನು ಇತ್ತೀಚಿನ ಕೆಲವು ವಿದ್ವಾಂಸರು ಯಾವುದೋ ಒಂದು ಜಾತಿಯೊಂದಿಗೆ ಸಮೀಕರಿಸುವ ಧಾಟಿಗಿಂತ ಬಹುಬಗೆಯಲ್ಲಿ ಭಿನ್ನತೆಯನ್ನು, ವೈಶಿಷ್ಟ್ಯಗಳನ್ನು ಮಾರ್ಸ್‌ಡೆನ್ ಅವರ ಸಂಗ್ರಹವು ಹೊಂದಿರುವುದನ್ನು ಗುರುತಿಸಬಹುದು. ಕೊಡಗಿನ ನಾಡಿನ ಬಗ್ಗೆ ಮತ್ತು ಅದರ ಭೌಗೋಳಿಕತೆಯನ್ನು ವಿವರಿಸುವ ಸಂದರ್ಭದಲ್ಲಿ “ನಾಡ್‌ಕ್‌ಟ್ಟ್ ಪಾಟ್” ಅನ್ನು ೯೬ ಸಾಲುಗಳಲ್ಲಿ ಮಾರ್ಸ್‌ಡೆನ್ ಅವರು ದಾಖಲಿಸಿದ್ದಾರೆ. ಇವರ ಕೃತಿಯು ಹೊರಬಂದ ಸುಮಾರು ೨೫ ವರ್ಷಗಳ ನಂತರ ನಡಿಕೇರಿಯಂಡ ಚಿಣ್ಣಪ್ಪನವರು ಮ್ಯಾರ್ಸ್‌ಡೆನ್ ಅವರ ಹಾದಿಯನ್ನು ತುಳಿದದ್ದನ್ನು ನೋಡಬಹುದು. ಈ ಹಿನ್ನೆಲೆಯಲ್ಲಿ ಕನ್ನಡ ಕೊಡವ ಭಾಷೆಯಲ್ಲಿ ಜಾನಪದ ಗೀತೆಗಳ ಸಂಗ್ರಹ ಕಾರ್ಯವು ೧೯ನೆಯ ಶತಮಾನದ ಅಂತ್ಯದಲ್ಲೇ ಆರಂಭವಾಗಿದ್ದವು ಎಂದು ನಿಸ್ಸಂದೇಹವಾಗಿ ಹೇಳಬಹುದು. ಮಾರ್ಸ್‌ಡೆನ್ ಅವರ ‘ಕೊಡಗು ವಿವರಣೆ’ ಯು ಚರಿತ್ರೆ, ಸಾಹಿತ್ಯ ಹಾಗೂ ವಿಶೇಷವಾಗಿ ಜಾನಪದ ಅಧ್ಯಯನಕ್ಕೆ ಸಂಬಂಧಿಸಿದಂತೆ ಮೂಲ ಆಕರವಾಗಿ ಕುತೂಹಲ ಹುಟ್ಟಿಸುವ ಕೃತಿಯಾಗಿರುವುದು ಈ ಕಾರಣಕ್ಕಾಗಿಯೇ ಎಂದು ನಾವು ವಿಶ್ಲೇಷಿಸಬಹುದು.
‘ಕೊಡಗು ವಿವರಣೆ’ಯು ಹಲವಾರು ಆಯಾಮಗಳಿಂದ ವಿವಿಧ ಬಗೆಯ ಸಂಶೋಧನೆಗಳಿಗೆ ಮೂಲ ಆಕರವಾಗುವ ಎಲ್ಲಾ ಸಾಧ್ಯತೆಗಳನ್ನು ಪಡೆದಿದ್ದರೂ, ಕೃತಿಯ ಲೇಖಕರಿಗೆ ಆ ಕಾಲದ ಅನೇಕ ಪೂರ್ವಗ್ರಹಗಳನ್ನು ಮೀರಲಾಗಲಿಲ್ಲ ಎಂಬುದು ಕೃತಿಯ ಅನೇಕ ಕಡೆ ಸ್ಪಷ್ಟವಾಗಿದೆ. ಆ ಕಾಲದ ಬಹುತೇಕ ಯುರೋಪಿಯನ್ ವಿದ್ವಾಂಸರು ತೀವ್ರವಾಗಿ ಪ್ರಭಾವಕ್ಕೆ ಒಳಗಾದ ‘ಓರಿಯಂಟಲಿಸ್ಟ್’ ಸಿದ್ಧಾಂತದ ಪ್ರಭಾವವು ಮಾರ್ಸ್‌ಡೆನ್ ಅವರ ಬರಹಗಳಲ್ಲಿ ಕಾಣುತ್ತದೆ. ಹೀಗಾಗಿ ಕೊಡಗು ರಾಜರು ಅವರ ದೃಷ್ಟಿಯಲ್ಲಿ ಕ್ರೂರಿಗಳಾಗಿಯೇ ಚಿತ್ರಿತರಾಗಿದ್ದಾರೆ ಮತ್ತು ಇಂಗ್ಲೀಷ್ ಆಡಳಿತವು ಸಾಮಾನ್ಯ ಜನರಿಗೆ ಒಂದು ವರದಾನ ಎಂಬಂತೆ ವಿವರಿಸಲ್ಪಟ್ಟಿದೆ. ಕೊಡಗಿನ ಬುಡಕಟ್ಟುಗಳಾದ ಎರವರನ್ನು ಮತ್ತು ಕುರುಬರನ್ನು ‘ಕಾಡು ಜನರು’ ಎಂದು ಬರೆದ ಮಾರ್ಸ್‌ಡೆನ್ ಅವರು ಕೊಡಗಿನ ಸಮಾಜವನ್ನು ವಿಶ್ಲೇಷಿಸುತ್ತಾ
ಪೂರ್ವಕಾಲದಲ್ಲಿ ಕೊಡಗಿನಲ್ಲಿ ದೇಶಾಧಿಪತಿಗಳಾಗಿ ತಮ್ಮ ಜಮ್ಮದ ಭೂಮಿಗಳನ್ನು ಸಾಗು ಮಾಡಿ ಅನುಭವಿಸಿಕೊಂಡು ಬಂದ ಕೊಡಗರೂ ಇವರ ಚಾಕರರಾದ ಕೀಳು ಜಾತಿಯವರೂ, ಈ ಎರಡು ಬಗೆಯ ಜನರು ಮಾತ್ರ ಇದ್ದರೆಂದು ಹೇಳುತ್ತಾರೆ. ಆ ಕಾಲದಲ್ಲಿ ಈ ಆಳುಗಳಿಗೆ ಯಾವ ಸ್ವತಂತ್ರವೂ ಇರಲಿಲ್ಲ. ಆದರೆ ಈಗ ಇಂಗ್ಲೀಷರ ರಾಜ್ಯಭಾರದಲ್ಲಿ ಇತರ ಪ್ರಜೆಗಳ ಹಾಗೆಯೇ ಇವರೂ ಸ್ವತಂತ್ರಿಗಳಾಗಿರುತ್ತಾರೆ…
ಎಂದು ಬರೆದಿದ್ದಾರೆ. ಇವರ ಈ ವಿಶ್ಲೇಷಣೆಯು ಮೇಲ್ನೋಟಕ್ಕೇ ಪೂರ್ವಗ್ರಹ ಪೀಡಿತವಾದದ್ದು ಮಾತ್ರವಲ್ಲದೆ, ಆಚಾರಿತ್ರಿಕವಾದದ್ದು ಎಂಬುದು ಸಾಬೀತಾಗುತ್ತದೆ. ಇವರು ಕೊಡಗಿನಲ್ಲಿ ಜಮ್ಮ ಭೂಮಿಯನ್ನು ಉಳುಮೆ ಮಾಡುವ ‘ಕೊಡಗರು’ ಮತ್ತು ಅವರು ಚಾಕರಿ ಮಾಡುವ ‘ಕೀಳು ಜಾತಿಯವರು’ ಎಂಬ ಎರಡು ಪಂಗಡಗಳಿದ್ದವು ಎಂದು ಬರೆದಿದ್ದಾರೆ. ಆದರೆ, ವಸ್ತು ಸ್ಥಿತಿಯಲ್ಲಿ ಕೊಡಗು ಭಾಷೆಯನ್ನು ಮಾತನಾಡುವ ಸುಮಾರು ೧೭ ಜಾತಿಗಳು ‘ಕೊಡಗರು’ ಎಂದೆನ್ನಿಸಿಕೊಂಡಿದ್ದರೂ, ಆ ೧೭ ಜಾತಿಗಳ ನಡುವೆಯೇ ಜಾತಿ ಶ್ರೇಣೀಕರಣವಿತ್ತು. ಕೊಡಗು ಭಾಷೆಯನ್ನು ಮಾತಾಡುತ್ತಿದ್ದ ದಲಿತರು ಕೊಡಗು ಭಾಷೆ ಮಾತಾಡುತ್ತಿದ್ದ ಭೂ ಒಡೆಯರಿಗೆ ಬಿಟ್ಟಿ ಚಾಕ್ರಿಯನ್ನು ಮಾಡಬೇಕಾಗಿತ್ತು. ಇದೇ ರೀತಿಯಲ್ಲಿ ಕನ್ನಡ, ಕುಡಿಯ, ಯರವ ಮುಂತಾದ ಭಾಷೆಗಳನ್ನು ಮಾತಾಡುವ ಕೊಡಗಿನ ಜನರು ‘ದುಡಿಯುವ ಜಾತಿಗಳಿಗೆ’ ಸೇರಿದವರಾಗಿದ್ದರು. ಇವರೂ ಕೂಡ ಕೊಡಗು ಭಾಷಿಕರನ್ನೊಳಗೊಂಡಂತೆ ಎಲ್ಲಾ ಭೂ ಒಡೆಯರಿಗೆ ಮುಖ್ಯವಾಗಿ ಕೊಡಗು ಮತ್ತು ಕನ್ನಡ ಭಾಷೆ ಮಾತಾಡುವ ಭೂ ಒಡೆಯರಿಗೆ ‘ಬಿಓ’ ದುಡಿಯಬೇಕಾಗಿತ್ತು. ‘ಜಮ್ಮ’ Sಮಿಯನ್ನು ಹೊಂದಿದ ಪ್ರಬಲ ಜಾತಿಗಳ ಭೂ ಒಡೆಯರು ‘ಅರಮನೆ ಚಾಕ್ರಿ’ ಅಥವಾ ‘ಹಿಟ್ಟಿ ಬಿಟ್ಟ ಚಾಕ್ರಿ’ ಯನ್ನು ರಾಜನಿಗೆ/ಸರಕಾರಕ್ಕೆ ಮಾಡಬೇಕಾಗಿತ್ತು (೧೯೩೦ರವರೆಗೆ ‘ಹಿಟ್ಟಿ ಬಿಟ್ಟಿ ಚಾಕ್ರಿ’ ಪದ್ಧತಿಯಿತ್ತು). ಕೊಡಗಿನಲ್ಲೇ ಅಧಿಕಾರಸ್ಥರಾಗಿಯೇ ಶತಮಾನಗಳಿಂದಲೇ ಇದ್ದ ಲಿಂಗಾಯತ ಜಂಗಮರು, ಬ್ರಾಹ್ಮಣರು ಮೊದಲಾದ ಪಂಗಡಗಳ ಭೂ ಒಡೆಯರು ಜಮ್ಮ ಭೂಮಿ ಒಡೆಯರಷ್ಟೆ ಅಥವಾ ಅವರಿಗಿಂತಲೂ ಪ್ರಬಲರಾಗಿದ್ದದ್ದನ್ನು ಚರಿತ್ರೆಯಲ್ಲಿ ನಾವು ಅವಲೋಕಿಸಬಹುದು. ಹೀಗಿದ್ದರೂ, ಮಾರ್ಸ್‌ಡೆನ್ ಜಮ್ಮ ಭೂಮಿ ಇಲ್ಲದಿರುವವರೆಲ್ಲಾ ‘ಕೀಳುಜಾತಿಯರು’ ಎಂಬ ರೀತಿಯಲ್ಲಿ ವಿಶ್ಲೇಷಿಸಲು ಪ್ರಯತ್ನಿಸಿದ ಬಗೆಗಳು ಅವರ ಬರವಣಿಗೆಯ ಒಂದು ಮಿತಿಯಾಗಿದೆ. ೧೮೫೫ರಲ್ಲಿ ಮೋಗ್ಲಿಂಗ್ ಪ್ರಕಟಿಸಿದ ‘ಕೂರ್ಗ್ ಮೆಮ್ವಾ’ ಅಥವಾ ೧೮೭೧ರಲ್ಲಿ ಪ್ರಕಟವಾದ ರಿಕ್ತರನ ‘ಮ್ಯಾನ್ಯುಯಲ್ ಆಫ್ ಕೂರ್ಗ್’ ಮುಂತಾದ ಆ ಕಾಲದ ಪುಸ್ತಕಗಳು ಕೊಡಗಿನ ಸಮಾಜದ ಸಂಕೀರ್ಣತೆಗಳನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಿರುವುದನ್ನು ಮಾರ್ಸ್‌ಡೆನ್ ಅವರು ಸರಿಯಾಗಿ ಗಮನಿಸದೆ ಇದ್ದದ್ದನ್ನು ಅವರ ಬರವಣಿಗೆಗಳಲ್ಲಿ ಗಮನಿಸಬಹುದು. ಈ ಕೃತಿಯನ್ನು ‘ಕೊಡಗು ಪಾಠಶಾಲೆಗಳ ಉಪಯೋಗಕ್ಕಾಗಿ’ ರಚಿಸಿರುವುದರಿಂದ ಬಹಳ ಸಂಕೀರ್ಣವಾದ ವಿಚಾರಗಳ ಚರ್ಚೆಗಳನ್ನು ಕೈಗೆತ್ತಿಕೊಳ್ಳದೆ, ಸಮಾಜ ಮುಂತಾದ ವಿಚಾರಗಳಿಗೆ ಸಂಬಂಧಿಸಿದ ವಿವರಗಳನ್ನು ಸಾಮಾನ್ಯೀಕರಿಸಿದ ಸಾಧ್ಯತೆಗಳನ್ನು ನಾವು ತಳ್ಳಿ ಹಾಕುವಂತಿಲ್ಲ. ಸಮಾಜದ ಬಗೆಗಿನ ಅವರ ವಿವರಣೆಗಳು ಒಂದು ಮಿತಿಯಾದರೂ, ಉಳಿದ ಕಡೆಗಳಲ್ಲಿ ಅವರು ಬಹಳ ಪ್ರಭಾವಶಾಲಿಯಾಗಿ ವಿಚಾರಗಳನ್ನು ಹೊರ ತಂದಿರುವುದು ಈ ಕೃತಿಯ ಮಹತ್ವಕ್ಕೆ ಪೂರಕವಾಗಿದೆ. ಮಾರ್ಸ್‌ಡೆನ್ನರ ಈ ಕೃತಿಯು ಕನ್ನಡ-ಕೊಡಗು ಭಾಷೆಗಳ, ಜಾನಪದ, ಚರಿತ್ರೆ ಮುಂತಾದ ಅಧ್ಯಯನಗಳನ್ನು ಮಾಡಲು ಈ ಎಲ್ಲಾ ಕಾರಣಗಳಿಂದಾಗಿ ಒಂದು ಮೂಲ ಆಕರವಾಗುವ ಅಂಶಗಳನ್ನು ಹೊಂದಿದೆ. ಹಾಗೆಯೇ ಕರ್ನಾಟಕದ ಚರಿತ್ರೆ ಬರವಣಿಗೆಯ ದೃಷ್ಟಿಯಿಂದಲೂ ಇಂಥ ಕೃತಿಗಳ ಮರುಮುದ್ರಣವು ಸಮಯಯೋಚಿತವಾಗಿದೆ.
ವಿಜಯ್ ಪೂಣಚ್ಚತಂಬಂಡ
 
—-
ಎರಡನೆಯ ಮುದ್ರಣದಲ್ಲಿ ಹೊರಬಂದ ‘ಕೊಡಗು ವಿವರಣೆಯು’ ಪುಟಗಳು ಪೂರ್ಣ ಪ್ರಮಾಣದಲ್ಲಿ ನಮ್ಮಲ್ಲಿ ಇಲ್ಲದಿರುವುದರಿಂದಾಗಿ, ಮೂರನೆಯ ಮುದ್ರಣದಲ್ಲಿ ಹೊರಬಂದ ಪುಟಗಳನ್ನು ಆ ಭಾಗಗಳ ಮುಂದುವರಿಕೆಗಾಗಿ ಪ್ರಕಟಿಸಲಾಗಿದೆ. ಎರಡನೆಯ ಮುದ್ರಣದಿಂದ ಹೊರಬಂ ಪುಟಗಳು ಪುಟ ಸಂಖ್ಯೆ ೫೬ಕ್ಕೆ ಕೊನೆಗೊಳ್ಳುತ್ತವೆ. ಎರಡನೆಯ ಮತ್ತು ಮೂರನೆಯ ಮುದ್ರಣದಲ್ಲಿ ಹೊರಬಂದ ‘ಕೊಡಗು ವಿವರಣೆ’ ಕೃತಿಗಳ ನಡುವೆ ವಿಶೇಷವಾದ ವ್ಯತ್ಯಾಸಗಳಿಲ್ಲದಿರುವ ಹಿನ್ನೆಲೆಯಲ್ಲಿ ಪುಟ ಸಂಖ್ಯೆ ೫೬ರ ಮುಂದುವರಿದ ಭಾಗವನ್ನು ಮೂರನೆಯ ಮುದ್ರಣದಿಂದ ಪಡೆದುಕೊಳ್ಳಲಾಗಿದೆ. ಈ ಕೃತಿಯ ಅನೇಕ ಕಡೆಗಳಲ್ಲಿ ಸ್ಕ್ವೇರ್ ಬ್ರಾಕೆಟ್‌ಗಳ ಒಳಗೆ ಇತ್ತೀಚಿಗೆ ಚಾಲ್ತಿಯಲ್ಲಿರುವ ಕನ್ನಡ ಪದಗಳನ್ನು ಕೊಡಲಾಗಿದೆ. ಓದುಗರಿಗೆ ಅನುಕೂಲವಾಗುವ ದೃಷ್ಟಿಯಲ್ಲಿ ಹೀಗೆ ಮಾಡಲಾಗಿದೆಯೆಂದು ತಮ್ಮ ಗಮನಕ್ಕೆ ತರುತ್ತಿದ್ದೇನೆ. ಬಹುತೇಕ ಕಡೆಗಳಲ್ಲಿ ನೂರು ವರ್ಷಗಳ ಹಿಂದೆ ಚಾಲ್ತಿಯಲ್ಲಿದ್ದ ಭಾಷೆಯನ್ನೇ ಉಳಿಸಿಕೊಳ್ಳಲಾಗಿದೆ.
ಕೊಡಗು ವಿವರಣೆ : ಅಧ್ಯಾಯ ೧ – ಭೂಸ್ವರೂಪಾದಿಗಳ ವರ್ಣನೆ (೧)
ಕೊಡಗು ವಿವರಣೆ
ಕೊಡಗು ಪರ್ವತಗಳಿಂದ ಕೂಡಿದ ರಮಣೀಯವಾದ ದೇಶವು. ಇದು ದಕ್ಷಿಣ ಹಿಂದುಸ್ಥಾನದಲ್ಲಿ ಪಶ್ಚಿಮ ಘಟ್ಟಗಳ ಮೇಲೆ ಪೂರ್ವ ದಿಕ್ಕಿಗೆ ವಿಸ್ತರಿಸಿಕೊಂಡಿದೆ. ಕೊಡಗು ಅಂದರೆ ಕೋಡುಗಲ್ಲುಗಳುಳ್ಳದ್ದು. ಪ್ರಸಿದ್ಧಿ ಪಟ್ಟ ಕಾವೇರೀ ನದಿಯು ಈ ದೇಶದಲ್ಲಿ ಹುಟ್ಟಿ, ಸ್ವಲ್ಪ ದೂರದವರೆಗೆ ಹರಿದು, ಮುಂದಕ್ಕೆ ಹೋಗುತ್ತದೆ. ಇದಕ್ಕೂ ಪಶ್ಚಿಮಕ್ಕೆ ೩೦ ಮೈಲಿಗಳ ದೂರದಲ್ಲಿರುವ ಸಮುದ್ರಕ್ಕೂ ಮಧ್ಯೆ ದಕ್ಷಿಣ ಕನ್ನಡ, ಮಲೆಯಾಳ ಜಿಲ್ಲೆಗಳು ಇವೆ. ಇದರ ದಕ್ಷಿಣಕ್ಕೆ ವೈನಾಡೂ, ಪೂರ್ವಕ್ಕೂ ಉತ್ತರಕ್ಕೂ ಮೈಸೂರು ಮೇರೆಗಳಾಗಿವೆ. ದಕ್ಷಿಣೋತ್ತರ ೬೦ ಮೈಲಿಗಳ ಉದ್ದವೂ, ಪೂರ್ವ ಪಶ್ವಿಮ ೪೦ ಮೈಲಿಗಳ ಅಗಲವೂ ಉಳ್ಳದ್ದಾಗಿ, ಸುಮಾರು ೧,೫೮೦ ಚದರ ಮೈಲಿಗಳ ವಿಸ್ತೀರ್ಣವುಳ್ಳದ್ದಾಗಿದೆ. ಗದ್ದೆ ಹೊಲ ಕಾಫಿ ತೋಟಗಳಲ್ಲದೆ, ಪ್ರಾಯಶಃ ದೇಶವೆಲ್ಲಾ ಗಿಡಸೀಮೆಯಾಗಿದೆ.
ಪರ್ವತಗಳು
ಇದಕ್ಕೆ ವಾಯವ್ಯದಲ್ಲಿರುವ ಪುಷ್ಪಗಿರಿ ಶಿಖರದಿಂದ ದಕ್ಷಿಣದಲ್ಲಿ ಬ್ರಹ್ಮಗಿರಿಗಳವರೆಗೆ ಪಶ್ಚಿಮ ಘಟ್ಟಗಳು ಸಾಲಾಗಿ ಹಬ್ಬಿರುತ್ತವೆ. ಈ ಘಟ್ಟಗಳ ಬೇರೆ ಬೇರೆ ಭಾಗಗಳಿಗೆ ಬೇರೆ ಬೇರೆ ಹೆಸರುಗಳುಂಟು. ಮತ್ತು ಈ ಪರ್ವತ ಶ್ರೇಣಿಯಿಂದ ಚಿಕ್ಕ ಚಿಕ್ಕ ಇತರ ಪರ್ವತ ಪಂಕ್ತಿಗಳು ಕವಲೊಡೆದು ಪೂರ್ವ ದಿಕ್ಕಿಗೆ ಹೋಗಿವೆ. ಮುಖ್ಯ ಪರ್ವತ ಶ್ರೇಣಿಯ ಉದ್ದವು ದೇಶದ ಉದ್ದದಷ್ಟೇ; ಎಂದರೆ ೬೦ ಮೈಲಿಗಳು. ಈ ಘಟ್ಟಗಳ ಮುಖ್ಯ ಭಾಗಗಳಾವವೆಂದರೆ:
೧. ಬ್ರಹ್ಮಗಿರಿ ಅಥವಾ ಮಲೆನಾಡು ಬೆಟ್ಟಗಳು : ದಕ್ಷಿಣದಲ್ಲಿವೆ. ಇವು ವೈನಾಡಿಗೂ ಕೊಡಗಿಗೂ ಮಧ್ಯೆ ಮೇರೆಯಾಗಿ ಸಮುದ್ರ ಮಟ್ಟಕ್ಕೆ ೪,೫೦೦ ಅಡಿಗಳ ಎತ್ತರವುಳ್ಳದ್ದಾಗಿವೆ. ಇವುಗಳಲ್ಲಿ ಹುಯಾಲೆಮಲೆ ಎಂಬ ಸುಂದರವಾದ ಪ್ರಸ್ಥಭೂಮಿಯಿಂದ ಮೇಲಕ್ಕೆ ಏಳುವ, ೧೦೬ ಅಡಿಗಳ ಎತ್ತರವುಳ್ಳ ದೇವಾಸಿ ಬೆಟ್ಟವು ಅತ್ಯುನ್ನತ ಶಿಖರವಾಗಿದೆ. ಅಲ್ಲಿಂದ ನೋಡಿದರೆ, ಮಲೆಯಾಳದಲ್ಲಿ ಪಾಪನಾಶಿನೀ ನದಿಯು ಹರಿಯುವ ಕಣಿವೆಯಲ್ಲಿರುವ ಪೆಮ್ಮಯ್ಯನ ದೇವಸ್ಥಾನವೂ, ಅದರಿಂದಾಚೆ ಉತ್ತರ ವೈನಾಡಿನಲ್ಲಿರುವ ಪರ್ವತಗಳೂ ಕಾಣಬರುತ್ತವೆ. ಹನುಮನ ಬೆಟ್ಟವೆಂಬುದು ಪ್ರಸಿದ್ಧಿ ಹೊಂದಿದ ಇನ್ನೊಂದು ಶಿಖರವು. ಬ್ರಹ್ಮಗಿರಿಪರ್ವತಗಳಿಂದ ಕವಲೊಡೆದು ಬಂದ ಚಿಕ್ಕ ಚಿಕ್ಕ ಬೆಟ್ಟಸಾಲುಗಳು ಕಿಗ್ಗಟ್ನಾಡು ಎಂಬ ಕೊಡಗಿನ ದಕ್ಷಿಣ ಭಾಗದಲ್ಲಿ ಎಲ್ಲಾ ಕಡೆಗಳಲ್ಲಿಯೂ ಹಬ್ಬಿಕೊಂಡು ಕಾವೇರೀ ಹೊಳೆಯವರೆಗೆ ಹೋಗಿವೆ. ಈ ಸಾಲುಗಳಲ್ಲಿ ಮುಖ್ಯವಾದುವು ಯಾವುವೆಂದರೆ ವೀರರಾಜೇಂದ್ರಪೇಟೆಯ ಸಮೀಪದಲ್ಲಿರುವ ಅಂಬಟೆಬೆಟ್ಟ, ಹಾತೂರಿಗೆ ಸಮೀಪದಲ್ಲಿರುವ ಬಿಟ್ಟಂಗಾಲದ ಬೆಟ್ಟ, ಕುಂದದ ಬೆಟ್ಟ, ಶಿದ್ಧೇಶ್ವರನ ಬೆಟ್ಟ, ಮಣಕಾಲು ಬೆಟ್ಟ, ಎಂಬಿವು. ಈ ಬೆಟ್ಟಸಾಲುಗಳು ಅನೇಕ ವಿಸ್ತಾರವಾದ ಗದ್ದೆ ಬೈಲುಗಳನ್ನು ಆವರಿಸಿಕೊಂಡಿವೆ.
೨. ಪಶ್ಚಿಮ ಘಟ್ಟಗಳಲ್ಲಿಯ ಮುಖ್ಯವಾದ ಪರ್ವತ – ಶ್ರೇಣಿಯು ವಾಯವ್ಯ ದಿಕ್ಕಿನಲ್ಲಿ ಸುಮಾರು ೩೦ ಮೈಲಿಗಳವರೆಗೆ ಪ್ರಸರಿಸಿ ಇದೆ. ಪೆರಂಬಾಡಿ ಕಣಿವೆಯು ಇದನ್ನು ಬ್ರಹ್ಮಗಿರಿ ಪರ್ವತಗಳಿಂದ ವಿಂಗಡಿಸುತ್ತದೆ. ಈ ಪರ್ವತ ಶ್ರೇಣಿಯು ಆ ಕಣಿವೆಯಿಂದ ಕಾವೇರೀ ನದಿಯು ಹುಟ್ಟುವ ಸ್ಥಳಕ್ಕೆ ಸಮೀಪದಲ್ಲಿರುವ ತೋಡಿಕಾನ ಕಣಿವೆಯವರೆಗೆ ಹಬ್ಬಿ ಇದೆ. ಇದರ ಪಶ್ಚಿಮ ಭಾಗವು ಜರುಗಾಗಿದೆ. ಇದರ ಶಿಖರಗಳಲ್ಲಿ ನಾಲ್ಕು ನಾಡಿನಲ್ಲಿರುವ ತಡಿಯಂಡಮೋಳು ಎಂಬುದು ಅತ್ಯುನ್ನತವಾಗಿದೆ. ಅದು ಸಮುದ್ರಮಟ್ಟಕ್ಕೆ ೫,೭೨೯ ಅಡಿಗಳ ಎತ್ತರವಿದ್ದು, ನೋಡಲಿಕ್ಕೆ ದೊಡ್ಡದಾಗಿಯೂ ಸುಂದರವಾಗಿಯೂ ಇದೆ. ಅದಕ್ಕೆ ಆಗ್ನೇಯ ದಿಕ್ಕಿನಲ್ಲಿ ೬ ಮೈಲಿಗಳ ದೂರಕ್ಕೆ ಸೋಮಮಲೆ ಎಂಬ ಶಿಖರವಿದೆ. ಅದು ಕಡಿಯತ್ನಾಡಿನಲ್ಲಿ ಅತ್ಯುನ್ನತವಾದುದು. ಇಲ್ಲಿ ‘ಮಲೆ ತಂಬಿರಾನ್’ ಎಂಬ ದೇವರ ಗುಡಿಯದೆ ಮತ್ತು ಅಲ್ಲಿಂದ ಕೂಡಂದೊರೆ ಕಣಿವೆಯು ಕಾಣಬರುವುದು. ತಡಿಯಂಡಮೋಳಿಗೆ ಈಶಾನ್ಯದಲ್ಲಿ ೨ ಮೈಲಿಗಳ ದೂರದಲ್ಲಿ ಪಾಡಿತೊರೆ ಕಣಿವೆಗೆ ಸಮೀಪ ಇಗ್ಗುತಪ್ಪಕುಂದು ಎನ್ನುವ ಇನ್ನೊಂದು ಉನ್ನತವಾದ ಶಿಖರವಿದೆ. ಅದರಿಂದಾಚೆಗೆ ೩ ಮೈಲಿಗಳ ದೂರದಲ್ಲಿ ಪೆರೂರು ಬೆಟ್ಟ, ಅದರಿಂದಾಚೆ ೪ ಮೈಲಿಗಳ ದೂರದಲ್ಲಿ ಶ್ರೀಮಂಗಲ ಬೆಟ್ಟ ಎಂಬ ಶಿಖರಗಳಿವೆ. ಅದರ ಪ್ರಸಿದ್ಧಿ ಪಟ್ಟ ಇನ್ನೊಂದು ಶಿಖರವು ಯಾವುದೆಂದರೆ, ತಾವು ನಾಡಿನಲ್ಲಿ ಕಾವೇರೀ ನದಿಯು ಉತ್ಪನ್ನವಾಗುವಲ್ಲಿ ಇರುವ ಬ್ರಹ್ಮಗಿರಿ ಎಂಬುದು.
೩. ಬೇಂಗನಾಡು ಬೆಟ್ಟಗಳ : ಮುಖ್ಯವಾದ ಸಾಲು ಕಾವೇರೀ ನದಿಯು ಹುಟ್ಟು ವಲ್ಲಿಂದ ಪೂರ್ವಕ್ಕೆ ಮಡಿಕೇರಿ ಸಾನುಭೂಮಿಯವರೆಗೆ ಹಬ್ಬಿಕೊಂಡಿದೆ. ಇದಕ್ಕೆ ಉತ್ತರದಲ್ಲಿ ಸಂಪಾಜೆ ಕಣಿವೆಯು ಮೇರೆಯಾಗಿದೆ.
೪. ಸುಬ್ರಹ್ಮಣ್ಯ ಪರ್ವತ ಶ್ರೇಣಿ : ಇದು ಮಡಿಕೇರಿಯ ಸಾನುಭೂಮಿಗೆ ಪಶ್ಚಿಮ ಮೇರೆಯಾಗಿ, ಮಡಿಕೇರಿಯ ಸಾನುಭೂಮಿಯಿಂದ ಸಂಪಾಜೆ ಕಣಿವೆಗೆ ಉತ್ತರ ಭಾಗದಲ್ಲಿ ೮ ಮೈಲಿಗಳವರೆಗೆ ವಾಯವ್ಯ ದಿಕ್ಕಿಗೆ ಹಬ್ಬಿಕೊಂಡು, ಅಲ್ಲಿಂದ ಈಶಾನ್ಯ ದಿಕ್ಕಿಗೆ ತಿರುಗಿ, ಮಂಜರಾಭಾದಿಗೂ ಕೊಡಗಿಗೂ ಮಧ್ಯೆ ಇರುವ ಬಿಸಲೆಘಟ್ಟದ ವರೆಗೆ ಹೋಗಿದೆ. ಇದರ ಉತ್ತರಾಂತ್ಯದಲ್ಲಿ ಸಮುದ್ರಮಟ್ಟಕ್ಕೆ ೫,೬೨೬ ಅಡಿಗಳ ಎತ್ತರವಿರುವ ಸುಬ್ರಹ್ಮಣ್ಯ ಅಥವಾ ಪುಷ್ಪಗಿರಿ ಶಿಖರವು ಇದೆ. ಎರಡು ಕೋಡುಗಳುಳ್ಳ ಈ ಪ್ರಸಿದ್ಧಿ ಪಟ್ಟ ಶಿಖರವು ಮಡಿಕೇರಿಯಿಂದ ನೋಡುವಾಗ ಬಸವನ ಬೆನ್ನಿನ ಮೇಲಿರುವ ಲಿಂಗದಂತೆ ಕಾಣುವುದು. ಇದರ ಬುಡದಿಂದ ೬ ಮೈಲಿಗಳ ಉದ್ದವಿರುವ ಕಾಲು ದಾರಿಯಾಗಿ ಮೇಲಕ್ಕೆ ಹತ್ತಿ ಬಂದು ನೋಡಿದರೆ, ಕೊಡಗು, ಕನ್ನಡ, ಮೈಸೂರು ದೇಶಗಳು ಚೆನ್ನಾಗಿ ಕಾಣಬರುತ್ತವೆ. ಸಂಪಾಜೆ ಕಣಿವೆಯು ಮಡಿಕೇರಿಯ ಸಾನುಭೂಮಿಯಿಂದ ಕೆಳಗೆ ದಕ್ಷಿಣ ಕನ್ನಡದ ಮೈದಾನದವರೆಗೆ ೧೫ ಮೈಲಿಗಳ ಉದ್ದಕ್ಕೆ ವಿಸ್ತರಿಸಿದೆ. ಇದಕ್ಕೆ ದಕ್ಷಿಣದಲ್ಲಿ ಬೇಂಗುನಾಡು ಪರ್ವತ ಶ್ರೇಣಿಯೂ, ಉತ್ತರದಲ್ಲಿ ನೂರೊಕ್ಕಲುಬೆಟ್ಟ ಸಾಲೂ ಇವೆ. ಮಡಿಕೇರಿಯಿಂದ ಮಂಗಳೂರಿಗೆ ಹೋಗುವ ರಾಜಮಾರ್ಗವು ಈ ಕಣಿವೆಯಲ್ಲಿಯೇ ಹೋಗಿದೆ. ಈ ಕಣಿವೆಯ ತಗ್ಗಿನಲ್ಲಿ ಕನ್ನಡ ಜಿಲ್ಲೆಗೆ ಸೇರಿದ ಸಂಪಾಜೆ ಎಂಬ ಗ್ರಾಮವಿರುವುದರಿಂದ ಇದಕ್ಕೆ ಸಂಪಾಜೆ ಕಣಿವೆ ಎಂದು ಹೆಸರಾಯಿತು.
೫. ಮಡಿಕೇರಿ ಸಾನುಭೂಮಿಯು : ಮಡಿಕೇರಿಯ ಕೋಟೆ ಇರುವಲ್ಲಿ ೮,೮೦೦ ಅಡಿಗಳ ಉನ್ನತವುಳ್ಳದ್ದಾಗಿದೆ. ಅದರ ಸರಾಸರಿ ಎತ್ತರವು ೩,೫೦೦ ಅಡಿ. ಅದು ಉತ್ತರಕ್ಕೆ ಸೋಮವಾರಪೇಟೆವರೆಗೆ ೨೬ ಮೈಲಿಗಳ ದೂರ ಹೋಗಿದೆ; ಪೂರ್ವಕ್ಕೆ ಕಾವೇರೀ ಹೊಳೆಯವರೆಗೆ ಸುಮಾರು ೨೦ ಮೈಲಿ ಇಳಿಜಾರಾಗಿ ಹೋಗಿದೆ. ಕಾವೇರೀ ಹೊಳೆಯ ಹತ್ತ(ತ್ತಿ)ರ ಅದು ೨,೭೦೦ ಅಡಿ ಎತ್ತರವುಳ್ಳದ್ದಾಗಿದೆ. ಆ ಪ್ರಸ್ಥಭೂಮಿಯಲ್ಲಿ ಅಲ್ಲಲ್ಲಿ ಚಿಕ್ಕ ಚಿಕ್ಕ ಗುಡ್ಡಗಳೂ ಬೆಟ್ಟಸಾಲುಗಳೂ ಇವೆ. ಅದರ ಪಶ್ಚಿಮ ಮೇರೆ ಸುಬ್ರಹ್ಮಣ್ಯ ಪರ್ವತ ಶ್ರೇಣಿ, ದಕ್ಷಿಣ ಮೇರೆ ಹೊಸ್ಸೂರು ಬೆಟ್ಟಸಾಲು.
೬. ಹೊಸ್ಸೂರು ಬೆಟ್ಟಸಾಲು: ಮಡಿಕೇರಿಯ ಪ್ರಸ್ಥಭೂಮಿಯ ದಕ್ಷಿಣದಲ್ಲಿ ಪೂರ್ವಾಭಿಮುಖವಾಗಿ ಫ್ರೇಜರ್ ಪೇಟೆಯವರೆಗೆ ಡೊಂಕು ಡೊಂಕಾಗಿ ಹೋಗಿದೆ. ಇದರಲ್ಲಿ ತರಕಲಾದ ಕೆಲವು ಗುಡ್ಡಗಳುಂಟು. ಇವುಗಳಲ್ಲಿ ಮುಖ್ಯವಾದುದು ಕಲ್ಲೂರುಬೆಟ್ಟ.
೭. ನೂರೊಕ್ಕಲು ಬೆಟ್ಟಸಾಲು : ಮಡಿಕೇರಿಯ ಸಮೀಪದಿಂದ ಆಗ್ನೇಯಾಭಿಮುಖವಾಗಿ ಸಿದ್ಧಾಪುರಕ್ಕೆ ಸಮೀಪದಲ್ಲಿ ಕಾವೇರೀ ಹೊಳೆಯವರೆಗೆ ಹಬ್ಬಿಕೊಂಡಿದೆ. ಇದರ ಎತ್ತರವಾದ ನೂರೊಕ್ಕಲು ಎಂಬ ಶಿಖರದಿಂದ ಇದಕ್ಕೆ ಆ ಹೆಸರು ಬಂತು. ಈ ಶಿಖರದಲ್ಲಿ ನಿಂತು ನೋಡಿದರೆ, ಕೊಡಗು ದೇಶವೆಲ್ಲಾ ಕಾಣುವುದು.
೮. ಕೋಟೆ ಬೆಟ್ಟಸಾಲು : ಇದು ಸುಬ್ರಹ್ಮಣ್ಯ ಪರ್ವತ ಶ್ರೇಣಿಯಿಂದ ಹೊರಟು ಬರುವ ಚಿಕ್ಕದೊಂದು ಸಾಲು. ಮಡಿಕೇರಿಗೆ ೯ ಮೈಲಿಗಳ ಉತ್ತರದಲ್ಲಿರುವ ೨ ಶಿಖರಗಳುಳ್ಳ ಬೆಟ್ಟವೇ ಇದರ ಅತ್ಯುನ್ನತ ಭಾಗ. ಈ ಶಿಖರಗಳಲ್ಲಿ ಒಂದು ೫,೪೦೦ ಅಡಿಗಳ ಎತ್ತರವುಳ್ಳದ್ದು ಕೋಟೆ ಬೆಟ್ಟವೆಂತಲೂ, ಇನ್ನೊಂದು ಹಾರಂಗಲ್ ಬೆಟ್ಟವೆಂತಲೂ ಅನ್ನಿಸಿಕೊಳ್ಳುತ್ತದೆ. ಈ ಬೆಟ್ಟ ಸಾಲಿನ ತೊಪ್ಪಲು ಕಾಡುಗಳಿಂದ ಮುಚ್ಚಲ್ಪಟ್ಟಿದೆ ಮತ್ತು ತಗ್ಗುಗಳಲ್ಲೆಲ್ಲಾ ಅನೇಕ ಹೊಲ ಗದ್ದೆಗಳಿವೆ. ಕೋಟೆ ಬೆಟ್ಟದ ತುದಿಯಲ್ಲಿ ಯಾವಾಗಲೂ ನೀರಿನಿಂದ ತುಂಬಿಕೊಂಡಿರುವ ಎರಡು ಕೆರೆಗಳಿವೆ; ಇವುಗಳಲ್ಲೊಂದು ಬ್ರಾಹ್ಮಣರ ಉಪಯೋಗಕ್ಕೂ, ಇನ್ನೊಂದು ಕೊಡಗರ ಉಪಯೋಗಕ್ಕೂ ಆಗಿದೆ. ಅದರ ಶಿಖರದಲ್ಲಿ ಚಿಕ್ಕದೊಂದು ಶಿವಾಲಯವಿದೆ.
೯. ಏಳು ಸಾವಿರ ಸೀಮೆ ಬೆಟ್ಟಗಳು : ಇವು ಪಶ್ಚಿಮ ಘಟ್ಟಗಳಲ್ಲಿಯ ಬೆಟ್ಟ ಸಾಲುಗಳಿಗೆ ಹೊಂದಿಕೆಯಾಗಿರದೆ ಕೊಡಗಿನ ಉತ್ತರ ಮೇರೆಯಿಂದ ದಕ್ಷಿಣಾಭಿಮುಖವಾಗಿ ಹೊರಟು ಬಂದು, ಕಾವೇರೀ ಹೊಳೆಗೆ ಮುಟ್ಟಿ ಇವೆ. ಇವುಗಳಲ್ಲಿ ಪ್ರಾಯಶ: ಕೊಡಗಿನ ಎಲ್ಲಾ ಕಡೆಗಳಿಂದಲೂ ನೋಡಬಹುದಾದ ೪,೪೯೦ ಅಡಿಗಳ ಎತ್ತರವುಳ್ಳ ಸುಂದರವಾದ ಮಾಲಂಬಿಬೆಟ್ಟವೂ ಕಣಗಾಲ ಬೆಟ್ಟವೂ ಇವೆ.

ಕೊಡಗು – ಬೆಟ್ಟ, ನದಿ, ತಾಲೂಕು ಮತ್ತು ರಸ್ತೆಗಳು
 ನದಿಗಳು
ಕೊಡಗು ದೇಶದ ನದಿಗಳು ವಿಶೇಷವಾಗಿ ಆಳವಾಗಿಯೂ ಅಗಲವಾಗಿಯೂ ಇಲ್ಲದಿದ್ದರೂ, ಸದಾಕಾಲದಲ್ಲಿಯೂ ಬೇಕಾದಷ್ಟು ನೀರಿನಿಂದ ಕೂಡಿರುತ್ತವೆ. ಇವುಗಳು ಎತ್ತರವಾದ ಪರ್ವತಗಳಲ್ಲಿ ಹುಟ್ಟಿ, ಕಲ್ಲುಗಳೊಳಗೆ ಬಹು ವೇಗವಾಗಿ ಹರಿದು ಹೋಗುವುದರಿಂದ ದೋಣಿ ಮೊದಲಾದುವುಗಳನ್ನು ನಡಿಸಲಿಕ್ಕಾಗುವುದಿಲ್ಲಾ ಮತ್ತು ದಡಗಳು ಎತ್ತರವಾಗಿರುವುದರಿಂದಲೂ ತೀರದಲ್ಲಿರುವ ಭೂಮಿಯು ವಿಷಮವಾಗಿರುವುದರಿಂದಲೂ ಈ ನೀರು ವ್ಯವಸಾಯಕ್ಕೆ ಉಪಯೋಗಿಸಿಕೊಳ್ಳಲಿಕ್ಕೆ ಆಗುವುದಿಲ್ಲಾ, ಚಿಕ್ಕ ಚಿಕ್ಕ ಹಳ್ಳಗಳ ನೀರನ್ನು ಮಾತ್ರ ಗದ್ದೆಗಳಿಗೆ ಉಪಯೋಗಿಸಿಕೊಳ್ಳುತ್ತಾರೆ. ಚಿಕ್ಕ ಹೊಳೆಗಳ ನೀರು ಹೆಚ್ಚು ಕಡಿಮೆ ಒಂದೇ ತರವಾಗಿರುತ್ತದೆ. ಜೂನ್ ತಿಂಗಳಲ್ಲಿ ಮುಂಗಾರು ಮಳೆ ಪ್ರಾರಂಭವಾಗುತ್ತಲೇ ಇವುಗಳು ನೀರಿನಿಂದ ತುಂಬಿ ಬಹು ವೇಗವಾಗಿ ಅಕ್ಟೋಬರು ತಿಂಗಳಿನವರೆಗೆ ಹರಿಯುತ್ತಿದ್ದು ಅಲ್ಲಿಂದಾಚೆಗೆ ಬೇಸಗೆಯಲ್ಲಿ ಮೊದಲಿದ್ದಂತೆಯೇ ಸಣ್ಣವಾಗುತ್ತಾ ಬರುತ್ತವೆ.
ಕೊಡಗು ದೇಶವು ಪಶ್ಚಿಮ ಘಟ್ಟಗಳಿಂದ ಪೂರ್ವಕ್ಕೆ ಇಳಿಜಾರಾಗಿರುವುದರಿಂದ ಈ ನದಿಗಳೆಲ್ಲಾ ಪ್ರಾಯಶಃ ಪೂರ್ವ ದಿಕ್ಕಿಗೆ ಹರಿಯುತ್ತವೆ. ಬರಪೊಳೆ, ನೊಜೆಕಲ್ಲು ಕುಮಾರಧಾರಿ ಎಂಬ ಮೂರು ಹೊಳೆಗಳು ಘಟ್ಟಗಳಲ್ಲಿ ಹುಟ್ಟಿ ಕಣಿವೆಗಳ ಮಾರ್ಗವಾಗಿ ಪಶ್ಚಿಮಕ್ಕೆ ಹರಿದು ಹಿಂದು ಸಾಗರಕ್ಕೆ ಕೂಡುತ್ತವೆ.
ಬರಪೊಳೆ ಕಿಗ್ಗಟ್ನಾಡು ತಾಲೂಕಿನಲ್ಲಿ ಬ್ರಹ್ಮಗಿರಿಗಳಲ್ಲಿ ಹುಟ್ಟಿ, ಆಳವಾದ ಕಣಿವೆಯಲ್ಲಿ ಪಶ್ಚಿಮಾಭಿಮುಖವಾಗಿ ಸ್ವಲ್ಪ ದೂರ ಹರಿದು, ಮಲೆಯಾಳ ಸರಹದ್ದಿನಲ್ಲಿ ಎತ್ತರವಾದ ಒಂದು ಬೆಟ್ಟದಿಂದ ಕೆಳಕ್ಕೆ ದುಮುಕಿ, ಅಲ್ಲಿಂದ ಉತ್ತರ ಮಲೆಯಾಳದಲ್ಲಿ ಹರಿದು, ಚರಕಲ್ ಎಂಬ ಪಟ್ಟಕ್ಕೆ ಸಮೀಪದಲ್ಲಿ ಸಮುದ್ರಕ್ಕೆ ಸಂಗಮವಾಗುತ್ತದೆ.
ನೊಜೆಕಲ್ಲು ಹೊಳೆ ಸಂಪಾಜೆ ಕಣಿವೆಯಲ್ಲಿ ಇಳಿದು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹರಿದು ಕಾಸರಗೋಡು ಎಂಬ ಪಟ್ಟಣದ ಸಮೀಪದಲ್ಲಿ ಸಮುದ್ರಕ್ಕೆ ಕೂಡುತ್ತದೆ. ಅಲ್ಲಿ ಅದಕ್ಕೆ ಬಸವನೀ ಹೊಳೆ ಎನ್ನುತ್ತಾರೆ.
ಕುಮಾರಧಾರಿ ನದಿಯು ಸುಬ್ರಹ್ಮಣ್ಯ ಘಟ್ಟಗಳಲ್ಲಿ ಹುಟ್ಟಿ ಸ್ವಲ್ಪ ದೂರದವರೆಗೆ ಮಂಜರಾಬಾದಿಗೂ ಕೊಡಗಿಗೂ ನಡುವೆ ಕೊಡಗಿನ ಉತ್ತರ ಮೇರೆಯಾಗಿ ಹರಿದು, ಅಲ್ಲಿಂದ ಬಿಸಲೆಘಾಟಿಗಾಗಿ ದಕ್ಷಿಣ ಕನ್ನಡ ಜಿಲ್ಲೆಗೆ ಇಳಿದು, ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಅತಿ ದೊಡ್ಡದಾದ ನೇತ್ರಾವತಿ ಎಂಬ ನದಿಯನ್ನು ಉಪ್ಪಿನಂಗಡಿ ಎಂಬ ಊರಿನಲ್ಲಿ ಕೂಡಿಕೊಂಡು, ಇನ್ನೂ ಸ್ವಲ್ಪ ದೂರ ಪ್ರವಹಿಸಿ, ಮಂಗಳೂರು ಪಟ್ಟದ ಹತ್ತಿರ ಸಮುದ್ರಕ್ಕೆ ಕೂಡುತ್ತದೆ. ಇದರ ಉದ್ದವು ೧೦೦ ಮೈಲಿಗಳು.
ಪೂರ್ವ ದಿಕ್ಕಿಗೆ ಹರಿಯುವ ನದಿಗಳು : ಕಾವೇರಿಯೂ, ಇದರ ಉಪನದಿಗಳಾದ ಹಾರಂಗಿ, ಹೇಮಾವತಿ, ಲಕ್ಷ್ಮಣ ತೀರ್ಥ.
ಕಾವೇರೀ ನದಿ – ಇದು ದಕ್ಷಿಣ ಹಿಂದುಸ್ಥಾನದಲ್ಲೆಲ್ಲಾ ಅತಿ ಪ್ರಸಿದ್ಧವಾದುದು. ಇದು ಕೊಡಗಿನಲ್ಲಿ ಹುಟ್ಟಿ, ಪೂರ್ವಾಭಿಮುಖವಾಗಿ ಮೈಸೂರು ಸಂಸ್ಥಾನದಲ್ಲಿ ಹರಿದು, ಸೇಲಮ್ ಕೊಯಮ್ಮುತ್ತೂರ ಜಿಲ್ಲೆಗಳಿಗೆ ಮಧ್ಯೆ ಮೇರೆಯಾಗಿ ಹೋಗಿ, ತಿರುಚಿನಾಪಳ್ಳಿ ತಂಜಾವೂರು ಜಿಲ್ಲೆಗಳಲ್ಲಿ ಹರಿದು, ಸಮುದ್ರಕ್ಕೆ ಕೂಡುತ್ತದೆ. ಇದರ ಉದ್ದ ೪೦೦ ಮೈಲಿ. ತಂಜಾವೂರು ಜಿಲ್ಲೆಯಲ್ಲಿ ಈ ನದಿಗೆ ಅಲ್ಲಲ್ಲಿ ಅಣೆಕಟ್ಟುಗಳನ್ನು ಕಟ್ಟಿ, ಉಭಯ ತೀರಗಳಲ್ಲಿಯೂ ಕಾಲಿ
[ಲು]ವೆಗಳ ಮೂಲಕವಾಗಿ ನೀರನ್ನು ತೆಗೆಗುಕೊಂಡು ಹೋಗಿ, ಗದ್ದೆ ಮೊದಲಾದ ವ್ಯವಸಾಯಗಳಿಗೆ ಉಪಯೋಗ ಪಡಿಸಿಕೊಳ್ಳೋಣದರಿಂದ, ಈ ಜಿಲ್ಲೆಯು ದಕ್ಷಿಣ ಹಿಂದುಸ್ಥಾನದ ‘ಉದ್ಯಾನ’ ವೆಂದು ಎನ್ನಿಸಿಕೊಳ್ಳುತ್ತದೆ. ಕಾವೇರಿಯು ಪಶ್ಚಿಮ ಘಟ್ಟಗಳ ಅಂಚಿನಲ್ಲಿರುವ ಬ್ರಹ್ಮಗಿರಿಯಲ್ಲಿ ಉದ್ಭವಿಸುತ್ತದೆ. ಅಲ್ಲಿ ಸಮೀಪದಲ್ಲಿಯೇ ಕನಿಕೆ ಹೊಳೆಯೂ ಹುಟ್ಟಿ, ಸ್ವಲ್ಪ ದೂರ ಹರಿದು, ಬ್ರಹ್ಮಗಿರಿಯ ತಗ್ಗಿನಲ್ಲಿ ಭಾಗಮಂಡಲವೆಂಬ ಗ್ರಾಮದಲ್ಲಿ ಕಾವೇರಿಗೆ ಕೂಡುತ್ತದೆ.
ತಲೆಕಾವೇರಿಯಲ್ಲಿಯೂ ಭಾಗಮಂಡಲದಲ್ಲಿಯೂ ಪರಿಶುದ್ಧವೆನ್ನಿಸಿಕೊಳ್ಳುವ ಹಿಂದೂ ದೇವಸ್ಥಾನಗಳಿವೆ. ಈ ದೇವಸ್ಥಾನಗಳಿಗೆ ಪ್ರತಿ ವರ್ಷದಲ್ಲಿಯೂ ನೆರೆಯೂರುಗಳಿಂದ ಸಾವಿರಾರು ಮಂದಿ ಯಾತ್ರಿಕರು ಬರುತ್ತಾರೆ. ಬೇಸಗೆಯಲ್ಲಿ ಕಾವೇರಿಯು ಶಾಂತವಾಗಿಯೂ ಮಂದವಾಗಿಯೂ ಹರಿಯುತ್ತದೆ. ಆದರೆ ಮಳೆಗಾಲದಲ್ಲಿ ಕಲಕಾದ ನೀರಿನಿಂದ ತುಂಬಿ ಅಗಲವಾಗಿ, ಬಹುವೇಗವಾಗಿಯೂ ಭಯಂಕರವಾಗಿಯೂ ಓಡುತ್ತಾ, ತೀರದಿಂದ ಕುಸಿದು ಬೀಳುವ ಮರ-ಗಿಡಗಳನ್ನು ಕೊಚ್ಚಿಕೊಂಡು ಹೋಗುತ್ತಾ ಅನೇಕ ಸಲ ಅಜುಬಾಜು ಇರುವ ಭೂಮಿಯನ್ನು ಮುಚ್ಚಿಕೊಳ್ಳುತ್ತದೆ. ಕಾವೇರಿಯು ಭಾಗಮಂಡಲದಿಂದ ಆಗ್ನೇಯಾಭಿಮುಖವಾಗಿ ಪಾಡಿನಾಲ್ಕುನಾಡಿನಲ್ಲಿ ಹರಿಯುತ್ತದೆ. ಅಲ್ಲಿ ಅದಕ್ಕೆ ತಡಿಯಂಡಮೋಳು ಶಿಖರದಿಂದ ಇಳಿದು ಬರುವ ಕಕ್ಕಬೆ ಹೊಳೆಯು ಕೂಡುತ್ತದೆ. ಅಲ್ಲಿಂದ ಮಡಿಕೇರಿ ಎಡೆನಾಲ್ಕು ನಾಡು ತಾಲೂಕುಗಳಿಗೆ ಮಧ್ಯೆ ಸಿದ್ದಾಪುರದವರೆಗೆ ಪೂರ್ವ ದಿಕ್ಕಿಗೆ ಹರಿದು, ಆ ಮೇಲೆ ಉತ್ತರಾಭಿಮುಖವಾಗಿ ಕೊಡಗು ಜಿಲ್ಲೆಯ ಪೂರ್ವ ಮೇರೆಯಾಗಿ ಮೈಸೂರನ್ನೂ ನಂಜರಾಯಪಟ್ಟ ತಾಲೂಕನ್ನೂ ವಿಂಗಡಿಸಿ ೨೫ ಮೈಲಿಗಳ ದೂರಕ್ಕೆ ಹೋಗುತ್ತದೆ. ಫ್ರೇಜರ್ ಪೇಟೆಗೆ ಸಮೀಪದಲ್ಲಿ ಹಾರಂಗಿ ಹೊಳೆಯು ಇದಕ್ಕೆ ಸಂಗಮವಾಗುತ್ತದೆ. ಹೇಮಾವತಿ, ಲಕ್ಷ್ಮಣತೀರ್ಥಗಳೆಂಬ ಹೊಳೆಗಳು ಕೊಡಗು ಜಿಲ್ಲೆಯ ಹೊರಗೆ ಮೈಸೂರು ಸೀಮೆಯಲ್ಲಿ ಕಾವೇರೀ ಹೊಳೆಗೆ ಕೂಡುತ್ತವೆ.
ಹಾರಂಗಿ ನದಿ – ಮಡಿಕೇರಿಯ ಸಾನುಭೂಮಿಯಿಂದ ಇಳಿದು ಬರುವ ಮುತ್ತಾರೆಮುಟ್ಟು ಹೊಳೆಯೂ, ನೂರೊಕ್ಕಲು ಬೆಟ್ಟಗಳಿಂದ ಬರುವ ಚಿಕ್ಕ ಹೊಳೆಯೂ ಕೂಡಿ ಹಾರಂಗಿ ಅಥವಾ ಸುವರ್ಣವತಿ ಎಂಬ ಹೊಳೆಯು ಆಗುತ್ತದೆ. ಸುವರ್ಣವತಿಗೆ ಸೋಮವಾರಪೇಟೆಯಿಂದ ಬರುವ ಕಕ್ಕೆಹೊಳೆಯೂ, ಕೋಟೆ ಬೆಟ್ಟದಿಂದ ಬರುವ ಹಟ್ಟಿ ಹೊಳೆಯೂ ಸಂಗಮವಾಗುತ್ತವೆ. ಉತ್ತರ ಕೊಡಗಿನಲ್ಲಿ ಬೀಳುವ ಮಳೆಯ ನೀರೆಲ್ಲಾ ಈ ಹೊಳೆಗಳ ಮೂಲಕ ಕಾವೇರಿಗೆ ಸೇರುತ್ತದೆ. ಹಾರಂಗಿಹೊಳೆಯೂ ಮಡಿಕೇರಿ ತಾಲೂಕಿಗೆ ಉತ್ತರದಲ್ಲಿ ಹರಿದು, ಈ ತಾಲೂಕನ್ನು ನಂಜರಾಯಪಟ್ಟ ತಾಲೂಕಿನಿಂದ ಪ್ರತ್ಯೇಕಿಸಿ, ಅನಂತರ ನಂಜರಾಯಪಟ್ಟ ತಾಲೂಕಿನಲ್ಲಿ ಹರಿದು, ಕಾವೇರಿಯನ್ನು ಸೇರುತ್ತದೆ.
ಹೇಮಾವತಿಯು ಮೈಸೂರು ದೇಶದಲ್ಲಿ ಹುಟ್ಟಿ, ಕೊಡಗು ಸೀಮೆಯ ಉತ್ತರ ಮೇರೆಯಾಗಿ ಹರಿದು ಏಳು ಸಾವಿರ ಸೀಮೆ ತಾಲೂಕನ್ನು ಮಂಜರಾಬಾದ ತಾಲೂಕಿನಿಂದ ವಿಂಗಡಿಸುತ್ತದೆ. ಇದು ಕೊಡಗಿನಲ್ಲಿ ಹರಿಯದೆ ಇರುವುದರಿಂದ, ಕೊಡಗಿನ ನದಿಗಳಲ್ಲೊಂದಲ್ಲದಿದ್ದರೂ, ಕೊಡಗಿನ ಉತ್ತರ ಮೇರೆಯಾಗಿದೆ.
ಲಕ್ಷ್ಮಣತೀರ್ಥವು ಕಿಗ್ಗಟ್ನಾಡು ತಾಲೂಕಿನಲ್ಲಿ ಮುಖ್ಯವಾದ ನದಿಯಾಗಿದೆ. ಇದು ದೇವಾಸಿಬೆಟ್ಟದಲ್ಲಿರುವ ಮುನಿಕಾಡಿನಲ್ಲಿ ಹುಟ್ಟಿ, ಸ್ವಲ್ಪ ದೂರದಲ್ಲಿ ಇರ್ಪು ಎಂಬ ಸ್ಥಳದಲ್ಲಿ ಎತ್ತರವಾದ ಕಲ್ಲು ಕೆಳಗೆ ದುಮುಕಿ, ವಾಯವ್ಯ ಮುಖವಾಗಿ ಹರಿದು, ರಾಮತೀರ್ಥವೆಂಬ ಹೊಳೆಯನ್ನು ಕೂಡಿಕೊಂಡು, ಮೈಸೂರು ಸೀಮೆಯಲ್ಲಿ ಕಾವೇರೀ ಹೊಳೆಯನ್ನು ಸೇರುತ್ತದೆ. ಇರ್ಪಿನಲ್ಲಿ ಆಗುವ ಜಾತ್ರೆಗೆ ಸಾವಿರಾರು ಮಂದಿ ಕೂಡುತ್ತಾರೆ.
ವಾಯುಗುಣ
ಕೊಡಗು ದೇಶದ ವಾಯುಗುಣವು ಕೊಡಗರಿಗೂ ವಿಲಾಯತಿಯವರಿಗೂ ಬಹಳ ಹಿತಕರವಾಗಿರುವುದಲ್ಲದೆ, ಪ್ರಾಯಶಃ ಎಲ್ಲರಿಗೂ ಆರೋಗ್ಯಕರವಾಗಿದೆ. ಸಂವತ್ಸರವು ಮಾರ್ಚಿಯಿಂದ ಮೇವರೆಗೆ ಬೇಸಿಗೆ ಕಾಲ, ಜೂನೆ ಮೊದಲ್ಗೊಂಡು ನವಂಬರ್ ವರೆಗೆ ಮಳೆಗಾಲ, ಡಿಸೆಂಬರ್ ಹಿಡಿದು ಫೆಬ್ರವರಿವರೆಗೆ ಚಳಿಗಾಲ, ಹೀಗೆ ಮೂರು ಭಾಗವಾಗಿ ತೋರುವುದು. ಮಾರ್ಚಿ ಮಾಸ ಅಂತ್ಯದಲ್ಲಿ ನೈಋತ್ಯ ದಿಕ್ಕಿನಿಂದ ಮೋಡಗಳು ಬಂದು ಕೂಡಲಿಕ್ಕೆ ಪ್ರಾರಂಭವಾಗುತ್ತದೆ. ಮತ್ತು ತಂಪಾದ ಸಮುದ್ರದ ಗಾಳಿಯು ಕ್ರಮಕ್ರಮವಾಗಿ ಘಟ್ಟಗಳ ಮೇಲೆ ಬೀಸಲು ಆರಂಭಿಸುತ್ತದೆ. ಏಪ್ರಿಲ್ ಮೇ ಮಾಸಗಳಲ್ಲಿ ಬಿಸಲಿನ ಕಾವು ಹೆಚ್ಚುತ್ತಾ ಬಂದು, ಆಕಾಶದ ಪಶ್ಚಿಮ ಭಾಗದಲ್ಲಿ ಬಲವಾದ ಮೇಘರಾಶಿಗಳು ಪ್ರಸರಿಸಿ, ಆಗಾಗ್ಗೆ ಗುಡುಗೂ ಮಿಂಚೂ ಮಳೆಯೂ ಉಂಟಾಗಿ ಮುಂಗಾರು ಸಮೀಪಿಸಿತು ಎಂಬುದನ್ನು ಸೂಚಿಸುತ್ತದೆ. ಮೇ ಮಾಸದ ಅಂತ್ಯದಲ್ಲಿ ಮೋಡಗಳು ದಟ್ಟವಾಗಿಯೂ ಹೆಚ್ಚು ಕಪ್ಪು ಬಣ್ಣವುಳ್ಳವುಗಳಾಗಿಯೂ ಇರುತ್ತವೆ. ಜೂನ್ ಮಾಸದ ಆದಿಭಾಗದಲ್ಲಿ ಮುಂಗಾರು ಪ್ರಾರಂಭಿಸಿ ಮಳೆ ಸುರಿಯ ತೊಡಗುವುದು. ಗಾಳಿಯು ಬಹಳ ಬಿರುಸಾಗಿಯೇ ಬೀಸುವುದು. ಜುಲಾಯಿ ಆಗೊಸ್ತು ಮಾಸಗಳಲ್ಲಿ ವರ್ಷಿಸುವ ಮಳೆಯು ಅತ್ಯಂತ ಕಠಿಣವಾಗಿದೆ; ಆಗ ಕೆಲವು ವಾರಗಳವರೆಗೆ ಸೂರ್ಯನು ಕಾಣುವುದೇ ಇಲ್ಲ ಹೊಳೆಗಳೆಲ್ಲ ಪೂರ್ಣ ಪ್ರವಾಹದೊಡನೆ ರೌದ್ರದಿಂದ ಮೊರೆಯುತ್ತಾ ಬೈಲುಸೀಮೆಗೆ ಹರಿದು ಹೋಗುವುವು. ಗದ್ದೆಗಳೆಲ್ಲಾ ನೀರು ತುಂಬಿಕೊಂಡು ಕೆರೆಗಳಂತೆ ಕಾಣುವುವು. ರಾಜಮಾರ್ಗಗಳಲ್ಲಿ ಅಲ್ಲದೇ ಇತರ ಕಡೆ ಪ್ರಯಾಣ ಮಾಡುವುದು ಕಷ್ಟ ಸಾಧ್ಯವು; ಯಾತಕ್ಕೆಂದರೆ ತಗ್ಗುಗಳಲ್ಲೆಲ್ಲಾ ದಾಟಲಿಕ್ಕೆ ಅಶಕ್ಯವಾದ ತೊರೆಗಳು ತುಂಬಿರುವುವು. ಅನೇಕ ಗ್ರಾಮಗಳಲ್ಲಿ ಜನರು ಒಂದು ಕಡೆಯಿಂದ ಇನ್ನೊಂದು ಕಡೆಗೆ ಹೋಗಲಾರದೆ ತಮ್ಮ ತಮ್ಮ ಗ್ರಾಮಗಳಲ್ಲಿಯೇ ಇರುವರು. ಬೆಟ್ಟಸೀಮೆಗಳಲ್ಲೆಲ್ಲಾ ಹೀಗೆಯೇ ಇರುವುದು. ನಂಜರಾಯಪಟ್ಟ ಏಳು ಸಾವಿರ ಸೀಮೆಗಳಲ್ಲಿ ಮಾತ್ರ ಮಳೆಯು ಇಷ್ಟು ಇಲ್ಲ, ಅಗೊಸ್ತು ಮಾಸದ ಅಂತ್ಯದಲ್ಲಿ ಮಳೆಯು ದಿನೇ ದಿನೇ ಕಡಿಮೆಯಾಗುತ್ತಾ ಬಂದು, ಕಡೆಗೆ ಕೆಲವು ದಿವಸಗಳವರೆಗೆ ಪೂರಾ ನಿಮತು ಹೋಗಿ ಬಿಸಲು ಬರುವುದು. ಸಪ್ಪಂಬರ್ ಮಾಸದಲ್ಲಿ ಒಂದೆರಡು ದಿನ ಮಳೆ ಬರುವುದು, ಒಂದೆರಡು ದಿನ ಬಿಸಲು ಕಾಯುವುದು. ಅಕ್ಟೋಬರ್ ಮಾಸದಲ್ಲಿ ಮುಂಗಾರು ಮಳೆ ಅಖೈರಾಗಿ ಈಶಾನ್ಯ ದಿಕ್ಕಿನಿಂದ ಗಾಳಿ ಬಲವಾಗಿ ಬೀಸುತ್ತಾ ಆಕಾಶವನ್ನು ನಿರ್ಮೇಘವಾಗಿ ಮಾಡುವುದು. ನವಂಬರ್ ಮಾಸದಲ್ಲಿಯೂ ಡಿಸೆಂಬರ್ ಮಾಸದ ಆದಿಭಾಗದಲ್ಲಿಯೂ ಈ ಗಾಳಿಯು ಪೂರ್ವ ದಿಕ್ಕಿನಿಂದ ಮಳೆಯನ್ನು ಹೊಡಕೊಂಡು ಬರುವುದುಂಟು. ಆದರೆ ಈ ಗಾಳಿಯಲ್ಲಿ ಬರುವ ಮೇಘಗಳು ಬಂಗಾಳ ಕೊಲ್ಲಿಯಿಂದ ಬರುತ್ತಾ ಉದ್ದಕ್ಕೂ ಮಳೆ ಸುರಿಸುತ್ತಲೇ ಇದ್ದು ಇಲ್ಲಿಗೆ ಬರುವಾಗ ವಿರಳವಾಗುವುವು. ಈ ಮಳೆಗೆ ಹಿಂಗಾರು ಮಳೆ ಎನ್ನುತ್ತಾರೆ. ಮುಂಗಾರು ಮಳೆಯು ಕೊಡಗಿನಲ್ಲಿ ಎಷ್ಟು ಬಲವಾಗಿ ಹೊಡಿಯುತ್ತದೋ ಅಷ್ಟೇ ಬಲವಾಗಿ ಹಿಂಗಾರು ಮಳೆಯು ಪೂರ್ವ ಸಮುದ್ರದ ತೀರದಲ್ಲಿ ಹೊಡಿಯುವುದು. ಡಿಸೆಂಬರ್ ಜನವರಿ ಮಾಸಗಳಲ್ಲಿ ಬೆಳಿಗ್ಗೆ ಪ್ರಾಯಶಃ ಯಾವಾಗಲೂ ಮಂಜು ಸುರಿಯುವುದು. ಆದರೆ ಆಕಾಶವು ನಿರ್ಮಲವಾಗಿದ್ದು, ಗಾಳಿಯು ಬಹು ಶೀತವಾಗಿಯೂ ಶುದ್ಧವಾಗಿಯೂ ಆರೋಗ್ಯಕರವಾಗಿಯೂ ಇರುವುದರಿಂದ ಈ ಕಾಲವು ಬಹಳ ರಮಣೀಯವಾಗಿ ತೋರುವುದು.
ಉತ್ಪನ್ನಗಳು
ಅಕ್ಕಿ, ಯಾಲ, ಕಾಫಿ, ಸಿಂಕೋನಾ ಇವುಗಳೇ ಮುಖ್ಯವಾದ ಉತ್ಪನ್ನಗಳು. ನಂಜರಾಯಪಟ್ಟದ ತಗ್ಗಾದ ಮೈದಾನುಗಳಲ್ಲಿ ರಾಗಿ, ಅವರೆ, ತೊಗರಿ, ಹುರುಳಿ ಮುಂತಾದ ಕೆಲವು ಖುಷ್ಕಿ ಪೈರುಗಳು ಸಹ ಬೆಳೆಯುತ್ತವೆ.
ಬತ್ತ : ಇದು ಕೊಡಗಿನ ಮುಖ್ಯ ಉತ್ಪನ್ನವಾಗಿರುತ್ತದೆ. ಈ ದೇಶದ ಖರ್ಚಿಗೂ ಮಲೆಯಾಳಕ್ಕೆ ರಫ್ತು ಮಾಡುವುದಕ್ಕೂ ಬೇಕಾದಷ್ಟು ಬತ್ತವು ದೇಶದ ಎಲ್ಲಾ ಕಡೆಯಲ್ಲಿಯೂ ಇರುವ ತಗ್ಗುಭೂಮಿಗಳಲ್ಲಿ ಬೆಳೆಯುತ್ತದೆ. ದಕ್ಷಿಣ ಕೊಡಗಿನಲ್‌ಲಿ ಮುಖ್ಯವಾಗಿ ವೀರರಾಜೇಂದ್ರಪೇಟೆ ಕಿಗ್ಗಟ್ನಾಡು ಇವುಗಳ ಸುತ್ತಮುತ್ತ ಬಹಳ ಅಗಲವೂ ಅನೇಕ ಮೈಲಿಗಳ ಉದ್ದವೂ ಉಳ್ಳ ಗದ್ದೆಗಳಿರುತ್ತವೆ. ಆದರೆ ಇವುಗಳ ಮಣ್ಣು ಘಟ್ಟಸರಹದ್ದಿನಲ್ಲಿ ಮೆಟ್ಲು ಮೆಟ್ಲಾಗಿಯೂ ಇಕ್ಕಟ್ಟಾಗಿಯೂ ಇರುವ ಸಣ್ಣ ಗದ್ದೆಗಳ ಮಣ್ಣಿನಷ್ಟು ಒಳ್ಳೆಯದಲ್ಲ, ತಗ್ಗುಭೂಮಿಯಲ್ಲಿರುವ ಗದ್ದೆಗಳಿಗೆ ವೈಲುಗದ್ದೆಗಳೆಂತಲೂ, ಗುಡ್ಡಗಳ ಓರೆಗಳಲ್ಲಿರುವ ಗದ್ದೆಗಳಿಗೆ ಮಕ್ಕಿಗದ್ದೆಗಳೆಂತಲೂ ಹೆಸರು, ದೊಡ್ಡ ಬತ್ತ, ಹಸನಾದ ಸಣ್ಣ ಬತ್ತ ಕೇಸರಿ, ಕಳಮೆ ಮುಂತಾದ ವಿವಿಧ ಜಾತಿಯ ಬತ್ತವು ಕೊಡಗು ದೇಶದ ಎಲ್ಲಾ ಕಡೆಗಳಲ್ಲಿಯೂ ಬೆಳೆಯುತ್ತದೆ. ಗದ್ದೆಯ ಮಣ್ಣ ರಸವತ್ತಾದ್ದರಿಂದ ವ್ಯವಸಾಯಕ್ಕೆ ತಕ್ಕ ಪ್ರತಿಫಲವನ್ನು ಇತರ ಭೂಮಿಗಳಿಗಿಂತ ಹೆಚ್ಚಾಗಿ ಪಡೆಯಬಹುದು. ಒಂದು ಸೇರು ಬತ್ತ ಬಿತ್ತಿದರೆ, ೫೦ ರಿಂದ ೧೦೦ ಸೇರುಗಳವರೆಗೂ ಬೆಳೆಯುತ್ತದೆ. ಬೇಸಗೆಯಲ್ಲೆಲ್ಲಾ ಕೂಡಿಸಿದ ದನವಿನ ಗೊಬ್ಬರ ಒಣಗಿದ ಎಲೆ ಮುಂತಾದವುಗಳನ್ನು ಹೆಂಗಸರು ದೊಡ್ಡ ಕುಕ್ಕೆಗಳಲ್ಲಿ ಗದ್ದೆಗಳಿಗೆ ತೆಗೆದುಕೊಂಡು ಹೋಗಿ ಸಣ್ಣ ಸಣ್ಣ ಗುಪ್ಪೆಗಳಾಗಿ ಇಡುತ್ತಾರೆ. ಅಲ್ಲಿ ಅವುಗಳನ್ನು ಸುಟ್ಟು ಬೂದಿಯನ್ನು ಗದ್ದೆಯಲ್ಲೆಲ್ಲಾ ಚೆಲ್ಲುತ್ತಾರೆ. ಏಪ್ರಿಲ್ ಮೇ ತಿಂಗಳಲ್ಲಿ ಒಂದೆರಡು ಮಳೆ ಹೊಡೆದ ಒಡನೆಯೇ ಉಳುವುದಕ್ಕೆ ಪ್ರಾರಂಭವಾಗುವುದು. ಮೇ ತಿಂಗಳ ಅಂತ್ಯದೊಳಗಾಗಿ ಆಗೆಗದ್ದೆಗಳಲ್ಲಿ ಬೀಜವನ್ನು ಬಿತ್ತುತ್ತಾರೆ. ಜುಲೈ ಅಗೊಸ್ತು ತಿಂಗಳ ಮಳೆಗಾಲದಲ್ಲಿ ನಾಟಿಯ ಕೆಲಸವು ನಡಿಯುತ್ತದೆ. ನವಂಬರ್ ಡಿಸೆಂಬರ್ ಮಾಸಗಳಲ್ಲಿ ಬತ್ತವು ಹಣ್ಣಾದ ಕೂಡಲೇ ಹುತ್ತರಿ ಹಬ್ಬವು ಆಗುವುದು. ಅನಂತರ ಬತ್ತದ ಪೈರನ್ನು ಕಟಾವು ಮಾಡಿ ಜನವರಿ ಫೆಬ್ರುವರಿ ಮಾಸಗಳಲ್ಲಿ ಅರಿಗಳನ್ನು ಗದ್ದೆಗಳಿಂದ ಕಣಕ್ಕೆ ಸಾಗಿಸಿ ಅಲ್ಲಿ ಒಕ್ಕಲು ಹಾಕುತ್ತಾರೆ.
ಯಾಲ[ಏಲಕ್ಕಿ] : ಅನೇಕ ಕೊಡಗರಿಗೆ ಮುಖ್ಯವಾದ ಕೃಷಿಗಳಲ್ಲಿ ಬತ್ತಕ್ಕೆ ಎರಡನೆಯದು ಯಾಲ. ಪೂರ್ವದಲ್ಲಿ ಯಾಲಕ್ಕಿಯ ತೋಟವು ಒಂದು ಚಿನ್ನದ ಗಣಿಯಷ್ಟು ಬೆಲೆಯುಳ್ಳದ್ದೆಂದು ಎಣಿಸಲ್ಪಟ್ಟಿತ್ತು ಆದರೆ ಈಗ ಯಾಲದ ಕ್ರಯ ಕಡಿಮೆಯಾದ್ದರಿಂದ ಮೊದಲಿನಷ್ಟು ಲಾಭಕರವಲ್ಲವಾದರೂ, ಮುಖ್ಯವಾದ ಪದಾರ್ಥವೇ ಸರಿ. ಕೊಡಗು ರಾಜರ ಕಾಲದಲ್ಲಿ ಯಾಲವು ಯಾವಾಗಲೂ ಸರಕಾರದ ಹಕ್ಕು ಬಾಧ್ಯತೆಗೆ ಒಳಪಟ್ಟು ಇದ್ದುದರಿಂದ ಅದನ್ನು ಬೆಳೆಸಿದ ರೈತನು ತನ್ನ ಪೈರನ್ನು ಮಣ ಒಂದಕ್ಕೆ ೧೨, ೨೦ ರೂಪಾಯಿ ಮೇರೆಗೆ ಸರಕಾರಕ್ಕೆ ಮಾರಬೇಕಾಗಿತ್ತು ಈಗ ಯಾಲದ ಮಲೆಗಳು ರೈತರಿಗೆ ಸಾಗುವಳಿಗೆ ಕೊಡಲ್ಪಟ್ಟಿವೆ. ಯಾಲದ ಗಿಡವು ಘಟ್ಟಗಳ ಮೇಲ್ಭಾಗದಲ್ಲಿ ಸಮುದ್ರ ಮಟ್ಟಕ್ಕಿಂತ ೩,೦೦೦ ರಿಂದ ೫,೦೦೦ ಅಡಿಗಳ ಎತ್ತರದಲ್ಲಿ ಸರ್ವದಾ ತನುವಾಗಿರುವ ಮಲೆಗಳಲ್ಲಿ ತನ್ನಿಂದ ತಾನೇ ಹುಟ್ಟುತ್ತದೆ. ಸಮುದ್ರದ ಗಾಳಿಯು ಆಟ(ತ)ಂಕವಿಲ್ಲದೆ ಬೀಸುವ ಪರ್ವತ ಶಿಖರಗಳಲ್ಲಾಗಲೀ, ಬಿಸಲಿನಿಂದ ಸಂಪೂರ್ಣವಾಗಿ ಅದನ್ನು ಮರೆ ಮಾಡದೆ ಬೇಕಾದಷ್ಟು ನೆರಳು ಇರುವ ಕಾಡುಗಳಿಂದ ತುಂಬಿದ ಭೂಮಿಯಲ್ಲಾಗಲೀ ಇರುವ ತೇಮ[ವ]ವಾದ ಮಣ್ಣು ಅದಕ್ಕೆ ಅವಶ್ಯಕವಾಗಿರುತ್ತದೆ. ಗುಡ್ಡಗಳು ಪಶ್ಚಿಮೋತ್ತರ ಕಡೆಗೆ ಇಳಿಜಾರಾಗಿರುವ ಪ್ರದೇಶಗಳೇ ಈ ಬೆಳೆಗೆ ಮುಖ್ಯ ಸ್ಥಳವು.
ಫೆಬ್ರವರಿ ಅಥವಾ ಮಾರ್ಚಿ ತಿಂಗಳಲ್ಲಿ ಯಾಲದ ಮಲೆಯ ಮಧ್ಯೆ ಒಂದೊಂದು ದೊಡ್ಡ ಮರವನ್ನು ಕಡಿದು ಕೆಡವುತ್ತಾರೆ. ಇದು ಬೀಳುವ ಭರಕ್ಕೆ ಸುತ್ತಲಿರುವ ಚಿಕ್ಕ ಮರಗಳು ಬೀಳುವುದಲ್ಲದೇ ಸ್ವಲ್ಪ ದೂರದವರೆಗೆ ಎಡ ಬಲಕ್ಕೆ ನೆಲವೆಲ್ಲಾ ಅದರುತ್ತದೆ. ಈ ಯಾಲದಮಲೆಗೆ ಅಗತೆಯಾಗಲೀ ಇತರ ವ್ಯವಸಾಯವಾಗಲೀ ಅಷ್ಟು ಅವಶ್ಯಕವಲ್ಲ, ಮರವನ್ನು ಕಡಿದ ಲಾಗಾಯಿತು ಮೂರು ತಿಂಗಳೊಳಗಾಗಿ ಮರದ ಸುತ್ತಲೂ ಯಾಲದ ಎಳೆಯ ಸಸಿಗಳು ಹುಟ್ಟಿ, ಒಂದು ವರ್ಷದೊಳಗೆ ಒಂದು ಅಡಿ ಎತ್ತರವಾಗಿ, ಮೂರನೆಯ ವರ್ಷದ ಅಂತ್ಯದೊಳಗೆ ೪ ಅಡಿ ಎತ್ತರ ಬೆಳೆಯುತ್ತವೆ. ಸುತ್ತಲೂ ಇರುವ ಭೂಮಿಯ ಕಳೆಯನ್ನು ವರ್ಷಕ್ಕೆ ಒಂದಾವರ್ತಿ ಕೀಳಬೇಕು. ಮೂರನೆಯ ವರ್ಷದ ಏಪ್ರಿಲ್ ಮಾಸದಲ್ಲಿ ಒಂದೆರಡು ಮಳೆ ಬಿದ್ದ ಒಡನೆಯೇ ಈ ಗಿಡಗಳಲ್ಲಿ ಹೂ ಬಿಡುತ್ತದೆ. ಸಪ್ಪಂಬರ್ ಅಥವಾ ಒ(ಅ)ಕ್ಟೋಬರ್ ಮಾಸದಲ್ಲಿ ಕಾಯಾಗಿ ಸಿಪ್ಪೆ ಬಲಿಯುತ್ತದೆ. ಮೊದಲನೆಯ ಫಲವು ಅಷ್ಟು ಭಾರಿಯಲ್ಲ, ಪೂರಾ ಫಸಲು ನಾಲ್ಕನೆಯ ವರ್ಷದಲ್ಲಿ ಸಿಕ್ಕುವುದು. ಈ ಗಿಡಗಳು ಏಳು ವರ್ಷಗಳವರೆಗೂ ಫಸಲು ಕೊಡುತ್ತವೆ. ಪೈರನ್ನು ಕಟಾವು ಮಾಡುವ ಕಾಲದಲ್ಲಿ ಕಾಡುಗಳು ಜಿಗಣೆಗಳಿಂದಲೂ ವಿಷದ ಹಾವುಗಳಿಂದಲೂ ತುಂಬಿ ಇರುವುದರಿಂದ, ಮುಖ್ಯವಾಗಿ ಉತ್ತರ ಪಶ್ವಿಮ ಮಲೆಗಳ ಸರಹದ್ದಿನ ಮಲೆಗಳಲ್ಲಿರುವ ಫಸಲನ್ನು ಮೊದಲು ಕಟಾವು ಮಾಡುವುದು ಬಹಳ ಕಷ್ಟವಾದ ಕೆಲಸ. ಯಾಲಕ್ಕಿಯು ಏಷ್ಯದ ಎಲ್ಲಾ ನಿವಾಸಿಗಳಿಗೂ ಬೇಕಾದ ಪದಾರ್ಥವಾಗಿದೆ. ಅದರ ಬೆಲೆಯು ಆ(ಏ)ಸ್ಯ ಖಂಡದ ಮಧ್ಯಭಾಗದಲ್ಲಿ ಇರುವ ತುರಕಿಸ್ಥಾನದಲ್ಲಿ ಕೊಡಗಿನ ಕ್ರಯದ ೨೦ ರಷ್ಟು ಹೆಚ್ಚಾಗಿದೆ. ಯಾಲದ ಗಿಡವು ಪಶ್ಚಿಮ ಘಟ್ಟಗಳಲ್ಲಿ ಅಲ್ಲದೆ ಇನ್ನೆಲ್ಲಿಯೂ ಬೆಳೆಯುವಂತೆ ತೋರುವುದಿಲ್ಲ. ಆದ್ದರಿಂದಲೇ ಯಾಲಕ್ಕಿ ಯಾವಾಗಲೂ ಹೆಚ್ಚು ಬೆಲೆ. ಮೇಲೆ ವಿವರಿಸಿದಂತೆ ಪೂರ್ವಿಕರು ಯಾಲಕ್ಕಿಯನ್ನು ಕೃಷಿ ಮಾಡುತ್ತಿದ್ದ ಕ್ರಮವು ಮೌಢ್ಯವುಳ್ಳದ್ದೂ ಅಪೂರ್ಣವಾದುದೂ ಆಗಿತ್ತು ಈಚೆಗೆ ಕೊಡಗಿನಲ್ಲಿಯೂ ಮೈಸೂರು ಸೀಮೆಯಲ್ಲಿಯೂ ಒಬ್ಬಬ್ಬರು ಯುರೋಪಿಯನ್‌ರು ಪಾತಿಗಳನ್ನು ಮಾಡಿ ಅವುಗಳಲ್ಲಿ ಗೊಬ್ಬರ ಹಾಕಿ ಬೆಳೆಸಿದ ಸಸಿಗಳನ್ನು ಕಿತ್ತು ಪ್ರತ್ಯೇಕ ಜಾಗದಲ್ಲಿ ನೆಟ್ಟು, ನೀರು ಹಾಯಿಸಿ ತಕ್ಕ ಕೃಷಿ ಮಾಡಿ, ಒಳ್ಳೆಯ ಬೆಳೆ ಬೆಳೆಸಿ, ಹೆಚ್ಚು ಲಾಭವನ್ನು ಪಡೆಯುತ್ತಿದ್ದಾರೆ.
ಕಾಪಿ[ಕಾಫಿ] : ಕಾಪಿಯು ವಿಶಾಲವಾದ ತೋಟಗಳುಳ್ಳ ದಕ್ಷಿಣ ಅಮೇರಿಕ, ಸಿಂಹಳ ದ್ವೀಪ, ಪಶ್ಚಿಮ ಘಟ್ಟಗಳು, ಮೈಸೂರು, ಕೊಡಗು, ಮಲೆಯಾಳ, ತಿರುವಾಂಕೂರು ಮೊದಲಾದ ಅನೇಕ ದೇಶಗಳಲ್ಲಿ ಬೆಳೆಯುವುದು. ಕೊಡಗಿನಲ್ಲಿ ರಾಜರ ಕಾಲದಲ್ಲಿ ನಾಲ್ಕು ನಾಡಿನಲ್ಲಿ ಸ್ವಲ್ಪ ಮಟ್ಟಿಗೆ ಬೆಳೆಸುತ್ತಿದ್ದರು. ಈಚೆಗೆ ಈ ದೇಶದಲ್ಲಿ ಈ ಪೈರನ್ನು ಎಲ್ಲೆಲ್ಲಿಯೂ ಬೆಳೆಸುವಂತೆ ರೈತರಿಗೆ ಪ್ರೋತ್ಸಾಹ ಕೊಟ್ಟವರು ಕೊಡಗಿನ ಮೊದಲನೆಯ ಬ್ರಿಟಿಷ್ ಕಮೀಷನರಾದ ಕ್ಯಾಪ್ಟನ್ ಲಿಹಾರ್ಡಿ ಸಾಹೇಬರು. ೧೮೫೪ನೇ ಇಸವಿಯಲ್ಲಿ ಮಡಿಕೇರಿಯ ಸಮೀಪ ತೋಟವನ್ನು ಮಾಡಿದ ಮೆ. ಫೌಲರ್ ಎಂಬವರೇ ಮೊದಲನೆಯ ಯುರೋಪಿಯನ್ ಪ್ಲಾಂಟರು. ಈಗ ಗಮರ್ನ್‌ಮೆಂಟಿಗೆ ಹೆಚ್ಚು ಉತ್ಪತ್ತಿಯನ್ನು ಕೊಡುವಂಥ ಬೆಲೆಯುಳ್ಳ ಕಾಪೀ ತೋಟಗಳು ಎಲ್ಲೆಲ್ಲಿಯೂ ಬಹಳವಾಗಿ ಇವೆ ಮತ್ತು ಪ್ರಾಯಶಃ ಕೊಡಗರೆಲ್ಲರೂ ತಮ್ಮ ತಮ್ಮ ಶಕ್ತ್ಯಾನುಸಾರವಾಗಿ ಕಾಪಿ ತೋಟಗಳನ್ನು ಮಾಡಿಕೊಂಡಿರುತ್ತಾರೆ. ಪೂರ್ವಕಾಲದಲ್ಲಿ ಒತ್ತಾಗಿ ಮರಗಳುಳ್ಳ ಕಾಡುಗಳಲ್ಲಿ ದೊಡ್ಡ ಮರಗಳ ಕೆಳಗೆ ಕಾಫಿ ಸಸಿಗಳನ್ನು ನೆಟ್ಟು, ಸುತ್ತಲಿನ ಕಚ್ರಾ (ಕಚಡಾ) ಮಾತ್ರ ತೆಗಿಯುತ್ತಿದ್ದರು. ಅಗೈ ಖ(ಕ)ಸಿ ಮಾಡುವುದಾಗಲೀ ಅಗತೆ ಮಾಡುವುದಾಗಲೀ ಗೊಬ್ಬರ ಹಾಕುವುದಾಗಲೀ ಇರಲಿಲ್ಲ ಗಿಡಗಳು ೧೫ ಅಡಿಗಳವರೆಗೂ ಬೆಳೆಯುತ್ತಿದ್ದವು ಮತ್ತು ಫಸಲು ಕಮ್ಮಿಯಾದರೂ ಕಡಿಮೆ ಖರ್ಚಿನಲ್ಲಿ ವ್ಯವಸಾಯ ಮಾಡುತ್ತಾ ಇದ್ದುದರಿಂದ ಹೆಚ್ಚಾಗಿ ಲಾಭ ಸಿಕ್ಕುತ್ತಿತ್ತು ಈಗ ಒಳ್ಳೆಯ ತೋಟಗಳೆಲ್ಲಾ ಯುರೋಪಿಯನ್ ರೀತಿಯಲ್ಲಿ ವ್ಯವಸಾಯ ಮಾಡಲ್ಪಡುತ್ತವೆ. ಗಿಡಗಳಿಗೆ ಅಗತ್ಯವಾದ ನೆರಳನ್ನು ಕೊಡುವುದಕ್ಕೆ ಬೇಕಾದಷ್ಟು ಮರಗಳನ್ನು ಬಿಟ್ಟು, ದೊಡ್ಡ ದೊಡ್ಡ ಮರಗಳನ್ನು ಕಡಿದು ಹಾಕುತ್ತಾರೆ. ಅಥವಾ ಮರಗಳನ್ನೆಲ್ಲಾ ಪೂರ್ತಿಯಾಗಿ ಕಡಿದುಹಾಕಿ, ಅಲ್ಲಲ್ಲಿ ಹೊಸ ಮರಗಳನ್ನು ನೆಡುತ್ತಾರೆ. ಯಾವ ಉಪಾಯದಿಂದಲಾದರೂ ಗಿಡಗಳಿಗೆ ಹೆಚ್ಚು ಬೆಳಕು ಇರುವಂತೆ ಮಾಡಿ, ಕಳೆ ಕಿತ್ತು ಅಗತೆ ಮಾಡುತ್ತಾರೆ. ಉತ್ತಮವಾದ ಗಿಡಗಳಿಂದ ಉಂಟಾದ ಬೀಜಗಳಿಂದಲೇ ಸಸಿಗಳನ್ನು ಒಗ್ಗು ಹಾಕುತ್ತಾರೆ. ಈ ಬೀಜಗಳು ಪಾತಿಯಲ್ಲಿ ಹಾಕಿದ ೫-೬ ವಾರಗಳಲ್ಲಿ ಮೊಳೆತು ಸಸಿಗಳಾಗುತ್ತವೆ. ಈ ಸಸಿಗಳನ್ನು ಮಳೆಗಾಲದಲ್ಲಿ ಕಿತ್ತು ನೆಡುತ್ತಾರೆ. ಕಾಡು ಕಡಿದ ತೋಟಗಳಲ್ಲಿ ೧೮ ಅಂಗುಲಗಳ ಚದರವುಳ್ಳ ಗುಂಡಿಗಳನ್ನು ಒಂದರಿಂದ ಮತ್ತೊಂದಕ್ಕೆ ೫ ಅಥವಾ ೬ ಅಡಿಗಳ ದೂರದಲ್ಲಿ ತೆಗೆದು, ಜೂನ್ ತಿಂಗಳಲ್ಲಿ ಮಳೆಯಾರಂಭಿಸಿದ ಕೂಡಲೆ ಪಾತಿಯಿಂದ ಸಸಿಗಳನ್ನು ಕಿತ್ತು, ಪ್ರತಿಯೊಂದು ಗುಂಡಿಯಲ್ಲಿಯೂ ಒಂದೊಂದು ಸಸಿಯನ್ನು ನೆಡುತ್ತಾರೆ. ಈ ಸಸಿಗಳು ಬೆಳಯುವ ಕಾಲದಲ್ಲಿ ತೋಟದಲ್ಲೆಲ್ಲಾ ಚೆನ್ನಾಗಿ ಕಳೆ ಕಿತ್ತು ಗೊಬ್ಬರ ಹಾಕುತ್ತಾರೆ. ಮೂರನೆಯ ವರ್ಷದಲ್ಲಿ ಅವು ಫಲ ಹಿಡಿದು ಒಂದು ಸಣ್ಣ ಫಸಲು ಕೊಡುತ್ತವೆ. ಮಾರ್ಚ್ ಏಪ್ರಿಲ್ ಮಾಸಗಳಲ್ಲಿ ಒಂದೆರಡು ಮಳೆ ಹೊಡೆದನಂತರ ಗಿಡಗಳು ಹೂ ಬಿಡುತ್ತವೆ. ಒಂದೆರಡು ವಾರಗಳಲ್ಲಿ ಸಣ್ಣ ಹೀಚುಗಳನ್ನು ಕಾಣಬಹುದು. ಇವುಗಳು ಕ್ರಮೇಣ ದೊಡ್ಡವಾಗಿ ೬ ರಿಂದ ೮ ತಿಂಗಳೊಳಗೆ ಕೆಂಪಾಗಿ ಪಕ್ವವಾಗುತ್ತವೆ. ಆಗ ಅವುಗಳನ್ನು ಕೊಯಿದು ‘ಪಲ್ಪರ್’ ಎಂಬ ಯಂತ್ರದಲ್ಲಿ ಹಾಕುತ್ತಾರೆ. ಈ ಯಂತ್ರದಿಂದ ಬೀಜವೂ ಅದರ ಮೇಲಿನ ಸಿಪ್ಪೆಯೂ ಪ್ರತ್ಯೇಕಿಸಲ್ಪಡುತ್ತವೆ. ಈ ಬೀಜಗಳನ್ನು ತೊಳೆದು ಬಿಸಿಲಿನಲ್ಲಿ ಒಣಗಿಸಿ ದೊಡ್ಡ ಚೀಲಗಳಲ್ಲಿ ತುಂಬಿ ಗಾಡಿಗಳ ಮೇಲೆ ತಲಚೇರಿ, ಮಂಗಳೂರು, ಕೆಲವು ವೇಳೆ ಹುಣಸೂರು, ಬೆಂಗಳೂರುಗಳಲ್ಲಿ ಏಜೆಂಟರ ಕಾರಖಾನೆಗಳಿಗೆ ಕಳುಹಿಸುತ್ತಾರೆ. ಅಲ್ಲಿ ಕಾಫಿಯನ್ನು ಮಾರುವುದಕ್ಕೋಸ್ಕರ ರೇಝು ಮಾಡುತ್ತಾರೆ. ಈ ಯಂತ್ರದ ಮೂಲಕ ಸಿಪ್ಪೆ ತೆಗೆದ (ಪಾರ್ಚುಮೆಂಟ್ ಮಾಡಿದ) ಬೀಜಗಳಣ್ನು ಅವುಗಳ ದಪ್ಪದ ಮೇರೆ ಮೂರು ತರಗಳಾಗಿ ವಿಂಗಡಿಸುತ್ತಾರೆ. ಅನಂತರ ಈ ಬೀಜಗಳನ್ನು ಚೀಲಗಳಲ್ಲಿ ತುಂಬಿ ಹಡಗುಗಳ ಮೂಲಕ ಯುರೋಪಿಗೆ ಕಳುಹಿಸುತ್ತಾರೆ. ಅಲ್ಲಿ ಅವುಗಳನ್ನು ವರ್ತಕರು ಮಾರುತ್ತಾರೆ. ಮೇಲೆ ಹೇಳಿದ ಕ್ರಮದಲ್ಲಿ ಕಾಪಿಯನ್ನು ತಯಾರು ಮಾಡುವ ಖರ್ಚಿಗೂ ತೊಂದರೆಗೂ ಒಳಪಡುವುದಕ್ಕೆ ಇಷ್ಟವಿಲ್ಲದ ಕೆಲವು ರೈತರು ಕಾಪಿಯನ್ನು ಕೊಯಿದು ಬಿಸಲಿನಲ್ಲಿ ಒಣಗಿಸಿ ಅದನ್ನು ಕೊಂಡುಕೊಳ್ಳಲಿಕ್ಕೆ ಬರುವ ವರ್ತಕರಿಗೆ ಉಂಡೆಯಾಗಿಯಾಗಲಿ ಕುಟ್ಟಿಯಾಗಲಿ ಮಾರುತ್ತಾರೆ. ಇದಕ್ಕೆ ‘ನೇಟಿವ್ ಕಾಪಿ’ ಎಂದು ಹೆಸರು. ಪಾರ್ಚುಮೆಂಟ್ ಕಾಪಿಯ ಕ್ರಯದಷ್ಟು ಹೆಚ್ಚು ಬೆಲೆ ನೇಟಿವ್ ಕಾಫಿಗೆ ಸಿಕ್ಕುವುದಿಲ್ಲ. ಕಾಪಿಗೂ ಬತ್ತಕ್ಕೂ ಇತರ ಕೃಷಿಗೂ ಮನುಷ್ಯರಂತೆಯೇ ಆಹಾರವು ಬೇಕು ಮತ್ತು ಈ ಆಹಾರವು ಗೊಬ್ಬರದ ಮೂಲಕ ಅವುಗಳಿಗೆ ಸಿಕ್ಕುವುದು ಎಂಬುದನ್ನು ಅವಶ್ಯವಾಗಿ ಜ್ಞಾಪಕದಲ್ಲಿಟ್ಟುಕೊಳ್ಳಬೇಕು. ಗೊಬ್ಬರ ಹಾಕದೆ ಇರುವ ಭೂಮಿಯ ಸಾರವು ಬೇಗನೆ ಕಡಿಮೆಯಾಗುವುದು. ಕಾಪಿಗೆ ದನವಿನ ಗೊಬ್ಬರ, ಸುಣ್ಣ, ಮೀನುಗೊಬ್ಬರ, ಬೂದಿ ಮೊದಲಾದುವು ಬಹಳ ಉಪಯುಕ್ತವಾದುವೆಂದು ಹೇಳುತ್ತಾರೆ. ಯುರೋಪ್, ಅಮೇರಿಕ, ಆಸ್ಟ್ರೇಲಿಯ ದೇಶಗಳಲ್ಲಿ ಕಾಪಿಯನ್ನು ಹೆಚ್ಚಾಗಿ ಕುಡಿಯುತ್ತಾರೆ. ಸಾಧಾರಣವಾಗಿ ಪ್ರತಿಯೊಬ್ಬ ಯುರೋಪಿಯನು ಈ ದೇಶದಲ್ಲಿ ಪ್ರತಿನಿತ್ಯವೂ ಕಾಪಿಯನ್ನು ಕುಡಿಯುತ್ತಾನೆ. ಮತ್ತು ಅನೇಕ ಹಿಂದುಗಳೂ ಮುಸಲ್ಮಾನರೂ ಕಾಪಿ ಕುಡಿಯುತ್ತಾರೆ. ಅದು ರುಚಿಕರವೂ ಪುಷ್ಟಿಕರವೂ ಆದ ಪಾನವೆಂತಲೂ ಜ್ವರಕ್ಕೆ ಆಸ್ಪದ ಕೊಡುವುದಿಲ್ಲವೆಂತಲೂ ಹೇಳುತ್ತಾರೆ. ಕಾಪಿಯ ಒಳ್ಳೆಯ ಪಾನಕವನ್ನು ಮಾಡಬೇಕಾದರೆ, ಬೀಜವನ್ನು ಕಮ್ಮಗೆ ಹುರಿದು ಪುಡಿ ಮಾಡಬೇಕು. ಈ ಪುಡಿಯನ್ನು ಆಗಾಗ್ಗೆ ಮಾಡಿಕೊಳ್ಳಬಏಕು. ಬಹುಕಾಲ ಇಟ್ಟರೆ, ವಾಸನೆ ಕೆಡುತ್ತದೆ. ಎರಡು ಚಿಕ್ಕ ಸೌಟುಗಳಷ್ಟು ಪುಡಿಯನ್ನು ಕಾಪಿ ಪಾನಕ ಮಾಡುವ ಪಾತ್ರೆಗೆ ಹಾಕಿ ಅರ್ಧ ಬಟ್ಲು ಕುದಿಯುವ ನೀರನ್ನು ಅದರ ಮೇಲೆ ಹೊಯ್ಯಬೇಕು. ಐದು ಮಿನಿಟುಗಳನಂತರ ಈ ಪಾನಕವನ್ನು ಒಂದು ಬಟ್ಲಲ್ಲಿ ಶೋಧಿಸಬೇಕು. ಆಗ ಅದು ಕೊಂಚ ಕಪ್ಪು ಮಿಶ್ರವಾದ ಕೆಂಪು ಬಣ್ಣದಿಂದ ಕೂಡಿರುತ್ತದೆ. ಈ ರೀತಿ ತಯಾರಾದ ಅರ್ಧ ಬಟ್ಲು ಕಾಪಿಯ ಪಾನಕಕ್ಕೆ ಮತ್ತರ್ಧಬಟ್ಲು ಎಮ್ಮೆಯ ಅಥವಾ ಹಸುವಿನ ಹಾಲನ್ನೂ ಒಂದು ಸಣ್ಣ ಸೌಟಿನಷ್ಟು ಸಕ್ಕರೆಯನ್ನೂ ಬೆರಸಬೇಕು. ಕಾಪಿಯನ್ನು ಪುಡಿ ಮಾಡುವ ಕಬ್ಬಿಣದ ಚಿಕ್ಕ ಒರಳಿನಲ್ಲಿ ಮತ್ತಾವ ಪದಾರ್ಥವನ್ನೂ ಪುಡಿ ಮಾಡದಂತೆ ಹೆಚ್ಚು ಜಾಗರೂಕತೆಯಿಂದಿರಬೇಕು. ಇಲ್ಲವಾದರೆ ಕಾಪಿಯ ರುಚಿಯು ಕೆಟ್ಟು ಹೋಗುವುದು. ಕೆಲವರು ಈ ಒರಳಿನಲ್ಲಿ ಮೆಣಸಿನಕಾಯನ್ನು ಪುಡಿ ಮಾಡುತ್ತಾರೆ. ಅದರಿಂದ ಇವರು ಮಾಡುವ ಕಾಪಿಯು ಚೆನ್ನಾಗಿರುವುದಿಲ್ಲ.
[image: ತರಕಾರಿ ಇತ್ಯಾದಿ]
ತರಕಾರಿ ಇತ್ಯಾದಿ
ಸಿಂಕೋನಾ :ಯಾವ ಮರದ ತೊಗಟೆಯಿಂದ ಕ್ವಿನೈನ್ ಎಂಬ ಔಷಧವನ್ನು ತಯಾರು ಮಾಡುತ್ತಾರೆಯೋ ಆ ಮರಕ್ಕೆ ಸಿಂಕೋನಾ ಎಂದು ಹೆಸರು. ಅದನ್ನು ಆದಿಯಲ್ಲಿ ದಕ್ಷಿಣ ಅಮೇರಿಕದಿಂದ ತಂದರು. ಅದು ಕೊಡಗಿನಲ್ಲಿ ಅತಿ ಸುಲಭವಾಗಿ ಬೆಳೆಯುವ ಒಂದು ಉದ್ದವಾದ ಮರ. ಅದನ್ನು ಕೆಲವು ಕಾಪಿ ತೋಟಗಳಲ್ಲಿ ನೆರಳಿಗಾಗಿ ಬೆಳೆಸಿದ್ದಾರೆ. ಪೂರ್ವಕಾಲದಲ್ಲಿ ಅದನ್ನು ಬೆಳೆಸುವುದು ಬಹಳ ಆದಾಯಕರವಾಗಿತ್ತು. ಆದರೆ ಕೋಟ್ಯಾನುಕೋಟಿ ಮರಗಳನ್ನು, ಮುಖ್ಯವಾಗಿ ಸಿಂಹಳ ದ್ವೀಪದಲ್ಲಿ, ಬೆಳೆಸಿದ್ದರಿಂದ ಬೆಲೆಯು ಬಹಳ ಕಡಿಮೆಯಾಗಿ ಅದರ ಕೃಷಿಯು ನಿಂತುಹೋಗಿದೆ. ಕ್ವಿನೈನ್ ಎಂಬ ಬಿಳಿಯ ಪುಡಿಯು ಜ್ವರಕ್ಕೆ ಇದುವರೆಗೆ ತಿಳಿದುಬಂದ ಔಷಧಗಳಲ್ಲೆಲ್ಲಾ ಅತ್ಯಂತ ಉಪಯುಕ್ತವಾಗಿದೆ. ಅದನ್ನು ಸ್ವಲ್ಪ ಸ್ವಲ್ಪವಾಗಿ ತೆಗೆದುಕೊಂಡರೆ, ಹಸಿವು ಉಂಟಾಗುವುದಲ್ಲದೇ ಶರೀರದಲ್ಲಿ ಶಕ್ತಿಯೂ ಹೆಚ್ಚುವುದು.
ಕೊಡಗು ವಿವರಣೆ : ಅಧ್ಯಾಯ ೧ – ಭೂಸ್ವರೂಪಾದಿಗಳ ವರ್ಣನೆ (೨)
ಮರಗಳು
ಕೊಡಗಿನಲ್ಲಿರುವ ಕಾಡುಗಳಲ್ಲಿ ಕೆಲವಕ್ಕೆ ‘ಮಲೆ’ ಎಂತಲೂ ಕೆಲವಕ್ಕೆ ‘ಕಣಿವೆ ಕಾಡು’ ಎಂತಲೂ ಹೆಸರು. ಪಶ್ವಿಮ ಘಟ್ಟಗಳನ್ನು ಮುಚ್ಚಿಕೊಂಡಿರುವ ಕಾಡುಗಳೇ ಮಲೆಗಳು. ದೇಶದ ಪೂರ್ವ ಭಾಗದಲ್ಲಿ ತಗ್ಗು ಪ್ರದೇಶಗಳನ್ನು ಮುಚ್ಚಿಕೊಂಡಿರುವ ಕಾಡುಗಳು ‘ಕಣಿವೆ ಕಾಡುಗಳು’ ಮಲೆಕಾಡುಗಳಲ್ಲಿ ಬೆಳೆದು ತೊಲೆಗಳಿಗೆ ಉಪಯೋಗವಾಗುವ ಮುಖ್ಯ ಜಾತಿಯ ಮರಗಳು ಯಾವುವೆಂದರೆ:
ಕೂವೆಮರ (ಸಿರಿಪೊನ್ನೆ) : ವೃಕ್ಷರಾಜನೆಂದು ಕರೆಯಲ್ಪಡಬಹುದಾದ ಈ ಮರವು ಪೂರ್ತಿಯಾಗಿ ಬೆಳೆದರೆ, ೧೦೦ ಅಡಿಗಳ ಎತ್ತರವಾಗುವುದು, ಈ ಮರ ಬಹಳ ಒಳ್ಳೆಯದು, ಹಡಗುಗಳ ಪಟಸ್ತಂಭಕ್ಕೆ ಇದರಷ್ಟು ಅನುಕೂಲಾದ ಮರವು ಬೇರೆ ಯಾವುದೂ ಇರುವುದಿಲ್ಲ.
ಧೂಪದ ಮರ – ಇದು ಬಹು ಸೊಗಸಾದ ದೊಡ್ಡ ಮರ. ಇದರ ಚಿಗುರೆಲೆ ಕೆಂಪಗಿರುವುದರಿಂದ ಈ ಮರವನ್ನು ಬಹು ದೂರದಿಂದಲೇ ಗೊತ್ತು ಮಾಡಬಹುದು. ಈ ಮರದ ಸುತ್ತಲೂ (ಮುಖ್ಯವಾಗಿ ಬೇರಿನ ಸುತ್ತಲೂ) ಒಳ್ಳೆಯ ಗುಗ್ಗುಳ ಸಿಕ್ಕುತ್ತದೆ.
ಬಿಳೆಯ ಧೂಪದ ಮರ : ಇದರಿಂದಲೂ ಒಳ್ಳೆಯ ಗುಗ್ಗುಳ ಸಿಕ್ಕುತ್ತದೆ. ಇದರ ಚಕ್ಕೆಯನ್ನೆತ್ತಿ ಬೆಂಕಿಗೆ ತೋರಿಸಿದರೆ, ಇದರಿಂದ ಗುಗ್ಗುಳ ಹಾಲು ಒಸರುತ್ತದೆ.
ಕಾಂಭೋಜ (ಅರದಳದ ಮರ) : ಇದರಲ್ಲಿ ಭಾರಿ ಬೆಲೆಯುಳ್ಳ ಹಳದಿ ಬಣ್ಣದ ಅರದಳವೆಂಬ ಗೋಂದು ಸಿಕ್ಕುತ್ತದೆ.
ಸಂಪಿಗೆ : ಇದು ಸುವಾಸನೆಯುಳ್ಳ ಸುಂದರವಾದ ಹೂವುಗಳೊಡನೆ ಕೂಡಿರುವುದರಿಂದ ಕೊಡಗು ಕವಿಯ ಕಣ್ಣಿಗೆ ಅತ್ಯಂತ ಮನೋಹರವಾದುದು.
ಕರಿಮರ (ಮಳಲಿಮರ) : ಇದು ಉಪಯೋಗಕರವಾದ ಒಂದು ಬಗೆಯ ಗಟ್ಟಿಯಾದ ಕರಿಯಮರ.
ಮರದೆಣ್ಣೆಯ ಮರ : ಇದರಿಂದ ಮರಗಳಿಗೆ ವಾರ್ನಿಷ್ ಮಾಡುವುದಕ್ಕೆ ಉಪಯುಕ್ತವಾದ ಒಂದು ತರಹ ಎಣ್ಣೆ ಉಂಟಾಗುತ್ತದೆ.
ಹಲಸು : ಇದು ಬಹಳ ಉಪಯೋಗಕರವಾದ ಮರಗಳಲ್ಲಿ ಒಂದು. ಇದರ ಹಣ್ಣುಗಳನ್ನು ತಿನ್ನುತ್ತಾರೆ. ಮರವನ್ನು ಕಟ್ಟಡಗಳಿಗೆ ಉಪಯೋಗಿಸುತ್ತಾರೆ.
ಉರುಪುಮರ (ಶಿಲ್ವೆಮರ) : ಇದರಿಂದ ಬಹು ಗಟ್ಟಿಯಾದ ಮರ ಮುಟ್ಟುಗಳು ದೊರೆಯುತ್ತವೆ.
ಬೆಳ್ಳಂದಿ – ಇದು ಕಟ್ಟಡಗಳಿಗೆ ಉಪಯುಕ್ತವಾದ ಒಳ್ಳೆಯ ಮರ.
ನೊಗ : ಇದೂ ಕಟ್ಟಡಗಳಿಗೆ ಉಪಯುಕ್ತವಾದುದು.
ಬೈನೆ : ಇದು ತಾಳೆಮರದ ಜಾತಿಗೆ ಸೇರಿದ ಒಂದು ಸುಂದರವಾದ ಮರ. ಇದರಿಂದ ಒಂದು ಬಗೆಯ ಹಿತಕರವಾದ ಹೆಂಡವನ್ನು ತೆಗೆಯುತ್ತಾರೆ. ಇದರ ಬೆಂಡಿನಿಂದ ಆಹಾರಕ್ಕೆ ಉಪಯೋಗವಾದ ಒಂದು ತರಹ ಹಿಟ್ಟನ್ನು ಮಾಡುತ್ತಾರೆ. ಮುಖ್ಯವಾಗಿ ರೋಗಿಗಳಿಗೆ ಈ ಹಿಟ್ಟಿನಿಂದ ಗಂಜಿಯನ್ನು ಮಾಡಿಕೊಡುತ್ತಾರೆ.
ಫಲವೃಕ್ಷಗಳು : ಇವುಗಳಲ್ಲಿ ಕಿತ್ತಳೆ, ಜಂಬು ನೇರಳೆ, ದಾಳಿಂಬೆ, ಬಾಳೆ ಮುಂತಾದವುಗಳೇ ಮುಖ್ಯವಾದುವು. ಇವುಗಳನ್ನು ಬಹಳವಾಗಿ ಬೆಳೆಸುತ್ತಾರೆ.
ಕಣಿವೆಕಾಡುಗಳಲ್ಲಿಸಿಕ್ಕುವಮರಗಳು
ಬಿದುರು : ಇದು ಈ ದೇಶದಲ್ಲೆಲ್ಲಾ ಬೆಳೆಯುತ್ತದೆ ಮತ್ತು ದಕ್ಷಿಣ ಕೊಡಗಿನಲ್ಲಿ ಎಲ್ಲೆಲ್ಲೂ ಬಿದುರು ವಿಶೇಷವಾಗಿ ಬೆಳೆಯುವುದರಿಂದ ಯುರೋಪಿಯನ್‌ರು ಈ ಪ್ರದೇಶವನ್ನು ‘ಬೆಂಬು’ ಎಂದು ಕರೆಯುತ್ತಾರೆ. ೫೦-೬೦ ವರ್ಷಗಳಿಗೆ ಒಂದಾವರ್ತಿ ಬಿದುರುಕಾಡುಗಳು ಎಟ್ಟೆ ಹಿಡಿದು ಬೀಜ ವು(ಉ)ದರಿ ನಾಶವಾಗುತ್ತವೆ. ಈ ಬೀಜಗಳಿಂದ ಹೊಸ ಬಿದುರುಗಳು ಮೊಳೆಯುತ್ತವೆ. ಈ ವಿಷಯವಾಗಿ ಒಂದು ಗಾದೆಯುಂಟು – ‘ಐವತ್ತು ವರ್ಷಕ್ಕೆ ಒಂದು ಕಟ್ಟೆ, ಎಪ್ಪತ್ತು ವರ್ಷಕ್ಕೆ ಒಂದು ಎಟ್ಟೆ’ ಹೊಸ ಬಿದುರುಗಳು ದೊಡ್ಡ ಮಳೆಗಳಾಗಿ ಬೆಳೆಯುವುದಕ್ಕೆ ಸುಮಾರು ೧೨ ವರ್ಷ ಬೇಕಾಗುತ್ತದೆ. ಹೊಸ ಕಳಲೆ ಆಗಾಗ್ಗೆ ಮೆಳೆಯ ಬುಡದಲ್ಲಿ ಹೊರಡುತ್ತದೆ. ಬಿದುರು ಮನೆಗಳ ಚಾವಣಿಗೂ, ಬೇಲಿಗೂ, ಚಾಪೆ ಗೂಡೆ ಮೊರ ಮೊದಲಾದ ಅನೇಕ ಕೆಲಸಗಳಿಗೂ ಬಹಳ ಉಪಯೋಗವಾದುದು. ಇದನ್ನು ಕಡಿಯುವುದು ಬಹುಕಷ್ಟವಾದ ಕೆಲಸ. ಈ ಕೆಲಸವು ಗಟ್ಟಿಗರಾದ ಎರವರೂ ಕುರುಬರೂ ಮುಂತಾದ ಕಾಡು ಜನರಿಗಲ್ಲದೆ ಇತರರಿಗೆ ಕಷ್ಟ ಸಾಧ್ಯವಾಗಿರುವುದು.
ಬೀಟಿ : ಇದು ೬೦, ೮೦ ಅಡಿಗಳ ಎತ್ತರದವರೆಗೂ ಬೆಳೆಯುವ ಒಂದು ಸುಂದರವಾದ ಮರ. ಇಂಡಿಯದಲ್ಲಿ ತೊಲೆಗಳಿಗೆ ಅತ್ಯಂತ ಉಪಯುಕ್ತವಾದ ಮರಗಳಲ್ಲಿ ಇದು ಒಂದು.
ಮತ್ತಿ : ಇದರಿಂದುಂಟಾಗುವ ಒಳ್ಳೆಯ ತೊಲೆಗಳಿಗೋಸ್ಕರ ಇದು ಪ್ರಖ್ಯಾತಿಗೊಂಡಿದೆ. ಇದರ ಚಕ್ಕೆಯ ಬೂದಿಯಿಂದ ಸುಣ್ಣ ದೊರೆಯುತ್ತದೆ.
ಹೊನ್ನೆ : ಇದರಿಂದಲೂ ಒಳ್ಳೆಯ ತೊಲೆಗಳನ್ನು ಮಾಡುತ್ತಾರೆ. ಇದರಿಂದ ಒಂದು ಬಗೆಯ ಗೋಂದು ಸಿಕ್ಕುತ್ತದೆ.
ತೇಗ : ಇದು ಕಿಗ್ಗಟ್ನಾಡು ನಂಜರಾಯಪಟ್ಟಣ, ಏಳು ಸಾವಿರ ಸೀಮೆಗಳಲ್ಲಿ ಮಾತ್ರ ಸಿಕ್ಕುತ್ತದೆ. ಕೊಡಗಿನಲ್ಲಿರುವ ತೇಗದ ಕಾಡುಗಳು ಬರ್ಮದ ತೇಗದ ಕಾಡುಗಳಷ್ಟು ದಟ್ಟವಾಗಿಯೂ ಉತ್ತಮವಾಗಿಯೂ ಇಲ್ಲ ಮನೆಗಳಿಗೂ ಹಡಗುಗಳಿಗೂ ಈ ಮರದಷ್ಟು ಉತ್ತಮವಾದುದು ಬೇರೊಂದಿಲ್ಲ ಇದು ಮರಗೆಲಸಕ್ಕೆ ಸುಲಭತರವಾಗಿರುವುದು ಮತ್ತು ವಾಯುದೋಷದಿಂದಲೂ ಗೆದ್ದಲು ಮುಂತಾದ ಕ್ರಿಮಿಗಳಿಂದಲೂ ಕೆಡುವುದಿಲ್ಲ.
ಗಂಧ : ಇದು ತೊಲೆಗಳಿಗೆ ಬಾರದ ಚಿಕ್ಕ ಮರವಾದರೂ, ಬಹಳ ಬೆಲೆಯುಳ್ಳದ್ದಾಗಿದೆ. ಇದರಲ್ಲಿ ಮೂರು ವಿಧಗಳಿವೆ. ಯಾವುವೆಂದರೆ: ಹಳದಿ ಬಣ್ಣದ ಶ್ರೀಗಂಧ ಇಲ್ಲವೆ ಚಂದನ, ಬಿಳೆಯ ಪನ್ನೀರು ಗಂಧ, ಸ್ವಲ್ಪ ಕೆಂಪಗಿರುವ ಅಗಿಲುಗಂಧ. ಇವುಗಳಲ್ಲಿ ಶ್ರೀಗಂಧವೇ ಅತ್ಯಂತ ಉತ್ತಮವಾದುದು. ಈ ಮರದಲ್ಲಿರುವ ಎಣ್ಣೆಗೋಸ್ಕರ ಇದಕ್ಕೆ ಬಹು ಬೆಲೆಯಾಗುತ್ತದೆ. ಹಿಂದುಗಳು ಈ ಎಣ್ಣೆಗೆ ಹೆಚ್ಚು ಕ್ರಯ ಕೊಡುತ್ತಾರೆ. ಈ ಮರದಿಂದ ಅನೇಕ ಶೃಂಗಾರವಾದ ಪೆಟ್ಟಿಗೆಗಳು ಬೀಸಣಿಗೆಗಳು ಕೈಯಲ್ಲಿ ಹಿಡಿಯುವ ಕೋಲು ಮುಂತಾದ ಅನೇಕ ವಸ್ತುಗಳು ಸಹ ಆಗುತ್ತವೆ. ಮುಖ್ಯವಾಗಿ ಮೈಸೂರು ದೇಶದ ನಗರ ಸೊರಬ ಪ್ರಾಂತ್ಯಗಳಲ್ಲಿಯೂ ಉತ್ತರ ಕನ್ನಡ ಜಿಲ್ಲೆಯ ಕೆಲವು ಕಡೆಗಳಲ್ಲಿಯೂ ಇರುವ ಗುಡಿಗಾರರು ಈ ಗಂಧದ ಸಾಮಾನುಗಳ ಮೇಲೆ ಬಹು ವಿಚಿತ್ರವಾದ ನಕಾಸಿಗಳನ್ನು ಕೆತ್ತುತ್ತಾರೆ. ಗಂಧದ ಮರದ ಹಕ್ಕು ಪೂರ್ತಿಯಾಗಿ ಸರಕಾರಕ್ಕೆ ಸೇರಿದೆ. ಗಂಧವನ್ನು ಹರಾಜು ಮಾಡಿ ಬಹಳವಾಗಿ ಬೊಂಬಾಯಿಗೆ ರಫ್ತು ಮಾಡುತ್ತಾರೆ. ಇದರ ಚಕ್ಕೆಗಳನ್ನು ಸುವಾಸನೆಗೋಸ್ಕರ ಸುಡುವುದೂ ತೇದು ಬೊಟ್ಟು ಇಟ್ಟುಕೊಳ್ಳುವುದೂ ಉಂಟು. ಈ ಮರದ ಬೇರುಗಳಲ್ಲಿ ಸಹ ಎಣ್ಣೆ ಸಿಕ್ಕುವುದರಿಂದ ಅವಕ್ಕೂ ಬಹಳ ಬೆಲೆಯುಂಟು.
ಕಾಡುಮೃಗಗಳು
ಹುಲಿ : ಕೊಡಗಿನಲ್ಲಿ ಹುಲಿಗಳು ಈಗಿರುವುದಕ್ಕಿಂತ ಪೂರ್ವಕಾಲದಲ್ಲಿ ಹೆಚ್ಚಾಗಿದ್ದುವು. ಲಿಂಗರಾಜನು ಒಂದು ವರ್ಷದಲ್ಲಿ ೩೬೦ ಹುಲಿಗಳನ್ನು ಕೊಂದನಂತೆ. ಪೂರ್ವಕಾಲದಲ್ಲಿ ಹುಲಿಯ ಶಿಕಾರಿ ಮಾಡಿದ ಮನುಷ್ಯನು ರಾಜರಂತೆ ಗಲ್ಲ ಮೀಸೆಗಳನ್ನು ಧರಿಸಿಕೊಳ್ಳುವುದಕ್ಕೆ ಯೋಗ್ಯನಾಗುತ್ತಿದ್ದನು. ಒಂದು ಹುಲಿಯನ್ನು ಹೊಡೆದಾಗ ಬಹಳ ವೈಭವದಿಂದ ‘ಹುಲಿ ಮದುವೆ’
[1] ಮಾಡಿ ಶಿಕಾರಿಯವನು ನೆಂಟರಿಷ್ಟರಿಗೆ ಔತಣ ಕೊಡುವ ಪದ್ದತಿ ಈಗಲೂ ಉಂಟು. ಈಗಿನ ಕಾಲದಲ್ಲಿ ಘಟ್ಟಗಳ ಮೇಲಿರುವ ಕಾಡುಗಳಲ್ಲಿ ಮಾತ್ರ ಹುಲಿಗಳು ಇರುತ್ತವೆ.
ಚಿರತೆ ಅಥವಾ ಕಿರುಬ – ಇವು ಸಹ ಕೊಡಗು ದೇಶದಲ್ಲಿ ಇವೆ. ಹುಲಿಬೆಕ್ಕು, ಕಬ್ಬೆಕ್ಕು ಪುಣುಗಿನಬೆಕ್ಕು ಮತ್ತು ಕೆಲವು ಸಮಯದಲ್ಲಿ ಕೆನ್ನಾಯಿ, ಕತ್ತೆ ಕಿರುಬಗಳು ಸಹ ಸಿಕ್ಕುತ್ತವೆ.
[image: ಕಾಡ ಮೃಗಗಳು]
ಕಾಡ ಮೃಗಗಳು
ಕೆನ್ನಾಯಿ : ಇದು ಪ್ರಾಯಶಃ ಕಡಮೆ; ಆಕಾರದಲ್ಲಿ ತೋಳನಂತೆ ಇದೆ. ಇದರ ಕುತ್ತಿಗೆಯೂ ದವಡೆಗಳೂ ಬಹಳ ಗಟ್ಟಯಾಗಿರುವುದರಿಂದ, ಇದು ಅಪಾಯಕರವಾದ ಮೃಗವಾಗಿರುತ್ತದೆ. ಇದರ ಬಣ್ಣವು ಬೂದು ಮಿಶ್ರವಾದ ಕೆಂಪು. ಆಕಾರದಲ್ಲಿಯೂ ಬೊಗಳುವುದರಲ್ಲಿಯೂ ಪೋಲಿ ನಾಯಿಯಂತೆ ಇರುತ್ತದೆ. ಇದು ಜೊತೆಯಾಗಿ ಹತ್ತು ಇಪ್ಪತ್ತು ಇರುವುದಲ್ಲದೆ ಒಂಟಿಯಾಗಿ ತಿರುಗುವುದು ಅಪರೂಪ. ಈ ಜಂತುಗಳು ಯಾವ ಕಾಡು ಮೃಗವನ್ನಾದರೂ (ಹುಲಿಯನ್ನೇ ಆದರೂ) ಮುತ್ತಿಗೆ ಹಾಕುತ್ತವೆ ಮತ್ತು ಅತಿ ವೇಗವುಳ್ಳವುಗಳಾದ್ದರಿಂದ ಬೆನ್ನಟ್ಟಿದ ಪ್ರಾಣಿಯನ್ನು ಹಿಡಿಯದೆ ಎಂದಿಗೂ ಹಿಂತಿರುಗುದಿಲ್ಲ. ತಮ್ಮ ಬೇಟೆಗೆ ಒಳಗಾದ ಪ್ರಾಣಿಯ ಸಮೀಪಕ್ಕೆ ಬಂದ ಕೂಡಲೇ ಹಿಂದುಗಡೆಯಿಂದಾಲಿ ಮುಂದುಗಡೆಯಿಂದಾಲಿ ಅದರ ಮೇಲೆ ಬಿದ್ದು, ಅದರ ಕಣ್ಣನ್ನು ಕುಕ್ಕು ಬಿಡುತ್ತವೆ. ಅನಂತರ ಕಚ್ಚಿ ಕಚ್ಚಿ ನೆಲಕ್ಕೆ ಕೆಡವಿ ತಿಂದು ಬಿಡುತ್ತವೆ. ಕಡವೆ, ಸಾರಂಗಗಳೇ ಇವುಗಳಿಗೆ ಮುಖ್ಯವಾದ ಆಹಾರ.
ನೀರನಾಯಿ : ಇದು ಹಟ್ಟಿಹೊಳೆ, ಚೋರನ ಹೊಳೆ ಮೊದಲಾದ ನದಿಗಳ ವನಭರಿತವಾದ ತೀರಗಳಲ್ಲಿ ಸಿಕ್ಕುತ್ತದೆ. ಇದರ ಬಣ್ಣ ನಸುಗೆಂಪು. ನೀರನಾಯಿಗಳು ನದಿಯ ಎರಡು ಕಡೆಗಳಲ್ಲಿಯೂ ಬಿಲಗಳನ್ನು ಮಾಡಿಕೊಂಡು ಅವುಗಳಲ್ಲಿ ವಾಸ ಮಾಡುತ್ತವೆ ಮತ್ತು ಮೀನು ಮುಂತಾದವನ್ನು ತಿಂದು ಜೀವಿಸುತ್ತವೆ. ಎರವರೂ ಹೊಲೆಯರೂ ನೀರನಾಯಿಯ ಮಾಂಸವನ್ನು ತಿನ್ನುವುದುಂಟು.
ಕರಡಿ : ಇದು ತನಗೆ ಅತ್ಯಂತ ಪ್ರಿಯವಾದ ಜೇನು ಸಮೃದ್ಧಿಯಾಗಿರುವ ಪುಷ್ಪಗಿರಿ, ಕೋಟೆಬೆಟ್ಟ, ಕಲ್ಲೂರು ಗುಡ್ಡಗಳಲ್ಲಿ ವಾಸಿಸುತ್ತದೆ.
ಕಡವೆ, ಸಾರಂಗ : ಕಡವೆಯು ದಟ್ಟವಾದ ಅಡವಿಗಳಲ್ಲಿಯೂ, ಸಾರಂಗವು ಮೈದಾನು ಸೀಮೆಗಳಲ್ಲಿಯೂ ವಾಸ ಮಾಡುತ್ತವೆ.
ಕುರಂಗಿಯು ಕೆಲವು ಕಾಡುಗಳಲ್ಲಿಯೂ, ಕಾಡುಹಂದಿ ಎಲ್ಲೆಲ್ಲಿಯೂ ಇವೆ.
ಕಾಟಿ ಬೆಟ್ಟ ಕಾಡುಗಳಲ್ಲಿ ಅಂದರೆ ಮುಖ್ಯವಾಗಿ ಮರೆನಾಡು ಹೊರಮಲೆನಾಡುಗಳಲ್ಲಿ ವಾಸಿಸುತ್ತದೆ; ಕೊಡಗರು ಇದನ್ನು ಬೇಟೆಯಾಡುತ್ತಾರೆ.
ಆನೆ ಹಿಂಡು ಹಿಂಡಾಗಿ ಅನೇಕಾಡಿನಲ್ಲಿಯೂ ಉತ್ತರ ಕೊಡಗಿನ ಘಟ್ಟಗಳ ಮೇಲಿನ ಕಾಡುಗಳಲ್ಲಿಯೂ ವಾಸ ಮಾಡುತ್ತದೆ. ಸಾಧು ಮಾಡಿದಾಗ ಇದು ಬಹು ಉಪಯೋಗವಾದ ಪ್ರಾಣಿ. ಹಿಂಡು ಬಿಟ್ಟು ಒಂಟಿಯಾಗಿ ತಿರುಗುವ ಒಂಟಿಗನೆಂಬ ಆನೆಯು ಜನಗಳಿಗೆ ಅಪಾಯವನ್ನುಂಟು ಮಾಡುವುದರಿಂದ, ಅದನ್ನಲ್ಲದೆ ಇತರ ಆನೆಗಳನ್ನು ಕೊಲ್ಲಕೊಡದೆಂದು ಸರಕಾರದವರು ಅಪ್ಪಣೆ ಮಾಡಿರುತ್ತಾರೆ. ಇಂಥಾ ಒಂಟಿಗನನ್ನು ಕೊಲ್ಲುವುದಕ್ಕೂ ಸರಕಾರದವರ ಅಪ್ಪಣೆ ಪಡಿಯಬೇಕು. ಒಂದು ಆನೆಯು ಒಬ್ಬ ಮನುಷ್ಯನ ಮೇಲೆ ಬಿದ್ದು ಅವನ ಪ್ರಾಣವು ಅಪಾಯದಲ್ಲಿರುವಾಗ ಅವನು ಆತ್ಮಸಂರಕ್ಷಣೆಗಾಗಿ, ಅಪ್ಪಣೆ ಇಲ್ಲದಿದ್ದರೂ, ಅದನ್ನು ಕೊಲ್ಲಬಹುದು. ೧೮೨೨ನೇ ಇಸವಿಯಲ್ಲಿ ಆಗಿನ ರಾಜನು ೪೦ ದಿವಸಗಳಲ್ಲಿ ೨೩೩ ಆನೆಗಳನ್ನು ಸ್ವ-ಹಸ್ತದಿಂದ ಕೊಂದನಂತೆ ಮತ್ತು ಅವನ ಸಿಪಾಯಿಗಳು ೧೮೦ ಆನೆಗಳನ್ನು ಜೀವ ಸಹಿತ ಹಿಡಿದರಂತೆ. ಆ ಕಾಲದಲ್ಲಿ ಆನೆಗಳ ದೊಡ್ಡ ದೊಡ್ಡ ಹಿಂಡುಗಳು ರೈತರಿಗೆ ಬಹಳ ಕೆಡಕನ್ನು ಮಾಡುತ್ತಿದ್ದುದರಿಂದ ಹೀಗೆ ಮಾಡಿರಬಹುದು.
ಜನರು
ಪೂರ್ವಕಾಲದಲ್ಲಿ ಕೊಡಗಿನಲ್ಲಿ ದೇಶಾಧಿಪತಿಗಳಾಗಿ ತಮ್ಮ ಜಮ್ಮದ ಭೂಮಿಗಳನ್ನು ಸಾಗು ಮಾಡಿ ಅನುಭವಿಸಿಕೊಂಡು ಬಂದ ಕೊಡಗರೂ ಇವರ ಚಾಕರರಾದ ಕೀಳು ಜಾತಿಯವರೂ, ಈ ಎರಡು ಬಗೆಯ ಜನರು ಮಾತ್ರ ಇದ್ದರೆಂದು ಹೇಳುತ್ತಾರೆ. ಆ ಕಾಲದಲ್ಲಿ ಈ ಆಳುಗಳಿಗೆ ಯಾವ ಸ್ವತಂತ್ರವೂ ಇರಲಿಲ್ಲ ಆದರೆ ಈಗ ಇಂಗ್ಲೀಷರ ರಾಜ್ಯಭಾರದಲ್ಲಿ ಇತರ ಪ್ರಜೆಗಳ ಹಾಗೆಯೇ ಇವರೂ ಸ್ವತಂತ್ರಿಗಳಾಗಿರುತ್ತಾರೆ. ಇವರಲ್ಲಿ ಹೊಲೆಯರೂ ಎರವರೂ ಎಂಬ ಎರಡು ಭೇದಗಳಿವೆ. ಹೊಲೆಯ ಎಂದರೆ ಹೊಲದಲ್ಲಿ ಕೆಲಸ ಮಾಡುವ ಆಳು ಎಂದು ಕೆಲವರು ತಿಳಿದಿರುತ್ತಾರೆ. ಕೊಡಗರಿಗೆ ಮುಂಚಿತವಾಗಿಯೇ ಇವರ ಕೊಡಗು ದೇಶದ ನಿವಾಸಿಗಳಾಗಿರಬಹುದು. ಈಚೆಗೆ ಕೊಡಗರು ಈ ದೇಶವನ್ನು ಹೊಕ್ಕು, ಇವರನ್ನು ಸೋಲಿಸಿ, ತಮ್ಮ ಆಳುಗಳನ್ನಾಗಿ ಮಾಡಿ, ತಾವು ದೊಡ್ಡವರಾದ ಹಾಗೆ ತೋರುತ್ತದೆ.
೨. ಕೊಡಗಿನಲ್ಲಿ ಎಲ್ಲೆಲ್ಲಿಯೂ ಕಾಡುಗಳೇ ಇದ್ದುದರಿಂದ ಜನರ ಸಂಖ್ಯೆಯು ಹೆಚ್ಚಾಗಿರಲಿಲ್ಲ ಮತ್ತು ಟೀಪು ಕೊಡಗರನ್ನೆಲ್ಲಾ ಬಲವಂತ ಮಾಡಿ ಮೈಸೂರು ದೇಶದ ಅನೇಕ ಊರುಗಳಿಗೆ ಹಿಡು[ಡಿದು] ಕೊಂಡು ಹೋದುದರಿಂದ ಜನರ ಸಂಖ್ಯೆಯು ಕಡ[ಡಿ]ಮೆಯಾಗುವುದಕ್ಕೆ ಕಾರಣವಾಯಿತು. ಕೊಡಗಿನ ಆಗ್ನೇಯ ಭಾಗದಲ್ಲಿ ಪಾಳುಬಿದ್ದ ಅನೇಕ ಗ್ರಾಮಗಳುಂಟು. ಮೈಸೂರಿಗೆ ಹಿಡುಕೊಂಡು ಹೋದವರಲ್ಲಿ ಅನೇಕರು ಹಿಂತಿರುಗಿ ಬಂದರೂ ಕೊಡಗು ರಾಜರ ಆಳ್ವಿಕೆಯು ಕ್ರೂರ ತರದಾದ್ದರಿಂದ ಜನಸಂಖ್ಯೆ ಹೆಚ್ಚಲಿಲ್ಲ.

ನಾಡ ಮೃಗಗಳು
೩. ಸನ್ ೧೮೪೦ನೆಯ ಇಸವಿಯಲ್ಲಿ ಕೊಡಗಿನಲ್ಲಿ ೮೦,೦೦೦ ಜನರಿದ್ದರು; ಇವರಲ್ಲಿ ೧೭,೦೦೦ ಕೊಡಗರು. ೧೮೩೪ರಲ್ಲಿ ಇಂಗ್ಲೀಷರು ಕೊಡಗು ದೇಶವನ್ನು ಹಿಡಿದ ಮೇಲೆ ಜನಸಂಖ್ಯೆಯು ಹೆಚ್ಚುತ್ತಾ ಬಂತು. ಸನ್ ೧೮೫೪ನೇ ಖಾನೇಷುಮಾರಿ ಪ್ರಕಾರ ೧,೨೫,೦೦೦ ಜನರಿದ್ದರು; ಇವರಲ್ಲಿ ೨೫,೦೦೦ ಕೊಡಗರು. ಸನ್ ೧೮೭೫ ರಲ್ಲಿ ಜನಸಂಖ್ಯೆಯು ೧,೭೦,೦೦೦; ಇವರಲ್ಲಿ ೨೬,೦೦೦ ಕೊಡಗರು. ಸನ್ ೧೮೯೧ರಲ್ಲಿ ೧,೭೩,೦೫೫ ಜನರಿದ್ದರು. ಕಳೆದ ೧೯೦೧ನೇ ಇಸವಿಯಲ್ಲಿ ತೆಗೆದ ಖಾನೇಷುಮಾರಿ ಪ್ರಕಾರ ೧,೮೦,೬೦೭ ಜನರಿದ್ದರು; ಇವರಲ್ಲಿ
೩೬,೦೯೧ ಮಂದಿ ಕೊಡಗರು
೧,೨೩,೭೨೬ ಮಂದಿ ಇತರ ಹಿಂದುಗಳು
೧೩,೬೫೪ ಮಂದಿ ಮುಸಲ್ಮಾನರು
೩,೬೮೩ ಮಂದಿ ಕ್ರೈಸ್ತರು
೧೦೭ ಮಂದಿ ಜೈನರೂ, ಬುದ್ಧರೂ
೪೧ ಮಂದಿ ಘಾರ್ಸಿಗಳು
೩,೩೦೫ ಮಂದಿ ಇತರರು
ಜುಮಲಾ ೧,೮೦,೬೦೭ ಜನರಲ್ಲಿ ೧,೦೦,೨೫೮ ಗಂಡಸರು, ೮೦,೨೪೯ ಹೆಂಗಸರು, ತಾಲೂಕುವಾರು ವಿಂಗಡಿಸಿದರೆ
ಎಡೆನಾಲ್ಕುನಾಡು ತಾಲೂಕಿನಲ್ಲಿ ೪೩,೪೧೨ ಮಂದಿ
ಕಿಗ್ಗಟ್ನಾಡು ತಾಲೂಕಿನಲ್ಲಿ ೩೭,೨೩೫ ಮಂದಿ
ಪಾಡಿನಾಲ್ಕುನಾಡು ತಾಲೂಕಿನಲ್ಲಿ ೨೮,೬೨೦ ಮಂದಿ
ಮಡಿಕೇರಿ ತಾಲೂಕಿನಲ್ಲಿ ೨೮,೬೨೦ ಮಂದಿ
ನಂಜರಾಯಪಟ್ಟ ತಾಲೂಕಿನಲ್ಲಿ ೪೨,೭೨೦ ಮಂದಿ ಇದ್ದರು.
೪. ಬ್ರಾಹ್ಮಣರು (೨,೮೨೦ ಮಂದಿ) : ಇವರು ಪೂರ್ವಕಾಲದಲ್ಲಿ ಇಲ್ಲಿ ಇರಲಿಲ್ಲ ನೂರು ವರ್ಷದ ಈಚೆಗೆ ಬಂದರು. ಇವರಲ್ಲಿ ಸ್ಮಾರ್ತರು ಮಾಧ್ವರು ಎಂಬ ಎರಡು ಭೇದಗಳುಂಟು. ಪಶ್ವಿಮ ಘಟ್ಟಗಳ ಕೆಳಗಿನಿಂದ ಬಂದ ತುಳು ಬ್ರಾಹ್ಮಣರ ಸಂಖ್ಯೆಯು ಅತ್ಯಧಿಕವಾಗಿದೆ. ಇವರಲ್ಲದೆ ಇನ್ನು ಹೈಗ ದೇಶದಿಂದ ಬಂದ ಹವೀಕರೂ ಮೈಸೂರಿಂದ ಬಂದ ಅಯ್ಯಂಗಾರರೂ ದಕ್ಷಿಣ ಕನ್ನಡ ಜಿಲ್ಲೆಯಿಂದ ಬಂದ ಸಾರಸ್ವತರೂ ಇದ್ದಾರೆ.
೫. ಕೊಡಗು ದೇಶದಲ್ಲಿರುವ ಬೇರೆ ಬೇರೆ ಶೂದ್ರಕುಲಗಳ ಹೆಸರೂ ಅವರವರ ವೃತ್ತಿ ಮುಂತಾದವುಗಳೂ ಯಾವುವೆಂದರೆ:
೧. ಅಗಸ (೧,೬೭೦) : ಇದು ಕಸಬು ಬಟ್ಟೆಗಳನ್ನು ಮಡಿ ಮಾಡುವುದು.
೨. ಬೆಸ್ತ : ಇವರು ಪೂರ್ವದಲ್ಲಿ ಸಮುದ್ರ ತೀರದಿಂದ ಬಂದರು. ಮೀನು ಹಿಡಿಯುವುದು, ಆರಂಬ, ಮಳೆಗಾಲದಲ್ಲಿ ಹೊಳೆ ಕಡವುಗಳಲ್ಲಿ ದೋಣಿ ನಡಿಸುವುದು ಇವರ ಕಸಬು.
೩. ಬೇಡರು : ಇವರು ಪೂರ್ವದಲ್ಲಿ ಬೇಟೆಯನ್ನಾಡಿ ಜೀವಿಸುತ್ತಿದ್ದರು. ಈಗ ಕಾಡುಮೃಗಗಳು ಕಡಿಮೆಯಾದ್ದರಿಂದ ಹೊಲ-ಗದ್ದೆಗಳಲ್ಲಿ ಕೆಲಸ ಮಾಡುತ್ತಾರೆ.
೪. ಬಣಜಿಗರು : ಇವರ ಪೂರ್ವ ಕಸಬು ವ್ಯಾಪಾರ. ಈಗ ಕೃಷಿ ಮುಂತಾದ ಕೆಲಸಗಳಲ್ಲಿ ಸಹ ಪ್ರವರ್ತಿಸುತ್ತಾರೆ.
೫. ದರ್ಜಿಗಳು : ಇವರ ಕೆಲಸವು ಬಟ್ಟೆ ಹೊಲಿಯುವುದು. ಕೊಡಗರು ತಾವೇ ಹೊಲಿಗೆಯಲ್ಲಿ ಜಾಣರಾಗಿದ್ದು, ತಮ್ಮ ಬಟ್ಟೆಗಳನ್ನು ಹೊಲಿದುಕೊಳ್ಳುವುದರಿಂದ ದರ್ಜಿಯವರು ಕೊಡಗಿನಲ್ಲಿ ಬಹಳವಿಲ್ಲ.
೬. ಗಾಣಿಗರು : ಇವರು ಎಣ್ಣೆ ತೆಗೆಯುತ್ತಾರೆ. ಇವರಲ್ಲಿ ಕೆಲವರು ಮೈಸೂರು ದೇಶದಿಂದಲೂ, ಇನ್ನೂ ಕೆಲವರು ಮಲೆಯಾಳದಿಂದಲೂ ಬಂದರು. ಮಲೆಯಾಳ ಗಾಣಿಗರಿಗೆ ‘ಬಾಣಿಯರು’ ಎಂದೆನ್ನುವುದುಂಟು.
೭. ಹಜಾಮರು : ಕ್ಷೌರ ಕೆಲಸ, ವಾಲಗ, ಕೃಷಿ ಮುಂತಾದ ಕೆಲಸವನ್ನು ಮಾಡುತ್ತಾರೆ.
೮. ಈಡಿಗರು : ಅಂದರೆ (ಹೆಂಡ ತೆಗೆಯುವವರು) ಕಳ್ಳುಕಾರರು. ಇವರಲ್ಲಿ ಮೂರು ಬಗೆಯುಂಟು. ೧. ಮಲೆಯಾಳ ದೇಶದಿಂದ ಬಂದ ತೀಯರು, ಇವರು ಮಲೆಯಾಳ ಭಾಷೆಯನ್ನು ಆಡುತ್ತಾರೆ; ಮತ್ತು ಪಾಡಿನಾಲ್ಕುನಾಡು ಎಡೆನಾಲ್ಕುನಾಡು ತಾಲೂಕುಗಳಲ್ಲಿ ಬೆಳೆಯುವ ಬೈನೆಮರಗಳಿಂದ ಹೆಂಡವನ್ನು ಇಳಿಸುತ್ತಾರೆ. ೨. ಬಿಲ್ಲ[ವ]ರು ಅಥವಾ ಹಳೆಯಪಾಯಕರು; ಇವರು ದಕ್ಷಿಣ ಕನ್ನಡ ಜಿಲ್ಲೆಯಿಂದ ಬಂದ ತುಳುವರು; ಪಾಡಿನಾಲ್ಕುನಾಡು, ಮಡಿಕೇರಿ, ಎಡೆನಾಲ್ಕುನಾಡು ತಾಲೂಕುಗಳಲ್ಲಿ ಶೇಂದಿ ಇಳಿಸುತ್ತಾರೆ. ೩. ಮೈಸೂರು ದೇಶದಿಂದ ಬಂದ ಈಡಿಗರು ಉತ್ತರ ಕೊಡಗಿನಲ್ಲಿ ಇದ್ದಾರೆ.
೯. ಕುಂಬಾರರು (೧,೦೦೦) : ಇವರಿಗೆ ಕೊಡಗು ಮಾತಿನಲ್ಲಿ ಕೊಯವರೆಂದು ಹೆಸರು. ಮಡಕೆಗಳನ್ನು ಮಾಡುವುದೂ ಕೃಷಿಯೂ ಇವರ ಕೆಲಸ.
೧೦. ಕುರುಬರು : ಇವರಲ್ಲಿ ಊರುಗಳಲ್ಲಿ ವಾಸ ಮಾಡುವವರು ‘ಊರು’ ಇಲ್ಲವೆ ‘ಹಾಲುಕುರುಬರು’ ಎಂದೂ, ಬೆಟ್ಟಗಳಲ್ಲಿ ವಾಸ ಮಾಡುವವರು ‘ಬೆಟ್ಟ’, ‘ಜೇನು’, ‘ಕಾಡುಕುರುಬರು’ ಎಂದೂ ಬೇರೆ ಬೇರೆ ಭೇದಗಳುಂಟು. ಊರುಕುರುಬರಲ್ಲಿ ಅನೇಕರು ಹೊಲ ಗದ್ದೆಗಳಲ್ಲಿ ಕೆಲಸ ಮಾಡುತ್ತಾರೆ. ಕೆಲವರು ಇತರರ ಮನೆಗಳಲ್ಲಿ ಚಿಲ್ಲರೆ ಕೆಲಸ ಮಾಡುತ್ತಾರೆ.
೧೧. ನೇಗೆಯವರು (೩,೨೦೦) – ಬಟ್ಟೆ ನೇದು ಮಾರುವುದೂ ಹೊಲ-ಗದ್ದೆಗಳಲ್ಲಿ ಕೆಲಸ ಮಾಡುವುದೂ ಇವರ ವೃತ್ತಿಯಾಗಿದೆ.
೧೨. ಉಪ್ಪಾರರು – ಪೂರ್ವದಲ್ಲಿ ಉಪ್ಪು ಮಾಡುತ್ತಿದ್ದರು. ಈಗ ಗಾಗೆ ಕೆಲಸ ಬಡಗಿ ಕೆಲಸ ಕೃಷಿ ಮುಂತಾದುವುಗಳಲ್ಲಿ ಪ್ರವರ್ತಿಸಿದ್ದಾರೆ.
೧೩. ಒಡ್ಡರು : ಇವರಲ್ಲಿ ಕಲ್ಲು ಕೆಲಸ ಮಾಡುವ ಕಲ್ಲುವಡ್ಡರೂ, ಬಾವಿ ತೋಡುವುದೂ ಗೋಡೆ ಇಡುವುದೂ ಮೊದಲಾದ ಕೆಲಸಗಳನ್ನು ಮಾಡುವ ಮಣ್ಣು ವಡ್ಡರೂ ಎಂಬ ಎರಡು ಭೇದಗಳುಂಟು.
೧೪. ಒಕ್ಕಲಿಗರು : ಇವರ ಸಂಖ್ಯೆಯು ೩೦,೦೦೦ ಕೈ ಮೇಲ್ಪಟ್ಟು ಇದೆ. ಐಂಬೊಕ್ಕಲು, ಬಂಟರು, ಗೌಡುಗಳು ಮೊದಲಾದ ಭೇದಗಳು ಇವರಲ್ಲಿ ಉಂಟು. ಇವರ ವೃತ್ತಿಯು ಆರಂಭ. ಇವರಲ್ಲಿ ಅನೇಕರು ಕಾಫಿ ತೋಟಗಳಲ್ಲಿ ಕೆಲಸ ಮಾಡಲಿಕ್ಕೆ ಮೈಸೂರು ಕನ್ನಡ ಜಿಲ್ಲೆಗಳಿಮದ ಬಂದವರಾಗಿರುತ್ತಾರೆ.
೧೫. ಲಿಂಗಾಯತರು, ಜಂಗಮರು (೯,೦೦೦) : ಇವರ ಸಂಖ್ಯೆಯು ಬಹಳ ಹೆಚ್ಚಾಗಿದೆ, ಕೊಡಗಿನ ಜನಸಂಖ್ಯೆಯಲ್ಲಿ ೨೦ರಲ್ಲಿ ಒಂದು ಪಾಲು ಇರಬಹುದು. ಪೂರ್ವದ ಕೊಡಗು ರಾಜರು ಈ ಜಾತಿಯವರಾಗಿದದರು. ಲಿಂಗಾಯತರಲ್ಲಿ ಮುಕ್ಕಾಲುಪಾಲು ಉತ್ತರ ಕೊಡಗಿನಲ್ಲಿಯೂ ಕಾಲು ಪಾಲು ದಕ್ಷಿಣ ಕೊಡಗಿನಲ್ಲಿಯೂ ಇದ್ದಾರೆ. ಪಾಡಿನಾಲ್ಕುನಾಡು ತಾಲೂಕಿನಲ್ಲಿ ಇವರ ಸಂಖ್ಯೆ ಬಹಳ ಕಡಿಮೆ. ಇವರ ಮಾಡು ಕನ್ನಡ; ವೃತ್ತಿ ವ್ಯವಸಾಯವೂ ವ್ಯಾಪಾರವೂ.
೧೬. ಇತರ ಜಾತಿಗಳು ಯಾವುವೆಂದರೆ : ಕಣಿ ಇಲ್ಲವೇ ಪ್ರಶ್ನೆ ಹೇಳು ಕಣಿಯರೂ, ಭೂತಗಳ ವೇಷಗಳನ್ನು ಕಟ್ಟಿಕೊಳ್ಳುವ ಪಣಿಕರೂ, ಮಲಯರೂ, ಬಣ್ಣರೂ ಮುಂತಾದವರು. ಇವರ ಕೆಲಸವು ಜ್ಯೋತಿಷ್ಯ, ಮಂತ್ರವಾದ, ಕೃಷಿ, ಜಾತಿ ವ್ಯವಸ್ಥೆ ಇಲ್ಲದ ಜನರು ೪೫,೦೦೦ಕ್ಕೆ ಮೇಲ್ಪಟ್ಟಿದ್ದಾರೆ. ಇವರಲ್ಲಿ ಹೊಲೆಯರೇ ಮುಖ್ಯ. ಇವರು ಕೊಡಗರ ತೋಟ ಗದ್ದೆಗಳಲ್ಲಿಯೂ ಇತರರ ಕಾಫಿ ತೋಟಗಳಲ್ಲಿಯೂ ಕೆಲಸ ಮಾಡುತ್ತಾರೆ. ಇವರು ಪೂರ್ವದಲ್ಲಿ ಕೊಡಗರ ಜಮ್ಮದಾಳುಗಳಾಗಿದ್ದರು. ಆದರೆ ಇಂಗ್ಲೀಷ ರಾಜ್ಯದಲ್ಲಿ ಎಲ್ಲಿಯೂ ದಾಸತ್ವವು (ಗುಲಾಮತನ) ಇಲ್ಲದೆ ಇರುವುದರಿಂದ ಈಗ ಸ್ವತಂತ್ರಿಗಳಾಗಿದ್ದಾರೆ.
೧೭. ಪರ್ಯಟನ (ತಿರುಗಾಡುವ) ಜಾತಿಯವರು : ಇವರಲ್ಲಿ ಕೊರಚ, ಮೇದ, ಲಂಬಾಣಿ ಮುಂತಾದ ಅನೇಕ ಬಗೆಯವರಿದ್ದಾರೆ. ಕೊರಚರ ಭಾಷೆಯಲ್ಲಿ ಅರ್ಧ ತೆಲುಗೂ ಅರ್ಧ ತಮಿಳೂ ಮಿಶ್ರವಾಗಿದೆ. ಇವರು ಚಾಪೆ ನೇಯುತ್ತಾರೆ. ಕುಕ್ಕೆಗಳನ್ನು ಹೆಣೆಯುತ್ತಾರೆ ಮತ್ತು ಹೊಲ ಗದ್ದೆಗಳಲ್ಲಿ ಕೆಲಸ ಮಾಡುತ್ತಾರೆ.
ಮೇದರು : ಕೊಡಗರಿಗೆ ಮೊರ, ಕುಕ್ಕೆ, ಚಾಪೆ, ಕೊಡೆ ಮುಂತಾದವುಗಳನ್ನು ಮಾಡಿಕೊಟ್ಟು ಅವರಿಂದ ಬತ್ತವನ್ನು ಹೊಂದಿಕೊಂಡು ಜೀವನ ಮಾಡುತ್ತಾರೆ. ಇವರು ಕೊಡಗರ ಹಬ್ಬಗಳಲ್ಲಿ ದೋಲು ತಮಟೆ ಮುಂತಾದುವುಗಳನ್ನು ಹೊಡಿಯುತ್ತಾರೆ.
ಲಂಬಾಣಿಗಳು : ಮುಖ್ಯವಾಗಿ ಎಡೆನಾಲ್ಕುನಾಡು ತಾಲೂಕಿನಲ್ಲಿರುತ್ತಾರೆ. ಇವರ ಸಂಖ್ಯೆಯು ಬಹಳ ಕಡಿಮೆ. ರಸ್ತೆಗಳು ಚೆನ್ನಾಗಿಲ್ಲದೆ ಇದ್ದ ಕಾಲದಲ್ಲಿ ಒಂದು ಹಳ್ಳಿಯಿಂದ ಇನ್ನೊಂದು ಹಳ್ಳಿಗೆ ಬತ್ತ ಕಾಫಿ ಮುಂತಾದುವನ್ನು ಹೇರಾಟದ ಎತ್ತುಗಳ ಮೇಲೆ ಒಯ್ಯುವುದೇ ಇವರ ಕೆಲಸವಾಗಿತ್ತು.
೧೮. ಕಾಡು ಜನರು ಯಾರೆಂದರೆ : ಎರವರೂ (೧೪,೫೦೦), ಕುರುಬರೂ (೭,೦೦೦), ಎರವರು ಒಂದು ವಿಧವಾದ ಮಲೆಯಾಳ ಭಾಷೆಯನ್ನು ಆಡುತ್ತಾರೆ; ಇವರಿರುವುದು ಕಿಗ್ಗಟ್ನಾಡು ಎಡೆನಾಲ್ಕುನಾಡು ತಾಲೂಕುಗಳಲ್ಲಿ; ಇವರು ನೋಡಲಿಕ್ಕೆ ಆಫ್ರಿಕಾ ದೇಶದ ಜನಗಳ ಹಾಗೆ ಇದ್ದಾರೆ. ಕಾಡುಗಳಲ್ಲಿ ಚಿಕ್ಕ ಚಿಕ್ಕ ಗುಡಿಸಲುಗಳಲ್ಲಿ ವಾಸ ಮಾಡಿಕೊಂಡು, ಕೂಲಿಯಿಂದಲೂ (ಕೂಲಿ ಮಾಡಿಕೊಂಡು) ಗೆಡ್ಡೆ ಗೆಣಸುಗಳನ್ನು ಅಗೆದು ತಿಂದೂ ಜೀವನ ಮಾಡುತ್ತಾರೆ. ಜೇನು ಕುರುಬರಿಗೆ ನೆಲೆಯಾದ ಮನೆಗಳಿಲ್ಲ, ಅಲ್ಲಲ್ಲಿ ಜೇನು ಹುಡುಕಿಕೊಂಡು ತಿರುಗುತ್ತಿರುತ್ತಾರೆ; ಮರ ಹತ್ತುವುದರಲ್ಲಿಯೂ ಬಿಲ್ಲುಗಾರಿಕೆಯಲ್ಲಿಯೂ ಜಾಣರು.
ಕಾಡುಕುರುಬರು ಮುಖ್ಯವಾಗಿ ಬಿದುರುಕಾಡುಗಳಲ್ಲಿ ವಾಸ ಮಾಡಿ ಕೊಂಡಿರುತ್ತಾರೆ. ಇವರುಗಳ ಕಡಿಯುವುದರಲ್ಲಿ ಗಟ್ಟಿಗರು. ಬಿದುರಿನಿಂದಲೂ ಬೆತ್ತದಿಂದಲೂ ಪೆಟ್ಟಿಗೆ ಕುಕ್ಕೆ ಮುಂತಾದುವುದಗಳನ್ನು ಮಾಡಿ ಮಾರುತ್ತಾರೆ.
೧೯. ಮುಸಲ್ಮಾನರು : ಇವರು ಮಡಿಕೇರಿ, ಪಾಡಿನಾಲ್ಕುನಾಡು ತಾಲೂಕುಗಳಲ್ಲಿ ವಿಶೇಷ. ಇವರಲ್ಲಿ ಸುನ್ನಿ, ಶಿಯ್ಯ ಎಂಬ ಎರಡು ಮತ ಭೇದಗಳುಂಟು. ಸಂಖ್ಯೆಯಲ್ಲಿ ಶಿಯ್ಯ ಮತದವರಿಗಿಂತಲೂ ಸುನ್ನಿ ಮತದವರು ಹತ್ತು ಪಾಲು ಹೆಚ್ಚು. ಇವರ ಮುಖ್ಯವಾದ ವೃತ್ತಿ ಕೃಷಿ. ಇವರಲ್ಲಿ ಅನೇಕರು ಮಲೆಯಾಳ ದೇಶದಿಂದ ಬಂದ ಮಾಪಿಳ್ಳೆಗಳು. ಇವರು ಮಲೆಯಾಳ ಭಾಷೆಯನ್ನು ಆಡುತ್ತಾರೆ. ತಮಿಳು ಭಾಷೆಯನ್ನಾಡತಕ್ಕವರು ಮೂಡಸೀಮೆಯಿಂದ ಬಂದ ಲಬ್ಬೆಗಳು; ಇವರ ವೃತ್ತಿ ವ್ಯಾಪಾರ.
೨೦. ಕೊಡಗರು : ಈ ದೇಶದಲ್ಲಿ ಇವರದೇ ಮುಖ್ಯವಾದ ಜನಾಂಗವು; ಅನೇಕ ವರ್ಷಗಳಿಂದ ಇಲ್ಲೇ ಇದ್ದು ಈ ದೇಶದ ಮೂಲನಿವಾಸಿಗಳೆಂದು ಹೇಳಿಸಿಕೊಳ್ಳುತ್ತಾರೆ. ಆಕಾರ ನಡೆನುಡಿಗಳಲ್ಲಿ ಇವರಿಗೂ ಮಲೆಯಾಳ ಕನ್ನಡ ಮೈಸೂರು ಸೀಮೆಗಳ ಜನರಿಗೂ ಹೆಚ್ಚು ಕಡಿಮೆ ಇದೆ. ಇವರ ಭಾಷೆಯಲ್ಲಿ ತಮಿಳು ಕನ್ನಡ ಮಲೆಯಾಳ ಭಾಷೆಗಳು ಮಿಶ್ರವಾಗಿವೆ. ಇವರು ಬೈಲುಸೀಮೆಯ ಜನಗಳಿಗಿಂತ ದೀರ್ಘದೇಹಿಗಳಾಗಿಯೂ ದೃಢಾಂಗರಾಗಿಯೂ ಇರುತ್ತಾರೆ. ಇವರಿಗೆ ಜಮ್ಮದ ಭೂಮಿಗಳುಂಟು. ಹಿಂದುಸ್ಥಾನದ ಇತರ ಕಡೆಗಳಲ್ಲಿ ಸಾಹುಕಾರರು ಜನರಿಗೆ ಬಡ್ಡಿಗೆ ಹಣವನ್ನು ಕೊಟ್ಟು ಕಡೆಗೆ ಅವರ ಭೂಮಿಗಳನ್ನೆಲ್ಲಾ ಕಿತ್ತುಕೊಳ್ಳುತ್ತಾರಾದ್ದರಿಂದ ಇಲ್ಲಿ ಈ ಜಮ್ಮದ ಭೂಮಿಗಳನ್ನು ವಿಕ್ರಯ ಗಿರ್ವಿ ಮೊದಲಾದ ಉಪಾಯಗಳಿಂದ ಪರಾಧೀನ ಮಾಡಕೂಡದೆಂದು ಸರಕಾರದವರು ಇವರ ಹಿತಕ್ಕಾಗಿ ಹುಕುಮ್ ಮಾಡಿರುತ್ತಾರೆ.
 

[1] ಈ ಹುಲಿಮದುವೆಯಲಿ ಕೆಳಗಿನ ಪದವನ್ನು ಹಾಡುವುದುಂಟು:
ಬಾಳೊಕೇಳಿ ಚಂಙೂದಿ
ಪಾಡುವ ಮೋಳಿ ಕೇಳಿ
ಪೊಮ್ಮಾಲೆ ಕೊಡವ್ ಲ್
ಕೇಳಿ ಪೋನ ನಾಡೋನೊ
ನಲ್ಲೊರಾಚೆ ನಾಳಾಯಿ
ಐಯ್ಯಪ್‌ಶನಿಯಾಚೆ
ಪೊಂಬೊಲೆ ಪೋಲವಕ್ಕ
ಪೂವೊರಕ್ಕ್ ನೆಟ್ಟಿತೆ
ಮೈಜಾಳಂದಿತೆದ್ದೀತೊ
೧೦ ಚೂರಿಯಾನ ತೊತ್ತಿತೊ
ತಾಂಬಾಡನೆ ಬಂದಿತೊ
ಕಾಲುಮೂಡು ಕತ್ತಿತೊ
ಕುಕ್ಕುಮ್ಮೆಕ್ಕ್ ಕೂಳಾಯಿ
ಉಂಡಿತ್ ಕೂಡಿಚಿತ್
ತಾನೂ ತನಡೂರೋನೊ
ವತ್ತೊರ್‌ಮ್ಮೆ ಕೊಂಡಿತೊ
ಚೀಲೊನಲ್ಲ ಬಾಲಂಗ
ನಾಯಾಟ್ಟ್‌ಕ್ ಪೋನೋರೊ
ಬಂಗಾಡ ಬನತ್ತ್‌ಲ್
೨೦ ಮುಂಗಾಡುಲೆ ನಿಂದಿತ್ತೊ
ನಾಯನ್‌ಡಿ ಕೂಟನೆ
ಚೀಲೊನಲ್ಲ ನಾಯಿಯ
ನನ್ನೊಬೈಯ್ಯ ಪೋಕಣೆ
ಬಾಯಲಂದ ಪೆನ್ಮರಿ
ಬಾಂಗ್‌ನ ಮಾರ ತಾಡಿ
ತೂಂಗ್‌ನ ನೇಡಿಯಾಡಿ
ಬುದ್ದಮಾರ ಕುಂಬಾಡಿ
ಮಕ್ಕಿಬುದ್ದ್ ವೊರವಕ್ಕ
ಬಾಯಲಂದ ಪೆನ್ನರಿ
೩೦ ನೆಕ್ಕ ನಚ್ಚಿ ಕಂಡತೊ
ಎನ್ನೆಂದೆಣ್ಣಿ ತಾರಿವೀರ
ಡೀಸೇರ್ ಮಾನ್‌ಸಂಗ
ನೆಯ್ಯಿತೋಕ್ ಕೈಲಾಯಿ
ಕಾಡ್‌ಬೋಟ್ಟೆ ಬಂದೀತೊ
ಸುತ್ತ ಬಿಲ್ಲ್‌ಕಟ್ಟತೊ
ನಾಯಿನ್‌ಡಿ ಕೊಟತೊ
ನೆಕ್ಕನಚ್ಚಿ ಕಂಡನೊ
ಮೈ ಜಾಳಂದಿ ತೆದ್ದಿತೊ
ಎರಡೋಡಿ ಬಂದೊನೊ
೪೦ ಈ ಬಾಕೆ ಪಾರಂದತೊ
ನಾಕೇದರ್ ಬಂದೊನ
ಕಂಡತುಂಡ್ ಮಾಡಿತೊ
ಜಬ್ಬೂಮಿಕ್ ಚಾಡುವಿ
ಎಂದೆಣ್ಣಿ ಪರಂದಿತೊ
ಬಾಯಿಬಿಟ್ಟಾರಂದೀತೊ
ಪಾರಿಗೊಂಡ್ ಬಪ್ಪಕ್ಕ
ಚೀಲೊನಲ್ಲ ಅಪ್ಪಣ್ಣ
ಬೈಕಾಡುಂಜಿ ಲೋಡಿತೊ
ಮುಂಗಾಡುಲ್ ನಿಕ್ಕಣೆ
೫೦ ಪಟ್ಟೆ ಬಲ್ಯ ಪೆಬ್ಬುಲಿ
ಫಾರಿಗೊಂಡ್ ಬಪ್ಪಕ್ಕ
ನೈತೋಕ್ಕ್ ಪೂಡಿಚಿತ್ತೊ
ಕನ್ನಡಿಕವುಕ್ಕೇಕ್
ತಿತ್ತ್ ಬೋಡಿ ಬೆಚ್ಚಿಥೊ
ಅಕ್ಕಣೆಕ್ಕು ಪೆಬ್ಬುಲಿ
ಬಾಯಿ ಬುಟ್ಟಾರಂದೀತೊ
ಬಾನ ಮುಟ್ಟಾ ಪಾರೀತೊ
ಜಬ್ಬೂಮಿಕ್ ಬುದ್ದೀತೊ
ಬೀರಾಜೋಗ ಬುಟ್ಟ್‌ತೊ
೬೦ ಅಕ್ಕಣೆಕ್ಕು ಬಾಲಂಗ
ಓಡಪಾರ ಪೋಯಿತೊ
ಬಾಯರಂದ ಪೆಬ್ಬುಲಿರ
ಬಾವಟ್ಟ್ ಕೊರತ್‌ನ
ಈನಂಗೊಂಡ್ ಪೋರಂದೊ
ಪಟ್ಟ್‌ಪೋಲೆ ವೂರೊನೊ
ಪೆಬ್ಬೂಲೀರ ಕುಞ್ಞನ
ಊರ್‌ಡ ನಡುವ್‌ಲ್
ಪೂವೆಲಂಗೆ ಮಂದ್‌ಕ್ಕೊ
ಅಲ್ಲಿಕೊಂಡ್ ಬೆಚ್ಚಿತೊ
೭೦ ನೇರೊಯಿಪ್ಪತಾಪ್ಪಕ್ಕ
ಪಟ್ಟತಾನೆ ಅಪ್ಪಣ್ಣ
ಕಾಳೆಂಪಂದಿ ಕೆತ್ತಿತೊ
ಇಲ್ಲವನ ಬೆಂದುಕ್ಕೊ
ಓಲೆ ಆಳ್ ಬುಟ್ಟೀತೊ
ವಾರಂದೀರಂಡೆಣ್ಣಣೆ
ಎಲ್ಲ ಬಂದ್ ಕೂಡ್ವಕ್ಕ
ಚೀಲೊನಲ್ಲ ಅಪ್ಪಣ್ಣ
ಪೊಂಗುಳಿ ಕೊಳಿಚ್ಚಿತೊ
ಮಾಜುತಿ ಮಡಿಯಾಯಿ
೮೦ ತಾನು ತನ್ನವೂರೊನು
ಅಡಿಪಾಡಿ ಪೋಯಿತೊ
ಪೊವೆಲಂಗೆ ಮಂದ್‌ಲ್
ಪೆಬ್ಬುಲೀರ ಮಿಞಲ್
ಕೇಕೊಕಿ ಮೊಗವಾಯಿ
ಮೂರ್‌ತಕ್‌ಳ ತ್‌ತೊ
ತಾನಾದ್ ಕಾಂಬಾಕ್ಕ
ತನ್ನ ಪೆತ್ತ ಅವ್ವನು
ಇಲ್ಲವನು ಬೆಂದುವು
ಮಂಡೇ ಕಕ್ಕಿಲ್‌ಟ್ಟತೊ
೯೦ ಪೊಂಬಣ ಕೋಡ್‌ತಿತೊ
ವಾರಂದೀರಂಡೆಣ್ಣಣೆ
ಮೂರ್ ತಕಯಿಂಜಿತೊ
ತಾನು ತನ್ನ ಊರೊನು
ಆಡಿಪಾಡಿ ಬಂದದೊ
ತಮ್ಮನೇಕ್ ಬಂದಿತೊ
ಕೂಡ್ನೋರ್ ಮಾಲೊರೊ
ಉಂಡಿತು ಕೂಡಿಚಿತ್ತು
ತಕ್ಕಾರ ಪೇರಜಾಯಿ
ವೈಯಾನ ಪೀರಿಂಜಿತೊ
೧೦೦ ಎಂದೆಣ್ಣಿತ್ ಪಾಡುವ
ಈ ಪಾಡುವ ಬೆಪ್ಪಿನೊ
ಬೆಪ್ಪಕೊಮ್ಮಡ್‌ಪ್ಪಕ್ಕೊ.
ಕೊಡಗು ವಿವರಣೆ : ಅಧ್ಯಾಯ ೧ – ಭೂಸ್ವರೂಪಾದಿಗಳ ವರ್ಣನೆ (೩)
ಕೈಗಾರಿಕೆ
ಕೈಗಾರಿಕೆಗಳು ಅಷ್ಟೇನೂ ವಿಶೇಷವಾದುವಲ್ಲ ಕೊಡಗರು ಧರಿಸಿಕೊಳ್ಳುವ ‘ಪೀಚಕತ್ತಿ’, ‘ಒಡಕತ್ತಿ’ ಎಂಬ ಎರಡು ಬಗೆಯ ಕತ್ತಿಗಳು ಬಹಳ ನಾಜೂಕಾಗಿ ತಯಾರಾಗುತ್ತವೆ. ನೇಗೆ ಕೆಲಸವು ಕೊಡಗಿನ ಉತ್ತರ ಭಾಗದಲ್ಲಿಯೂ ಈಶಾನ್ಯ ಭಾಗದಲ್ಲಿಯೂ ತಕ್ಕಮಟ್ಟಿಗೆ ನಡಿಯುತ್ತದೆ. ಹೆಂಗಸರು ಉಟ್ಟುಕೊಳ್ಳುವ ಸೀರೆಗಳೂ, ಅಂಗಿಗಳನ್ನು ಮಾಡಲಿಕ್ಕೆ ಉಪಯುಕ್ತವಾದ ‘ಗಿಂಟಗಳೂ’, ಹಚ್ಚಡಗಳೂ, ಕೊಡಗರು ನಡುವಿಗೆ ಸುತ್ತಿಕೊಳ್ಳುವ ನೂಲುದಟ್ಟಿಗಳೂ ಈ ಮೊದಲಾದ ದಪ್ಪ ತರದ ಬಟ್ಟೆಗಳು ತಯಾರಾಗುತ್ತವೆ.
ವ್ಯಾಪಾರ
ಆಮದು ಆಗುವ ಎಂದರೆ ಬೇರೆ ದೇಶಗಳಿಂದ ಇಲ್ಲಿಗೆ ಬರುವ ಸರಕುಗಳು ಉಪ್ಪು, ಮೀನು, ತೆಂಗಿನಕಾಯಿ, ತೆಂಗಿನ ಎಣ್ಣೆ, ಅಡಿಕೆ, ಕರಿಮೆಣಸು, ಕೆರೋಸಿನ್ ಎಂಬ ಸೀಮೆಯೆಣ್ಣೆ ಕತ್ತಿ ಗುದ್ದಲಿ, ಪಿಕಾಸು, ಗುಳ, ಕೊಡಲಿ, ಹಂಚು, ಕೋವಿಮದ್ದು, ಬೆಲ್ಲ, ಪುಸ್ತಕ ಮೊದಲಾದವುಗಳು ದಕ್ಷಿಣ ಕನ್ನಡ ಮಲೆಯಾಳ ಜಿಲ್ಲೆಗಳ ಕಡೆಯಿಂದ ಬರುತ್ತವೆ.
ರಾಗಿ, ಅಕ್ಕಿ, ಹುರುಳಿ, ತೊಗರಿ, ಅವರೆ ಮುಂತಾದ ಧಾನ್ಯಗಳು, ಸಂಬಾರ, ತುಪ್ಪ, ಎಳ್ಳೆಣ್ಣೆ, ದೀಪದೆಣ್ಣೆ, ಸುಣ್ಣ ಕಬ್ಬಿಣದ ಸಾಮಾನು, ಬೆಲ್ಲ ಇತ್ಯಾದಿಗಳು ಮೈಸೂರು ಕಡೆಯಿಂದ ಬರುತ್ತವೆ.
ರಫ್ತು ಆಗುವ ಎಂದರೆ ಇಲ್ಲಿಂದ ಬೇರೆ ದೇಶಗಳಿಗೆ ಹೋಗುವ ಪದಾರ್ಥಗಳು – ಬತ್ತ ಮೈಸೂರು ಮಲೆಯಾಳ ದೇಶಗಳಿಗೂ, ಕಾಪಿ, ಯಾಲ ಮಲೆಯಾಳ ಕನ್ನಡ ಜಿಲ್ಲೆಗಳ ಕಡೆಗೂ, ಕಿತ್ತಳೇ ಹಣ್ಣು ಮೈಸೂರಿಗೂ ಮಲೆಯಾಳ, ದಕ್ಷಿಣ ಕನ್ನಡ ಜಿಲ್ಲೆಗಳಿಗೂ, ಗಂಧ ಮೈಸೂರು ದೇಶಕ್ಕೂ ಕನ್ನಡ ಜಿಲ್ಲೆಗೂ, ಬಾಳೆಕಾಯಿ, ಮರ, ಬಿದುರು ಮೈಸೂರು ದೇಶಕ್ಕೂ ಹೋಗುತ್ತವೆ.
ಹಬ್ಬಗಳು
ಕೊಡಗರಿಗೆ ಬಹಳ ಹಬ್ಬಗಳಿಲ್ಲ. ತುಲಾಮಾಸದಲ್ಲಿ (ಅಕ್ಟೋಬರ್ ತಿಂಗಳಲ್ಲಿ) ಆಗುವ ಕಾವೇರಿಜಾತ್ರೆಯು, ನವಂಬರ್ ಅಥವಾ ಡಿಸೆಂಬರ್ ಮಾಸದಲ್ಲಿ ಬರುವ ಪುತ್ತರಿ ಇಲ್ಲವೆ ಹುತ್ತರಿ ಹಬ್ಬವು. ಇವೇ ಮುಖ್ಯವಾದುವು. ಮೇ ತಿಂಗಳಲ್ಲಿ ಭಗವತಿ ಹಬ್ಬವು ಎಲ್ಲೆಲ್ಲಿಯೂ ನಡಿಯುತ್ತದೆ. ಆಗೊಸ್ತು ತಿಂಗಳಲ್ಲಿ ನಾಟಿ ಕೆಲಸವು ತೀರಿ ಮಳೆಯು ಸ್ವಲ್ಪ ನಿಂತ ಕೂಡಲೇ ಕೈಲ್ ಪೊಳುದು ಎಂಬ ಹಬ್ಬವು ಆಗುತ್ತದೆ.
[image: ಆಮದು (ಪರದೇಶದಿಂದ ಈ ದೇಶಕ್ಕೆ ಬರುವ ಸಾಮಾನುಗಳು)]
ಆಮದು (ಪರದೇಶದಿಂದ ಈ ದೇಶಕ್ಕೆ ಬರುವ ಸಾಮಾನುಗಳು)

ರಫ್ತು (ಈ ದೇಶದಿಂದ ಬೇರೆ ದೇಶಗಳಿಗೆ ಕಳುಹಿಸುವ ಸರಕುಗಳು)
ಕಾವೇರಿ ಜಾತ್ರೆ : ಅಕ್ಟೋಬರ್ ಮಾಸದ ಮಧ್ಯಭಾಗದಲ್ಲಿ ಆಗುವ ಕಾವೇರಿ ಹಬ್ಬಕ್ಕೆ ಎಲ್ಲಾ ಕೊಡಗರು ಹವಣಿಸಿಕೊಳ್ಳುತ್ತಾರೆ. ಈ ಕಾಲದಲ್ಲಿ ಮಳೆ ಮೋಡಗಳೆಲ್ಲಾ ಹರಿದು ಸೂರ್ಯನು ಪ್ರಕಾಶಿಸಲಿಕ್ಕೆ ತೊಡಗುತ್ತಾನೆ. ಗದ್ದೆಗಳಲ್ಲೆಲ್ಲಾ ಹಸುರಾದ ಬತ್ತದ ಪೈರು ಮನೋಹರವಾಗಿ ಕಾಣಿಸುತತದೆ. ಕಾಡುಗುಡ್ಡಗಳೆಲ್ಲಾ ಹಸುರಾಗಿ ಕಾಣುತ್ತವೆ. ಕೊಡಗರ ಪ್ರತಿಯೊಂದು ಮನೆಯಿಂದಲೂ ಒಬ್ಬಿಬ್ಬರಾದರೂ ಕಾವೇರಿಗೆ ಹೋಗುತ್ತಾರೆ. ಮಲೆಯಾಳ, ತುಳುವ, ಮೈಸೂರು ರಾಜ್ಯಗಳಿಂದ ಸಾವಿರಾರು ಜನರು ತಲೆಕಾವೇರಿಗೆ ಯಾತ್ರೆಗೆ ಹೋಗುತ್ತಾರೆ. ತಲೆಕಾವೇರಿಯ ಸಮೀಪ ನಿಂತು ನೋಡಿದರೆ, ಭಾಗಮಂಡಲ ದೇವಸ್ಥಾನದ ಶಿಖರವು ಕಾಣುತ್ತದೆ. ತಲೆಕಾವೇರಿಗೆ ಬಂದ ಜನಗಳಿಗೆಲ್ಲಾ ಉಳುಕೊಳ್ಳುವುದಕ್ಕೆ ಮನೆಗಳಿಲ್ಲದೆ ಇರುವುದರಿಂದ ಓಟೆಗಳಿಂದಲೂ ಹುಲ್ಲಿನಿಂದಲೂ ಬಿಡಾರಗಳನ್ನು ಮಾಡಿಕೊಂಡು ಜನರು ರಾತ್ರೆಯನ್ನು ಕಳೆಯುತ್ತಾರೆ. ಈಚೆಗೆ ಅಲ್ಲಿ ಒಂದು ಛತ್ರ ಕಟ್ಟಸಿಯಿದೆ. ಕಾವೇರೀ ಹೊಳೆಯು ಕಲ್ಲು ಕಟ್ಟಿದ ಚಿಕ್ಕದೊಂದು ಕುಂಟೆಯಿಂದ ಹುಟ್ಟಿ ಬರುತ್ತದೆ. ಈ ಕುಂಟೆಯಿಂದ ಬರು ನೀರು ಸುಮಾರು ೩೦ ಅಡಿಗಳ ಅಡ್ಡಗಲವುಳ್ಳ ಕೊಳಕ್ಕೆ ಬೀಳುತ್ತದೆ. ಇದರಲ್ಲಿ ೨ ಳಿ ಅಡಿಗಳ ಎತ್ತರಕ್ಕೆ ಮೇಲ್ಪಟ್ಟು ನೀರು ನಿಲ್ಲಗೊಡಿಸುವುದಿಲ್ಲ ಸೂರ್ಯನು ತುಲಾರಾಶಿಯಲ್ಲಿ ಪ್ರವೇಶಿಸುವ ಕಾಲವೇ ಮುಹೂರ್ತಕಾಲವೆಂದು ನೆನಸಿ ಮುಹೂರ್ತ ಬಂದೊದಗಿತೆಂದು ಜ್ಯೋತಿಷ್ಯನು ಹೇಳಿದ ಕೂಡಲೇ ಗಂಡು(ಡ)ಸರೂ ಹೆಂಗು(ಗ)ಸರೂ ಮಕ್ಕಳೂ ಈ ಕೊಳದಲ್ಲಿ ಇಳಿದು ಮೂರು ಸಲ ಮುಳುಗಿ ಎದ್ದು ತೀರ್ಥವನ್ನು ತೆಗೆದುಕೊಂಡು ಮೇಲೆ ಬರಬೇಕಾದರೆ, ಅಲ್ಲಿ ಕೂತಿದ್ದ ಪೂಜಾರಿಗೆ ದಕ್ಷಿಣೆಯನ್ನು ಕೊಟ್ಟು ಬರುತ್ತಾರೆ. ಯಾತ್ರಿಕರಲ್ಲಿ ಅನೇಕರು ಓಟೆ ಕೊಳವೆಗಳಲ್ಲಿ ತೀರ್ಥವನ್ನು ತುಂಬಿಸಿ ತಮ್ಮ ನೆಂಟರಿಷ್ಟರಿಗೆ ಕೊಡಲಿಕ್ಕೆ ತಮ್ಮ ತಮ್ಮ ಮನೆಗಳಿಗೆ ತೆಗೆದುಕೊಂಡು ಹೋಗುವುದುಂಟು. ತಲೆಕಾವೇರಿಗೆ ಹೋಗದೆ ಇರುವ ಕೊಡಗರು ತಮ್ಮ ತಮ್ಮ ಮನೆಗಳಲ್ಲಿ ಆ ದಿನ ಆಡಂಬರವಾಗಿ ಹಬ್ಬವನ್ನು ಮಾಡುತ್ತಾರೆ.
ಹುತ್ತರಿ ಹಬ್ಬವು
[1]–ಇದು ಪ್ರತಿವರ್ಷವೂ ನಡಿಯುವ ಸುಗ್ಗಿ ಹಬ್ಬವು ‘ಪುದಿ’ ಅಂದರೆ ಹೊಸ, ‘ಅರಿ’ ಅಕ್ಕಿ ‘ಪುತ್ತರಿ’ ಅಂದರೆ ಹೊಸ ಅಕ್ಕಿಯನ್ನು ಊಟ ಮಾಡುವ ಹಬ್ಬವು. ಮಲೆಯಾಳದಲ್ಲಿ ಎರಡು ತಿಂಗಳ ಮೊದಲೇ ಬೆಳೆಯಾಗುವುದರಿಂದ, ಅಲ್ಲಿ ಈ ಹಬ್ಬವು ಎರಡು ತಿಂಗಳಿಗೆ ಮೊದಲೇ ಆಗುವುದು. ಕೊಡಗಿನಲ್ಲಿ ನಡಿಯುವ ಎಲ್ಲಾ ಹಬ್ಬಗಳಲ್ಲಿ ಇದೇ ವಿಶೇಷವಾದುದು. ಈ ಕಾಲದಲ್ಲಿ ಕೊಡಗರೆಲ್ಲಾ ಬಹಳ ಸಂತೋಷಯುಕ್ತರಾಗಿರುತ್ತಾರೆ. ಈ ಹಬ್ಬವು ಏಳು ದಿವಸ ನಡಿ(ಡೆ)ಯುವುದು. ಆದರೆ ಕೊಡಗರೂ ಇವರ ಆಳುಗಳಾದ ಹೊಲೆಯ ಮುಂತಾದವರೂ ಈ ಹಬ್ಬವನ್ನು ಇನ್ನೂ ಮೂರು ನಾಲ್ಕು ದಿನ ಹೆಚ್ಚಾಗಿ ಮಾಡುತ್ತಾರೆ. ಈ ಕಾಲದಲ್ಲಿ ಕೊಡಗರು ತಮ್ಮ ಜಾತಿ ಪದ್ಧತಿಯನ್ನು ಅನುಸರಿಸಿ, ತಮ್ಮ ಊರುಮಂದುಗಳೆಂಬ ಮೈದಾನುಗಳಲ್ಲಿ ಹಗಲೆಲ್ಲಾ ಹಾಡುವುದೂ ಕುಣಿಯುವುದೂ ಇತರ ಆಟಗಳನ್ನು ಆಡುವುದೂ ತಮಾಷೆ ಮಾಡುವುದೂ ಮುಂತಾದ್ದರಲ್ಲಿಯೇ ಕಾಲವನ್ನು ಕಳಿ[ಳಿ]ಯುತ್ತಾರೆ. ಈ ಹಬ್ಬದ ದಿನಗಳಲ್ಲಿ [ಮುಖ್ಯವಾಗಿ ಏಳನೆಯ ದಿನದಲ್ಲಿ] ಕೊಡಗರು ಪೂರ್ವಾಚಾರಕ್ಕನು ಗುಣವಾಗಿ ಕದರು ತರುತ್ತಾರೆ. ಎಂಟನೆಯ ದಿನ ಊರುಕೋಲು, ಒಂಬತ್ತನೆಯ ದಿನ ನಾಡುಕೋಲು, ಹತ್ತನೆಯ ದಿನ ದೇವರಕೋಲು ಎಂದು ಕೋಲು ಹೊಡಿಯುವುದುಂಟು.
ಭಗವತಿ ಹಬ್ಬ : ಈ ಹಬ್ಬವು ಮಳೆಗಾಲಕ್ಕೆ ಎರಡು ತಿಂಗಳು ಮುಂಚಿತವಾಗಿ ಬೇರೆ ಬೇರೆ ನಾಡುಗಳಲ್ಲಿ ಅನುಕೂಲವಿದ್ದಂತೆ ಬೇರೆ ಬೇರೆ ಕಾಲದಲ್ಲಿ ನಡಿಯುತ್ತದೆ. ಈ ಹಬ್ಬದ ಆಚರಣೆಯು ತುಳು ಬ್ರಾಹ್ಮಣರ ಮೂಲಕವಾಗಿ ಬಂದಂತೆ ತೋರುತ್ತದೆ. ಇದು ಭಗವತೀ ದೇವಸ್ಥಾನಗಳಲ್ಲಿ ೯ ದಿವಸಗಳವರೆಗೆ ನಡಿಯುವುದು.
ಕೈಲ್ ಮುಹೂರ್ತ ಹಬ್ಬವು (ಕೈಲ್ ಪೊಳದು) – ಹುತ್ತರಿಯಂತೆ ಇದೂ ಕೊಡಗರ ಹಬ್ಬವಾಗಿದೆ. ಅಗೊಸ್ತು ತಿಂಗಳಲ್ಲಿ ನಾಟಿಕೆಲಸ ಪೂರೈಸಿದ ನಂತರ ಮಳೆ ಸ್ವಲ್ಪ ನಿದಾ[ಧಾ]ನವಾದಾಗ ಈ ಹಬ್ಬವು ನಡಿಯುತ್ತದೆ. ಆಗ ಮನೆಯಲ್ಲಿದ್ದ ಕೋವಿ, ಕತ್ತಿ, ಈಟಿ ಮುಂತಾದುವುಗಳನ್ನೆಲ್ಲಾ ಚೆನ್ನಾಗಿ ಉಜ್ಜಿ ತೊಳೆದು, ಅವುಗಳಿಗೆ ಪೂಜೆ ಮಾಡಿ, ಭೋಜನಾನಂತರ ಗಂಡುಸರು ತಮ್ಮ ಆಯುಧಗಳೊಡನೆ ಊರುಮಂದುಗಳಿಗೆ ಹೋಗಿ ಗುರಿ ಹೊಡಿಯುವುದೇ ಮೊದಲಾದ ಆಯುಧ ವಿದ್ಯಾ ಕೌಶಲವನ್ನು ಮೆರೆಸುತ್ತಾರೆ. ಮಾರಣೆಯ ದಿನ ಊರವರು ಕೂಡಿ ಊರುಬೇಟೆ ಆಡುವುದುಂಟು. ಅನಂತರ ನಾಡವರೆಲ್ಲರೂ ಸೇರಿ ನಾಡುಬೇಟೆ ಆಡುತ್ತಾರೆ. ಈ ಹಬ್ಬವು ಕೊಡಗು ಹಬ್ಬಗಳಲ್ಲಿ ವಿಶೇಷವಾದುದೆಂದು ಯೌವನಸ್ಥರು ತಿಳಿದುಕೊಂಡಿದ್ದಾರೆ.



[1] ಹುತ್ತರಿ ಹಾಡು ಪ್ರಾಯಶಃ ಹೀಗಿರುತ್ತದೆ:
ಬಾಳೊ ಕೇಳಿಚಂಙೂದಿ
ಪಾಡುವ ಕಾವಿ ಕೇಳಿ
ಪೊಮ್ಮೊಲೆ ಕೋಡವ್‌ಲ್
ನಟ್ಟಿಬೊಳೆ ಕೊಯ್ವಕ್ಕೊ
ಯನ್ನ ತಾಂಡ ಮುಂದಾಪ
ಅಲ್ಲಿ ತೊಂದು ಅಲ್ಲಲಾ
ಮಾಣಿಕ ಮಲನಾಟ್ಟ್
ನಾಯಮ್ಮಕು ನಂಬ್ಯಾಕು
ಚಿಂಙಿಯಾರ್ ತಿಂಗತ್ತೊ
೧೦ ಓಣತ್‌ಡಮುಂಬಾಪ
ಮಾಣಿಕ ಮಲನಾಟ್
ನಾಯಮ್ಮಾರು ನಂಬ್ಯಾರು
ಓಣತ್‌ಡ ಚೊಲ್ಲಾಲೆ
ಎಟ್ಟ್‌ನಾಕ್ ಮಿಞ್ಞಲ್
ಎಲ್ಲ ಪಂಜೆ ತೇಡಿತ್ತೊ
ಎಲ್ಲಕೋರುತ್ ಕಾಣೆ
ವನ್ನಾಂದೇಕ ಮಿಞ್ಞಲ್
ಚಾಲಿಯಂಡ ಮಕ್ಕಳೊ
ಕುಂಞಂಡ್ ಕಯಿಲ್ಲಾಯಿ
೨೦ ವಕ್ಕಳಮ್ಣಪೋಯಿತ್ತೋ
ಆಳಾಣ್ಣಕೊಡ್ ತಾತ್ತೊ
ವಾರಂದೀರಂಡೆಣ್ಣಣೆ
ಪಿತ್ತೀಯ ಪೊಲವಕ್ಕ
ನಾಯಮ್ಮಾರು ನಂಬ್ಯಾರು
ಓಣತ್‌ಡ ಚೊಲ್ಲಾಲೆ
ನೇರೊಯಿಪ್ಪತಾಪಕ್ಕಾ
ಪೊಂಗುಲಿಕುಳಿಚಿತೊ
ಮಾಜುತ್ತಿ ಮಡಿಯಾನ
ಪಟ್ಟ ಮುಂಡುಡ್‌ತ್ತೀತೊ
೩೦ ಕೋಡಿ ಮುಂಡ್ ಸುತ್ತಿತೊ
ಕುಂಞುಂಡ್ ಕಯಿಲ್ಲಾಯಿ
ಬಾಚುಮೆಲ್ಲೆಬಂದಿತೊ
ಕುಕ್ಕುಮ್ಮೆಕ್ ಕುಳಾಯಿ
ಒಣತ್ ಪರಂಬ್‌ಕೊ
ನಾಯಮ್ಮಾರು ನಂಬ್ಯಾರು
ಕಾಡ್‌ಪೋಲೆ ಕೂಡಾಣಎ
ತಂಗೆನ್ನ ಪಣಿಕೆಜ್ಜ
ಓಣತ ಪರಂಬ್‌ಲ್
೪೦ ಬಾಳೆಲೆ ಕೋಡಿಯೊಲ್
ಪಾಲುವಕ್ಕಿ ಬೆಚ್ಚಿತೊ
ಈನಂಗೊಂಡ್ ಪೋರಾಂದೊ
ಬೊಳ್ಳತೆಂಗೆ ಪೂಂಬ್‌ನಾ
ಕೆಟ್ಟೆ ನೆತ್ತಿಕೊಂಡಿತೊ
ನಾಯಮ್ಮಾರು ನಂಬ್ಯಾರು
ಅಂಬುಬಿಲ್ಲ್‌ಕೈಲಾಯಿ
ಓಣಪಾಡೆ ಪೊತ್ತಿತೊ
ವಾರಂದೀರಂಡೆಣ್ಣಣೆ
ನೇರೊಯಿಪ್ಪತಾಪಕ್ಕ
೫೦ ಓಣತ್ ಪರಂಬ್ಂಜಿ
ನಾಯಮ್ಮಾರು ನಂಬ್ಯಾರು
ವೈಯನಪಿರಿಂಜಿತೊ
ವೈಯಾನ ಪಿರಿಯಾಣೆ
ಓಣತಮ್ಮೆ ಮಾತಾಯಿ
ತಾನೆನ್ನ ನೆನತಾತೊ
ಈನಗೊಂಡ್ ಪೋರಾಲಾ
ಪೊಮ್ಮಾಲೆ ಕೋಡವ್‌ಲ್
ಅಮ್ಮಂಗು ಕೋಡವಂಗು
ನಟ್ಟ ಬೊಳೆ ಕೊಯ್ವಕೊ
೬೦ ಪುತ್ತರೀರ ಮುಂಬಾಂಡು
ಎಂದಣ್ಣಿಪರಂದಿತೊ
ಕೇಳಕಿಟ್ಠಪಾಙ
ವೋಣತಮ್ಮ ಮಾತಾಯಿ
ತಾಡಿಂಗೊಂಡ್ ಅರೆಕೆಟ್ಟ
ಮಿಸಾಂಗೊಂಡ್ ತಂಡುರೂ
ತಾಚುಮೆಲ್ಲೆ ಬಂದುದೊ
ಪಾಡಿತೋರ ಕಂಡಿಲೆ
ಪಾಡಿಂಗೊಂಡ್ ಬಂದಿತೊ
ವೋಣತಮ್ಮೆ ಮಾತಾಯಿ
ತಂಡೂರಿ ಮಾರಿಂಜಿತೊ
೭೦ ಪೊನ್ನರಜ ಪಾಡಿಲೊ
ಅಲ್ಲಿಂಜುಪೇರವುಳ್ಳ
ಅಮ್ಮಂಗೇರಿವೂರ್‌ಲ್
ಪಾಡಿ ಕುತ್ತಿಯಮ್ಮೆಯೊ
ಅಲ್ಲಿ ಬಂದ್ ನಿಕ್ಕಣೆ
ಪೊಮ್ಮಾಲೆ ಕೂಡೊವಾಲ್
ಕೈಮೂರುವು ಬಾಲಂಗ
ದೇಬುವ ಬೀರಿ ಚೇತ್
ತ್ಂಙತಾರ ನಾಳಾಯಿ
ನಾಲಾಯಿರ ನಾಡೊನೊ
೮೦ ಪಾಲು ಬೈವಡಾಯಿತೊ
ವಕ್ಕಳನ್ಣಪೊಯಿತೊ
ಮುತ್ತಿನ ತೀರಿಕೇಲ್
ಕಾಡ ಪೋಲೆ ಕೂಡಾಣೆ
ಓಲೆ ತಕ್ಕ ಪಟ್ಟನೊ
ಪೊಂಗುಳಿ ಕುಳಿಚಿತೊ
ದೇವಪೂಜೆ ನೇರಕೊ
ಮುತ್ತಿನ ತೀರಿಕೇಲ್
ಬೊಳ್ಳಿಪಾಡಿ ನೀಕಿತೊ
ದೇವಪೂಜೆ ಕೈಯಾಣೆ
೯೦ ನಾಲಾಯಿರ ನಾಡೊಂಡ್
ವಂದನೆ ತಲೆತಕ್ಕ
ಪೊಮ್ಮಾಲೆ ಪರದಂಡ
ಕೈಮೂರುವ ಬಾಲನೊ
ತಾಚುಮೆಲ್ಲೆ ಬಂದಿತೊ
ಮುತ್ತಿನ ತೀರಿಕೇಲ್
ಕೇಕಿಯ ನಾಡೆಯತೊ
ವಪ್ಪಾರ ನಿಂದಿತೊ
ಅಚ್ಚುತ ಕಣಿಯಾಂಗೊ
ಓಲೆ ಆಳ ಬುಟ್ಟಿತೊ
೧೦೦ ತಾನಾದ್ ಕಾಂಬಾಕ್ಕ
ಅಚ್ಚುತ ಕಣಿಯಾನೊ
ನೀರ್ ಬೈಯ ಮೀಂಬೆಲ್ಲೆ
ಆಳ್ ಕೂಡ ಬಕ್ಕಣೆ
ದೇವಪೂಜೆ ಕೈಯಂಜ
ಆದ್‌ಕಂಡ ಅಚ್ಚುತ
ದೇವರ ನೇನತೀತೊ
ವಪ್ಪಾರ ನಿಕ್ಕಣೆ
ವಾಲೆತಕ್ಕ ಪಟ್ಟನೊ
ಮಾಪೂಜೆನತ್‌ತೀತೊ
೧೧೦ ಚಾಂದು ಪೂವು ಕೈಲಾಯಿ
ಕೂಡಿನಿಂದ ಮಾಲೋಕ್ಕೊ
ವೈಯಾನ ಕೊಡತಾತೊ
ವುಯ್ಯನ್ನ ನೆಡಿಪ್ಪಕ್ಕ
ಅಚ್ಚುತ ಕಣಿಯನೊ
ಕೇಕಿಯ ನಾಡೆಯತೊ
ಅಂಬ್‌ಲಾ ಪೊರೆಯಿಲ್
ಕೇಕೊಕಿ ಮೊಗವಾಯಿ
ವಪ್ಪಾರ ತೇಳತೀತೊ
ಕವಡಿಪಾಕ್ ಕೈಕೊಂಡ್
೧೨೦ ಕಾಯಾಲು ತೋರ್ಂಜಿತೊ
ಕಾಯಾಲು ನನೀಕಿತೊ
ಮೂಮಬತ್ತಿ ಬೆಚ್ಚಿತೊ
ಚಂಬೋಲೆ ಕಯಿಲ್ಲಾಯಿ
ಚೆಂಬೋಲೆ ಕೇಳ್‌ದ್‌ನಾ
ತಾನೊಯ್ಯಾನಲೆದ್ದಿತೊ
ಕೂಡಿನಿಂದ ಮಾಲೋಕೊ
ಮೂವ ವೋದಿತೆಣ್ಣಿತೊ
ಈನಂಗೊಂಡ್ ಪೋರಾಂದೊ
ಮುತ್ತಿನ ತೀರಿಕೇಲ್
೧೩೦ ಕೇಕಿಯ ನಾಡೆಯತೊ
ಅಲ್ಲಿ ಪೋಂಯಿ ನಿಂದಿತೊ
ಮೂಮ ಓದಿತೆಣ್ಣಿತೊ
ಅಲ್ಲಿಂಜು ಪೊರಟ್ಟತೊ
ಮಕ್ಕಿಲೈಯ್ಯ ದೇವಂಡ
ಮುತ್ತಿನ ತೀರಿಕೇಲ್
ಅಲ್ಲಿ ಪೋಯಿ ನಿಂದಿತೊ
ಮೂಮ ಓದಿತೆಣ್ಣಿತೊ
ಈನಂಗೊಂಡ್ ಪೋರಾಂದೊ
ಬೋಳ್ಂದಮ್ಮ ತಕ್ಕಂಡ
೧೪೦ ಆವೊಕ್ಕ ಮನೆಯಿಲ್
ಮೂಮ ಓದಿತೆಣ್ಣಿತೊ
ಪೊಮ್ಮಾಲೆ ಪರದಂಡ
ಆವೊಕ್ಕ ಮನೆಯಿಲ್
ಮೂಮ ಓದಿತೆಣ್ಣಿತೊ
ಈನಂಗೊಂಡ್ ಪೋರಾಂದ೧
ವಕ್ಕಳಣ್ಣಪೋಯಿತೊ
ಅಚ್ಚುತ ಕಣಿಯನೊ
ಚೆಂಬೋಲೆ ಕಯಿಲಾಯಿ
ಮೂಮ ಓದಿತೆಣ್ಣಾನಾ
೧೫೦ ವಾರಂದೀರಂದೆಣ್ಣ ಣೆ
ಪುತ್ತರಿ ವೊಳಪಾಂಜ
ವನ್ನಾಂದೇಕಮಿಞ್ಞಲಾ
ಚೀಲೊನಲ್ಲ ಬಾಲಂಗ
ಪುತ್ತರೀಚೊಲ್ಲಾಲೆ
ಅಂಜಿ ಪಂಜಿ ತೇಡ್ ನಾ
ಯಲ್ಲ ಕೋರುತ್‌ತಿತೊ
ಪಿತ್ತಿಯ ಪೊಲವಕ್ಕ
ಬೊಳ್ಳಿಕೂಡೆ ಬೊಳ್ಯಾಚಿ
ಪೊಂಬೋಲೆ ಪೊಲವಕ್ಕ
೧೬೦ ವಕ್ಕಡ ಪೇರಿಯೊನೊ
ವುಂಡಿತು ಕುಡಿಚಿತು
ತಾಚು ಮೆಲ್ಲೆ ಪೋಯಿತೊ
ತಚ್ಚಾಯಿರಿ ಕೊಟ್ಟ್‌ಲ್
ಕತ್ತಿಕುತ್ತಿ ಮುರಿಚಿತೊ
ತಾಂಬಾಡನೆ ಬಂದಿತೊ
ಈನಂಗೊಂಡ್ ಪೋರಾಂದೊ
ಚೀಯೊದೀರ ಮೋಂದಿಕೊ
ವಕ್ಕಡ ಪೇರಿಯೊನೊ
ಕೆತ್ತ್ಂಗಲ್ಲ್ ಗುಡ್ಡತೊ
೧೭೦ ಪೊಂಗುಳಿ ಕುಳಿಚಿತೊ
ತಾಚುಮೆಲ್ಲೆಂ ಬಿಂದಿತೊ
ಕೆಟ್ಟಸುತ್ತಿ ತಾಳಾನ
ಅಕ್ಕಣೆಕ್ಕು ಮಾಲೊನೊ
ಇಲ್ಲವನು ಬೆಂದುವೊ
ಯಲ್ಲ ತೋರುತ್‌ತಿತೊ
ಪೊನೆರೆ ನ ಕೆಟ್ಟಿತೊ
ಕೊಟ್ಟು ಪಾಟ್ಟು ತಾನಾಯಿ
ಆಣು ಪೆಣ್ಣು ಯೆಡೆಮೇಂಗಿ
ಬೊಮ್ಮಂಗೋಡಿ ಬೇಲ್‌ಕೊ
೧೮೦ ಆಡಿಪಾಡಿ ಪೋಯಿತೊ
ಏಳ್‌ಮೂಲೆ ಆಕಡ
ಕ್‌ಕ್ಕ್‌ರೀಲ್ ನಿದಿತೊ
ಕೇಕೊಕಿ ಮೊಗವಾಯಿ
ದೇವರ ನೇನತೀತೊ
ಆತರಪ್ಪಲ್‌ಟ್ಟತೊ
ತಿತ್ತ್‌ಬೋಡಿ ಬೆಚ್ಚಿತೊ
ಕಾಳಿ ಕಾಳಿ ನಟ್ಟ್‌ನ
ಪೊಲಿ ಪೊಲಿ ಕೊಜ್ಜತೊ
ಬೊಳೋಡ್‌ಡ ಕುತ್ತಿತೊ
೧೯೦ ತಾಂಗೊಯಾನಲ್‌ಟ್ಟತೊ
ಆಡಿ ಪಾಡಿ ಬಂದಿತೊ
ಮಚ್ಚಿ ಪೋರೆ ಕೇರಿತೊ
ಉಂಬೊಳ ಮನೆಯಿಲ್
ಬೆಲ್ಲತಿ ಬಾಡು
ಕತ್ತಿ ಕುತ್ತಿ ಬೆಚ್ಚಿತೊ
ಈನಂಗೊಡ್ ಪೊರಾಂದೊ
ವಾರಂದೀರಂಡೆಣ್ಣಣೆ
ಕೂಳುಂಬಕ್ಕ ನೇರಾನ
ಇಲ್ಲವನು ಬೆಂದುವೊ
ಉಂಡಿತು ಕುಡಿಚಿತೊ
೨೦೦ ಯ್ಯನ್ನ ನೆಡಿಪಕ್ಕ
ಪೊಂಬೋಲೆ ಪೊಲಂದತೊ
ವಾರಂದೀರಂಡೆಣ್ಣಣೆ
ನೇರೊಮಜ್ಜಣಾಪಕ್ಕ
ಪಟ್ಟಪೊಲೆವೂರೊನೊ
ಊರಡ್ ನಡುವ್‌ವ್
ಪೂವೆಲಂಗೆ ಮಂದಲ್
ಎಲ್ಲ ಪೋಯಿ ಕೂಡಿತೊ
ಇಗ್ಗು ತಪ್ಪದೇವಂಡ
ಅಂಜಿನೆ ಪರಿಕಾರ
೨೧೦ ಪೊಂಗೋಲಟ್ಟಿ ಕಳಿಚಿತೊ
ಆಂಜನೆ ನಡತ್‌ನ
ಈನಂಗೊಂಡ್ ಪೋರಾಂದೊ
ಪುತ್ತರೀರ ಚೂಲ್ಲಾಲೆ
ವಕ್ಕಳಣ್ಣ ಪೋಯಿತೊ
ವಕ್ಕಳಣ್ಣ ಪಾಡಿತೊ
ಆಳಣ್ಣ ಪಣಂಬೆಪ್ಪ
ಎನ್ನ ಪೋಲೆ ವೂರೊನೊ
ವಕ್ಕಳಣ್ಣ ಪೋಯಿತೊ
ಆಳಣ್ಣ ಕೂದಿಚಿತೊ
೨೨೦ ಮೈಯಣ್ಣ ಪಣಬೆಚ್ಚ
ನಂಗೊಂಡ್ ಪೋರಾಂದೊ
ಪಟ್ಟಿ ಪೋಲೆ ವೂರೊನೊ
ಪುತ್ತರೀರ ಚೊಲ್ಲಾಲೆ
ಊರಾಡಂಗ ಕೂಡಿತೊ
ವತ್ತೊರ್‌ಮೆಮ ಕೊವ್ವಂಡು
ಎಂದಣ್ಣಿ ಪರಂದಿತೊ
ಪೂವೆಲ್ಲಂಗೆ ಮಂದ್‌ಲ್
ಊರಡಂಗ ಕೂಡಿತೊ
ಕಾಟ್ ಬೋಟೆ ಪೋಯಿತೊ
೨೩೦ ಕೆಜ್ಜಿಕಾಲ ಪಂದಿಯೊ
ಪಾರಿಂಗೊಂಡ್ ಬಪ್ಪಕ್ಕ
ತಿತ್ತ್ ಬೋಡಿ ಬೆಚ್ಚಿತೊ
ಅಕ್ಕಣ್ಣೆಕ್ಕ ಪಂದಿಯೊ
ಜಬ್ಬೂಮಿಲ್ ಬುದ್ದತೊ
ಅದ್ ಕಂಡ ಊರೊನೊ
ತಂಗೆಡ್‌ತ ಬಂದೀತೊ
ಊರ್‌ಡ ನಡುವ್‌ಲ್
ಪೂವೆಲಂಗೆ ಮಂದ್‌ಲ್
ಊರ್‌ನುಪ್ಪದೊಕ್ಕಳು
೨೪೦ ಚಂದೊಳ ಪೇರ್‌ಜಾಯಿ
ವತ್ತೊರ್‌ಮ್ಮೆಕೊಂಡಿತೊ
ತಕ್ಕಾರಪೆರ್‌ಜಾಯಿ
ವೈಯಾನ ಪೀರಿಜತೊ
ಎಂದಣ್ಣಿತ್ ಪಾಡುವ
ಕಂಡ್ ಕೇಟ್ಟತಿಲ್ಲೆಂಗಿ
ಕೇಳಿ ಕೇಟ್ಟ್‌ತಿಕ್ಕೂಲಾ
ಈ ಪಾಡುವ ಬೆಪ್ಪಿನೊ
ಕೊಡಗು ವಿವರಣೆ : ಅಧ್ಯಾಯ ೨ – ಚರಿತ್ರೆ (೧)
ಚರಿತ್ರೆ
ಕಾವೇರಿಯ ಉತ್ಪತ್ತಿಯೂ, ಅದು ಪ್ರವಹಿಸುವ ವಿವರವೂ, ಅದರ ತೀರಗಳಲ್ಲಿಯ ಪುಣ್ಯ ಕ್ಷೇತ್ರಗಳೂ, ಅದು ಸಮುದ್ರ ಸಂಗಮವಾಗುವ ಸ್ಥಳವೂ ಈ ಮೊದಲಾದುದು ಕಾವೇರಿ ಪುರಾಣದಲ್ಲಿ ವಿವರಿಸೋಣಾಗಿದೆ. ಬ್ರಹ್ಮಗಿರಿ ಪರ್ವತದಲ್ಲಿ ಕವೇರನೆಂಬ ಒಬ್ಬ ಋಷಿಯು ವಾಸವಾಗಿದ್ದನು. ಅವನಿಗೆ ಮಕ್ಕಳಿರಲಿಲ್ಲ. ಆತನು ಮಕ್ಕಳನ್ನು ಕೊಡಬೇಕೆಂದು ಬ್ರಹ್ಮನನ್ನು ಕುರಿರು ತಪಸ್ಸು ಮಾಡಿದನು. ಬ್ರಹ್ಮನು ಅವನಿಗೆ ಲೋಪಾಮುದ್ರೆ ಎಂಬ ಮಗಳನ್ನು ಕೊಟ್ಟನು. ಕವೇರಮುನಿಯ ಮಗಳಾದ ಇವಳಿಗೆ ಕಾವೇರಿ ಎಂಬ ಹೆಸರು ಬಂತು. ಇವಳು ತನ್ನ ತಂದೆಗೆ ಶ್ರೇಯಸ್ಸುಂಟಾಗಬೇಕೆಂದು ನದಿಯಾಗಿ, ಜನರಿಗೆ ಒಳ್ಳೆಯದನ್ನು ಮಾಡಿದಳು. ಈ ಪುರಾಣದಲ್ಲಿ ಈ ದೇಶಕ್ಕೆ ಕ್ರೋಡ ದೇಶವೆಂದು ಹೆಸರು ಹೇಳಿದೆ. ‘ಕ್ರೋಡ’ ದೇಶದ ನಿವಾಸಿಗಳಿಗೆ ಕೊಡಗರು ಎಂಬ ಹೆಸರುಂಟಾಯಿತೆಂದು ಹೇಳುತ್ತಾರೆ. ಕೊಡಗರು ಚಂದ್ರವರ್ಮನೆಂಬ ಕ್ಷತ್ರಿಯ ರಾಜನಿಗೆ ಶೂದ್ರ ಸ್ತ್ರೀಯಲ್ಲಿ ಹುಟ್ಟಿದರೆಂತಲೂ ಕ್ಷತ್ರಿಯರೆಂತಲೂ ಎನ್ನುತ್ತಾರೆ. ಇವರಿಗೆ ಉಗ್ರರು ಎಂಬ ಹೆಸರುಂಟು. ಕೊಡಗರ ಪೂರ್ವಜರು ಮೈಸೂರಿಗೆ ವಾಯವ್ಯ ದಿಕ್ಕಿನಲ್ಲಿದ್ದ ಕದಂಬರಾಜ್ಯದಿಂದ ಬಂದಿರಬಹುದೆಂದು ಆಧುನಿಕ ಚರಿತ್ರಕರ್ತರು ಹೇಳುತ್ತಾರೆ.
ಸನ್ ೧೩೩೬ನೆಯ ವರ್ಷದಲ್ಲಿ ವಿಜಯನಗರದ ಸಂಸ್ಥಾನವು ಸ್ಥಾಪಿಸಲ್ಪಟ್ಟಿತು ಮತ್ತು ವಿಜಯನಗರದ ರಾಜರು ಸನ್ ೧೫೬೫ನೆಯ ವರ್ಷದ ವರೆಗೆ ದಕ್ಷಿಣ ಹಿಂದುಸ್ಥಾನವನ್ನೆಲ್ಲಾ ಆಳುತ್ತಾ ಬಂದರು. ಆ ಕಾಲದಲ್ಲಿ ಕೊಡಗು ಹನ್ನೆರಡು
[1]ಕೊಂಬುಗಳಾಗಿಯೂ ಮೂವತ್ತೈದು ನಾಡುಗಳಾಗಿಯೂ ವಿಭಾಗಿಸಲ್ಪಟ್ಟಿದ್ದು, ಒಂದೊಂದು ಕೊಂಬು ಒಬ್ಬೊಬ್ಬ ನಾಯಕನೆಂಬ ಪಾಳೆಯಗಾರನ ಅಧೀನದಲ್ಲಿತ್ತು ಈಗಲೂ ಕಾಣಬರುವ ಕಡಂಗಗಳೇ ಈ ಕೊಂಬುಗಳ ಮೇರೆಗಳಾಗಿದ್ದವು. ಈ ಪಾಳೆಯಗಾರರಲ್ಲಿ ಕಿಗ್ಗಟ್ನಾಡು ತಾಲೂಕ ಅಂಜಿಗೇರಿ ನಾಡಿನಲ್ಲಿ ದೊರೆತನ ಮಾಡಿದ ಅಚ್ಚನಾಯಕನ ‘ಕೈಮಡ’ ಅಥವಾ ಕೈಮಠವು ಈಗಲೂ ಕಾಣುತ್ತದೆ. ಈ ಪಾಳೆಯಗಾರರು ಒಬ್ಬರೊಡನೊಬ್ಬರು ಜಗಳವಾಡುತ್ತಾ ಇದ್ದು, ಕಡೆಗೆ ಹದಿನಾರನೆಯ ಶತಮಾನದಲ್ಲಿ, ಎಂದರೆ ಈಗ್ಗೆ ೪೦೦ ವರ್ಷಗಳ ಕೆಳಗೆ, ಹಾಲೇರಿ ಪಾಳೆಯಗಾರರಿಗೆ ಸೋತು ಹೋದರು. ಕಡೆಗೆ ಈ ಹಾಲೇರಿ ಪಾಳೆಯಗಾರರೇ ಕೊಡಗಿಗೆ ಅರಸರಾದರು. ನಗರ ಸೀಮೆಯಿಂದ ಇಕ್ಕೇರಿ ಸಂಸ್ಥಾನದ ರಾಜಕುಲದವನೊಬ್ಬನು ಹಾಲೇರಿನಾಡಿಗೆ ಬಂದು ಅಲ್ಲಿ ದೊರೆತನ ಮಾಡುವುದಕ್ಕೆ ಪ್ರಾರಂಭಿಸಿ ಕಡೆಗೆ ತಾನೇ ಹಾಲೇರಿ ದೊರೆ ಎಂದೆನ್ನಿಸಿಕೊಂಡನು. ಇದಕ್ಕೆ ಪಾಡಿನಾಲ್ಕು ನಾಡಿನ ಪಾಳೆಯಗಾರನಾದ ಕರ್ಣೆಂಬು ಸಮ್ಮತಿ ಪಡಬೇಕಾಯಿತು. ಕೆಲವು ದಿವಸಗಳ ಮೇಲೆ ಇತರ ತುಂಡುಪಾಳೆಗಾರರನ್ನು ಕೊಲ್ಲಿಸಿ, ಅವರ ಸೀಮೆಯನ್ನು ತಾನೇ ಆಕ್ರಮಿಸಿಕೊಂಡು, ಕೊಡಗು ರಾಜ್ಯಕ್ಕೆ ಹಾಲೇರಿ ಸಂಸ್ಥಾನವೆಂದು ಹೆಸರಿಟ್ಟನು. ಇವನೇ ಕೊಡಗಿನ ಮೊದಲನೆಯ ದೊರೆಯಾದ ವೀರರಾಜನು. ಕೊಡಗಿನ ರಾಜರು ಅನ್ಯದೇಶದಿಂದ ಬಂದವರೂ ಲಿಂಗಾಯತ ಮತಸ್ಥರೂ ಆದುದರಿಂದ ಕೊಡಗರ ಜಾತಿ ಅಥವಾ ಮತಕ್ಕೆ ಸೇರಿದವರಲ್ಲಾ[ಲ್ಲ] ಎಂಬುದನ್ನು ಇದರಿಂದ ತಿಳಿಯಬಹುದು. ಕೊಡಗು ರಾಜರ ಚರಿತ್ರೆಯು ರಾಜೇಂದ್ರ ನಾಮೆ ಎಂಬ ಪುಸ್ತಕದಲ್ಲಿ ಹೇಳಲ್ಪಟ್ಟಿದೆ.
ಸನ್ ೧೬೩೩ ರಿಂದ ೧೮೦೭ ನೆಯ ವರ್ಷದವರೆಗೆ, ಎಂದರೆ ೧೭೫ ವರ್ಷಗಳಲ್ಲಿ ಯಾರಾರೂ ದೊರೆತನ ಮಾಡಿದರು ಮುಂತಾದ ಸಂಗತಿಗಳನ್ನು ದೊಡ್ಡ ವೀರರಾಜನು ಕನ್ನಡದಲ್ಲಿ ಬರೆಸಿದ್ದಾನೆ. ಕೊಡಗು ರಾಜರ ಅಳಿಕೆಯು ಎರಡು ಶತಮಾನಗಳವರೆಗೆ ನಡೆದಿದೆ. ೧೬೩೩ ರಿಂದ ೧೮೩೪ರವರೆಗೆ ಯಾವ ಯಾವ ಅರಸುಗಳು ಎಷ್ಟೆಷ್ಟು ವರ್ಷ ಆಳಿದರು, ಯಾವಾಗ ಸತ್ತರು ಎಂಬುದನ್ನು ಇಲ್ಲಿ ವಿವರಿಸೋಣಾಗಿದೆ:-
	೧.
	ವೀರರಾಜ
	
	

	೨.
	ಅಪ್ಪಾಜಿರಾಜ
	
	

	೩.
	ಮುದ್ದುರಾಜ
	೧೬೩೩ – ೧೬೮೭ರ ವರೆಗೆ
	೫೪ ವರ್ಷ

	೪.
	ದೊಡ್ಡ ವೀರಪ್ಪ
	೧೬೮೭ – ೧೭೩೬ರ ವರೆಗೆ
	೪೯ ವರ್ಷ

	೫.
	ಚಿಕ್ಕವೀರಪ್ಪ
	೧೭೩೬ – ೧೭೬೬ರ ವರೆಗೆ
	೩೦ ವರ್ಷ

	೬.
	ಮುದ್ದುರಾಜ
	೧೭೬೬ – ೧೭೭೦ರ ವರೆಗೆ
	೪ ವರ್ಷ

	೭.
	ಮುದ್ದಯ್ಯ
	
	

	೮.
	ದೇವಪ್ಪರಾಜ
	೧೭೭೦ – ೧೭೭೪ರ ವರೆಗೆ
	೪ ವರ್ಷ

	೯.
	ಲಿಂಗರಾಜ
	೧೭೭೫ – ೧೭೮೦ರ ವರೆಗೆ
	೫ ವರ್ಷ

	೧೦.
	ದೊಡ್ಡ ವೀರರಾಜ
	೧೭೮೦- ೧೮೦೯ರ ವರೆಗೆ
	೨೯ ವರ್ಷ

	೧೧.
	ಲಿಂಗರಾಜ
	೧೮೦೯ – ೧೮೨೦ರ ವರೆಗೆ
	೧೧ ವರ್ಷ

	೧೨.
	ವೀರರಾಜ
	೧೮೨೦ – ೧೮೩೪ರ ವರೆಗೆ
	೧೪ ವರ್ಷ

	ಜುಮಲ ೨೦೦ ವರ್ಷಗಳು


ಕೊಡಗು ರಾಜರ ಅಳಿಕೆಯು ಸಾಧಾರಣವಾಗಿ ಕಠಿಣ ತರದ್ದಾಗಿತ್ತು ಅರಸರಿಗೆ ತೋಚಿದ್ದೇ ನ್ಯಾಯ ವಿನಹ ಬೇರೆ ನ್ಯಾಯ ನಿಬಂಧನೆಗಳಿರಲಿಲ್ಲ. ಅರಸರು ಇಷ್ಟ ಬಂದಂತೆ ಮಾಡುತ್ತಿದ್ದರು. ಅವರೇ ದೇವರೆಂದು ಜನರು ತಿಳಿದುಕೊಂಡು ಬಹಳ ಭಯಪಡುತ್ತಿದ್ದರು. ಯಾರೂ ಇವರ ಎದುರಿನ ಕೋಟೆಯೊಳಗೆ ಎಲ್ಲಿಯಾದರೂ ಕೂತುಕೊಳ್ಳಲಿಕ್ಕೆ ಧೈರ್ಯ ಪಡುತ್ತಿರಲಿಲ್ಲ. ಈ ದೊರೆಗಳು ದೇಶವೆಲ್ಲಾ ತಮ್ಮ ಸ್ವಂತ ಆಸ್ತಿಯೆಂತಲೂ ಜನರೆಲ್ಲಾ ಗುಲಾಮರೆಂತಲೂ ತಿಳಿದುಕೊಳ್ಳುತ್ತಿದ್ದರು. ತಮಗೆ ಇಷ್ಟ ಬಂದಷ್ಟು ಹೆಂಗುಸರನ್ನು ಮದುವೆ ಮಾಡಿಕೊಳ್ಳುತ್ತಿದ್ದರಉ. ಪ್ರಜೆಗಳ ಪ್ರಾಣಗಳನ್ನು ಹಿಂಸಿಸಲಿಕ್ಕೆ ಹೇಸುತ್ತಿರಲಿಲ್ಲ. ಆನರು ದೇಶದ ಒಳಗೆ ಬರಬೇಕಾದರೂ, ದೇಶದಿಂದ ಹೊರಗೆ ಹೋಗಬೇಕಾದರೂ ದೊರೆಯ ಅಪ್ಪಣೆ ಅವಶ್ಯವಿತ್ತು. ಇದರಿಂದ ಕೊಡಗಿಗೂ ನೆರೆಹೊರೆಯ ರಾಜ್ಯಗಳಿಗೂ ೨೦೦ ವರ್ಷಗಳವರೆಗೆ ಯಾವ ವ್ಯಾಪಾರವೂ ನಡಿ(ಡೆ)ಯಲಿಲ್ಲ. ಕೊಡಗಿನ ಮೊದಲನೆಯ ದೊರೆಯಾದ ವೀರರಾಜ ಇವನ ಮಗ ಅಪ್ಪಾಜಿ ಇವರ ಆಳಿಕೆಯ ವಿಷಯದಲ್ಲಿ ಯಾವ ಸಂಗತಿಯೂ ಸ್ಪಷ್ಟವಾಗಿ ತಿಳಿಯಬರುವುದಿಲ್ಲ.
ಮುದ್ದುರಾಜ (೧೬೩೩ – ೧೬೮೭ರವರೆಗೆ) – ಈತನು ಅಪ್ಪಾಜಿರಾಜನ ಮಗನು. ಹಾಲೇರಿಯಲ್ಲಿ ಕೆಲವು ವರ್ಷ ರಾಜ್ಯಭಾರ ಮಾಡಿ ಸನ್ ೧೬೮೧ನೆಯ ವರ್ಷದಲ್ಲಿ ಮಡಿಕೇರಿಯನ್ನು ರಾಜಧಾನಿಯಾಗಿ ಮಾಡಿಕೊಂಡನು. ಇವನಿಗೆ ದೊಡ್ಡವೀರಪ್ಪ, ಅಪ್ಪಾಜಿರಾಜ, ನಂದರಾಜ ಎಂಬ ಮೂರು ಜನ ಮಕ್ಕಳು. ಇವನು ಬಹು ದೀರ್ಘಕಾಲ ರಾಜ್ಯವಾಳಿದನು. ಕೊಡಗಿನ ದೊರೆಗಳಲ್ಲಿ ಒಬ್ಬರೊಬ್ಬರಿಗಿರುವ ಸಂಬಂಧವನ್ನು ೩೯ನೆಯ ಪುಟದಲ್ಲಿ ಕೊಟ್ಟಿರುವ ಪಟ್ಟಿಯಲ್ಲಿ ತೋರಿಸಿದೆ.
ಮುದ್ದುರಾಜನ ಮೂವರು ಮಕ್ಕಳಲ್ಲಿ ದೊಡ್ಡ ವೀರಪ್ಪನು ಮಡಿಕೇರಿಯಲ್ಲಿಯೂ, ಅಪ್ಪಾಜಿರಾಜನು ಹಾಲೇರಿಯಲ್ಲಿಯೂ, ನಂದರಾಜನು ಹೊರಮಲೆಯಲ್ಲಿಯೂ ಬೇರೆ ಬೇರೆಯಾಗಿ ಆಳಿಕೊಂಡಿದ್ದರು.
ದೊಡ್ಡವೀರಪ್ಪ (೧೬೮೭ – ೧೭೩೬ರ ವರೆಗೆ) – ಈತನ ಆಳಿಕೆಯ ಆರಂಭದಲ್ಲಿ ಇವರ ಕುಟುಂಬಿಕನೊಬ್ಬನಾದ ನಂಜುಂಡರಾಜನು ಪೆರಿಯಪಟ್ಟಣದಲ್ಲಿ ದೊರೆಯಾಗಿದ್ದನು. ನಂಜುಂಡರಾಜನನ್ನು ಮೈಸೂರು ದೊರೆಯಾದ ಚಿಕ್ಕದೇವ ಒಡೆಯರು ಸೋಲಿಸಿ ಕೊಂದು ಹಾಕಿಸಿದರು. ಅನಂತರ ಚಿಕ್ಕದೇವ ಒಡೆಯರು ಕೊಡಗಿನೊಳಗೆ ಪ್ರವೇಶಿಸಲು, ದೊಡ್ಡ ವೀರಪ್ಪನು ರಾತ್ರಿ ವೇಳೆ ಅವರ ಮೇಲೆ ಬಿದ್ದು ಅವರ ೧೫,೦೦೦ ಸಿಪಾಯಿಯರನ್ನು ಕೊಂದು ಅವರನ್ನು ಮೈಸೂರಿಗೆ ಹಿಂದಕ್ಕೆ ಓಡಿಸಿದನು.
ಇದೇ ಸಮಯದಲ್ಲಿ ಕೋಟಗಿರಿರಾಜನು ಪಶ್ಚಿಮ ಘಟ್ಟಗಳ ಕೆಳಗಿನಿಂದ ೫,೦೦೦ ನಾಯರ ಸೈನ್ಯದೊಡನೆ ಕೊಡಗನ್ನು ಪ್ರವೇಶಿಸಲು, ದೊಡ್ಡ ವೀರಪ್ಪನು ತೋಮರ ಎಂಬಲ್ಲಿ ಅವನನ್ನು ಪೂರ್ಣವಾಗಿ ಸೋಲಿಸಿದನು. ಅನಂತರ ೭,೦೦೦ ಸೀಮೆಗೆ ಹೋಗಿ ಅದನ್ನು ಜಯಿಸಿದನು. ಆ ಕಾಲದಲ್ಲಿ ನಗರ ಸೀಮೆಯ ಸೋಮಶೇಖರನಾಯಕನೆಂಬ ಇಕ್ಕೇರಿರಾಜನೊಬ್ಬನು ಮಲೆಯಾಳ ಸೀಮೆಯ ಚರಕಲ ರಾಜನ ಮೇಲೆ ದಂಡೆತ್ತಿ ಹೋದಾಗ ಚರಕಲರಾಜನು ದೊಡ್ಡ ವೀರಪ್ಪನ ಸಹಾಯವನ್ನು ಕೇಳಿಕೊಳ್ಳಲು, ದೊಡ್ಡವೀರಪ್ಪನು ಇವರೊಳಗೆ ಸಂಧಿಯನ್ನು ಮಾಡಿಸಿ, ಚರಕಲರಾಜನು ನಗರದ ರಾಜನಿಗೆ ೧೮,೦೦,೦೦೦ ರೂಪಾಯಿ ಕೊಡುವಂತೆ ತಹಾ ಮಾಡಿ, ಹಣಕ್ಕೆ ತಾನೇ ಜಾಮೀನಾಗಿ ನಗರದ ರಾಜನನ್ನು ಒಡಂಬಡಿಸಿ ಹಿಂದಕ್ಕೆ ಕಳುಹಿಸಿದನು. ಚರಕಲರಾಜನು ಆರ್ಧ ಹಣ ಕೊಟ್ಟು ಬಾಕಿ ಅರ್ಧ ಹಣ ಕೊಡಲಿಕ್ಕೆ ನಿರಾಕರಿಸಲು, ದೊಡ್ಡ ವೀರಪ್ಪನು ತನ್ನ ಸೇನಾಧಿಪತಿಯಾದ ಜೋಸಿ ಮುತ್ತಣ್ಣನನ್ನು ೫,೦೦೦ ಕೊಡಗರೊಡನೆ ಕಣ್ಣಾನೂರಿಗೆ ಕಳುಹಿಸಿ, ಚರಕಲರಾಜನನ್ನು ಯುದ್ಧದಲ್ಲಿ ಸೋಲಿಸಿದನು. ಆದರೆ ಬಾಕಿಯಾದ ಹಣ ಸಿಕ್ಕದೆ ಇದ್ದುದರಿಂದ ಕೊಡಗು ದಂಡು ಹಿಂದಕ್ಕೆ ಬರಬೇಕಾಯಿತು. ಈ ಸಾಹಸಕ್ಕೆ ಇಕ್ಕೇರಿರಾಜನು ಮೆಚ್ಚಿ ಅಮರಸುಳ್ಳ ಊರುಗಳನ್ನು ಈತನಿಗೆ ಇನಾಮಾಗಿ ಕೊಟ್ಟನು. ದೊಡ್ಡ ವೀರಪ್ಪನು ಬಹು ಪರಾಕ್ರಮಶಾಲಿಯಾಗಿದ್ದನು. ಅವನು ತನ್ನ ರಾಜ್ಯವನ್ನು ೪೯ ವರ್ಷಗಳವರೆಗೆ ಸುಖವಾಗಿ ಆಳಿದನು ಅವನಿಗೆ ಸಾಯುವಾಗ ೭೮ ವರ್ಷ ಪ್ರಾಯ.

ಚಿಕ್ಕವೀರಪ್ಪ (೧೭೩೬–೧೭೬೬ರವರೆಗೆ) – ದೊಡ್ಡವೀರಪ್ಪನು ತನ್ನ ಮಗ ಅಪ್ಪಾಜಿಯನ್ನೂ, ಮೊಮ್ಮಗ ಚಿಕ್ಕವೀರಪ್ಪನನ್ನೂ ಬಂದೀಖಾನೆಯಲ್ಲಿಟ್ಟಿದ್ದನು. ಅಪ್ಪಾಜಿಯು ಸೆರೆಮನೆಯಲ್ಲಿ ಸತ್ತು ಹೋದುದರಿಂದ ದೊಡ್ಡ ವೀರಪ್ಪನು ಸತ್ತ ಕೂಡಲೇ ಚಿಕ್ಕವೀರಪ್ಪನು ಪಟ್ಟಕ್ಕೆ ಬಂದನು. ಅನೇಕ ವರ್ಷಗಳವರೆಗೆ ಕೈದು ಅನುಭವಿಸಿದ್ದುದರಿಂದ ಈತನು ರೋಗಿಷ್ಟನಾಗಿಯೂ ಧೈರ್ಯವಿಲ್ಲದನಾಗಿಯೂ ಇದ್ದನು. ಈ ಕಾಲದಲ್ಲಿ ಹೈದರನು ಮೈಸೂರು ದೇಶದ ಸುಲ್ತಾನನಾಗಿದ್ದನು. ಹೈದರನು ನಗರ ಸಂಸ್ಥಾನವನ್ನು ಜಯಿಸಿಕೊಂಡು ಕೊಡಗು ದೇಶವನ್ನು ಒಳನುಗ್ಗಲಿಕ್ಕೆ ಪ್ರಯತ್ನಿಸಿ, ಏಳು ಸಾವಿರ ಸೀಮೆಯನ್ನು ತನಗೆ ಬಿಟ್ಟು ಕೊಡಬೇಕೆಂತ ಕೇಳಲು, ಚಿಕ್ಕವೀರಪ್ಪನು ಹೆದರಿಕೊಂಡು ಬಿಟ್ಟುಕೊಟ್ಟನು. ಅನಂತರ ಹೈದರನು ಕೊಡಗನ್ನು ಹಿಡಿಯಲಿಕ್ಕೆ ಪ್ರಯತ್ನ ಮಾಡಿದನು. ಆದರೆ ಯುದ್ಧದಲ್ಲಿ ಸೋತು ಹಿಂತಿರುಗಿ ಹೋಗಬೇಕಾಯಿತು. ಕೆಲವು ದಿವಸಗಳಲ್ಲಿ ಚಿಕ್ಕವೀರಪ್ಪನು ತೀರಿಹೋದನು.
ಮುದ್ದುರಾಜ ಮತ್ತು ಮುದ್ದಯ್ಯರಾಜ (೧೭೬೬–೧೭೭೦ರವರೆಗೆ) – ಇವರು ಕೊಡಗಿನ ಮೂರನೆಯ ದೊರೆಯಾದ ಮುದ್ದುರಾಜನ ಮೊಮ್ಮಕ್ಕಳು. ಮುದ್ದಯ್ಯ ರಾಜನು ಹೊರಮಲೆಯಲ್ಲಿ ಆಳುತ್ತಿದ್ದ ನಂದರಾಜನ ಮಗನು. ೨ನೆಯ ಮುದ್ದು ರಾಜನು ಹಾಲೇರಿಯಲ್ಲಿದ್ದ ಅಪ್ಪಾಜಿರಾಜನ ಮಗನು. ಚಿಕ್ಕವೀರಪ್ಪನಿಗೆ ಮಕ್ಕಳಿಲ್ಲದೆ ಹೋದುದರಿಂದ ಇವರಿಬ್ಬರು ಏಕಕಾಲದಲ್ಲಿ ಪಟ್ಟಕ್ಕೆ ಬಂದು, ಸ್ನೇಹದಿಂದಲೂ ವಿವೇಕದಿಂದಲೂ ರಾಜ್ಯವನ್ನಾಳಿದರು. ಈ ಕಾಲದಲ್ಲಿ ಹೈದರನು ಕೊಡಗನ್ನು ಹಿಡಿಯಲಿಕ್ಕೆ ತನ್ನ ದಳವಾಯಿಯಾದ ಘಜಲ್ ಖಾನನನ್ನು ಕಳುಹಿಸಲು, ಕೊಡಗರು ಅವನ ಮೇಲೆ ಬಿದ್ದು ಅವನನ್ನು ಸೋಲಿಸಿ, ಸಾಮಾನು ಸರಂಜಾಮುಗಳನ್ನೆಲ್ಲಾ ಕಿತ್ತುಕೊಂಡು ಕಳುಹಿಸಿಬಿಟ್ಟರು. ಆಮೇಲೆ ೧೭೬೮ನೆಯ ವರ್ಷದಲ್ಲಿ ಕೊಡಗುರಾಜರಿಗೂ ಹೈದರನಿಗೂ ಸಂಧಿಯಾಯಿತು. ಅನಂತರ ೨ ವರ್ಷದಲ್ಲಿ, ಎಂದರೆ ೧೭೭೦ರಲ್ಲಿ, ಮುದ್ದಯ್ಯರಾಜನೂ ಮುದ್ದುರಾಜನೂ ಸ್ವಲ್ಪ ದಿವಸಕ್ಕೆ ಹಿಂದುಮುಂದಾಗಿ ಸತ್ತು ಹೋದರು.
ದೇವಪ್ಪರಾಜ (೧೭೭೦–೧೭೭೪ರವರೆಗೆ) – ಇವರಿಬ್ಬರು ಸತ್ತ ಮೇಲೆ ಹಾಲೇರಿಯವರಿಗೂ ಹೊರಮಲೆಯವರಿಗೂ ಮಡಿಕೇರಿ ಪಟ್ಟಕ್ಕಾಗಿ ಜಗಳವಾಯಿತು. ಕಡೆಗೆ ಹೊರಮಲೆಯ ಮುದ್ದಯ್ಯರಾಜನ ಮೊಮ್ಮಗನಾದ ದೇವಪ್ಪರಾಜನು ಪಟ್ಟಕ್ಕೆ ಬಂದನು. ಆ ಕೂಡಲೇ ಹಾಲೇರಿಯ ಮುದ್ದುರಾಜನ ತಮ್ಮನಾದ ಲಿಂಗರಾಜನು ತನ್ನ ಮಕ್ಕಳೊಡನೆ ಮೈಸೂರಿಗೆ ಓಡಿಹೋಗಿ, ಹೈದರನ ಮ(ಮೊ)ರೆ ಬೀಳಲು ಹೈದರನು ೧೭೭೩ರಲ್ಲಿ ಕೊಡಗಿನೊಳಗೆ ಪ್ರವೇಶಿಸಿದನು. ಲಿಂಗರಾಜನ ಕಡೆಯವರು ಹೈದರನಿಗೆ ಬಹಳ ಸಹಾಯ ಮಾಡಿದರು. ದೇವಪ್ಪರಾಜನು ಹೆದರಿಕೊಂಡು ಕೋಟೆರಾಜನಲ್ಲಿಗೆ ಓಡಿಹೋದನು. ಆದರೆ ಕೋಟೆರಾಜನು ಇವನಿಗೆ ಸಹಾಯ ಮಾಡುವುದಕ್ಕೆ ಬದಲಾಗಿ ‘ನಿಮ್ಮ ಪೂರ್ವಜನರಲ್ಲಿ ಒಬ್ಬರು ನಮ್ಮ ಪೂರ್ವಜರಾದ ವೀರವರ್ಮನನ್ನು ತೋಮರದಲ್ಲಿ ಕೊಂದುಹಾಕಿದ್ದರಿಂದ, ನಿನ್ನನ್ನು ನಾನು ಕೊಲ್ಲಬೇಕಾಗಿದೆ. ನಿನ್ನ ಹತ್ತರಯಿದ್ದ ಆಸ್ತಿಯನ್ನೆಲ್ಲಾ ಕೊಟ್ಟರೆ, ನಿನ್ನನ್ನು ಬಿಟ್ಟುಬಿಡುತ್ತೇನೆ’ ಎಂದು ಹೇಳಿ ಬಲವಂತ ಮಾಡಿದ್ದರಿಂದ, ದೇವಪ್ಪರಾಜನು ತಪ್ಪಿಸಿಕೊಳ್ಳಲಿಕ್ಕೆ ಬೇರೆ ಯತ್ನವಿಲ್ಲದೇ ತನ್ನ ಹತ್ತರಯಿದ್ದ ೧,೬೦೦ರೂಗಳನ್ನು ಅವನಿಗೆ ಕೊಟ್ಟು, ವೇಷವನ್ನು ಬದಲಾಯಿಸಿಕೊಂಡು ನಗರಸೀಮೆಗೆ ಓಡಿ ಹೋಗುವಾಗ ದಾರಿಯಲ್ಲಿ ಹಿರಿಕೆರೆ ಎಂಬಲ್ಲಿ ಹೈದರನ ಕಡೆಯವರು ಇವನನ್ನು ಹಿಡಿದು ಶ್ರೀರಂಗಪಟ್ಟಣಕ್ಕೆ ಒಯಿದರು. ಅಲ್ಲಿ ಹೈದರನು ಅವನನ್ನೂ ಅವನ ಹೆಂಡರು ಮಕ್ಕಳನ್ನೂ ಕೊಲ್ಲಿಸಿಬಿಟ್ಟನು. ಇದರಿಂದ ಹೊರಮಲೇ ರಾಜವಂಶವು ನಾಶವಾಯಿತು.
ಲಿಂಗರಾಜ (೧೭೭೫–೧೭೮೦ರವರೆಗೆ) – ಹೈದರನು ತನ್ನ ಮರೆಹೊಕ್ಕ ಲಿಂಗರಾಜನನ್ನು ಕೊಡಗಿನ ಅರಸನಾಗಿ ಮಾಡಿ, ವೈನಾಡನ್ನು ಅವನಿಗೆ ಬಿಟ್ಟು ಕೊಟ್ಟನು. ಇದಕ್ಕೆ ಬದಲಾಗಿ ಅಮರಸುಳ್ಳವೂ ಏಳುಸಾವಿರ ಸೀಮೆಯೂ ಹೈದರನಿಗೆ ಸಿಕ್ಕಿದ್ದಲ್ಲದೇ ಲಿಂಗರಾಜನು ಇವನಿಗೆ ವರ್ಷಾವಧಿ ೨೪,೦೦೦ರೂ. ಪೊಗದಿ ಕೊಡಬೇಕಾಯಿತು. ವೈನಾಡು ಎರಡು ವರ್ಷಗಳಲ್ಲಿ ಲಿಂಗರಾಜನ ಕೈಯಿಂದ ತಪ್ಪಿಹೋಯಿತು. ಆ ಮೇಲೆ ಎರಡು ವರ್ಷಗಳಲ್ಲಿ ಲಿಂಗರಾಜನು ಸತ್ತುಹೋದನು. ಇವನು ಅಳಿದ್ದು ೫ ವರ್ಷ ಮಾತ್ರ.
 

[1] ಪೂರ್ವಕಾಲದಲ್ಲಿ ಕೊಡಗಿನಲ್ಲಿ ಎಷ್ಟು ಕೊಂಬುಗಳಿದ್ದವು. ನಾಡುಗಳು ಎಷ್ಟು, ತಕ್ಕರು ಯಾರಾರು ಎಂಬ ವಿಷಯದಲ್ಲಿ ಕೊಡಗರು ‘ನಾಡಕಟ್ಟ್’ ಎಂಬ ಒಂದು ಹಾಡು ಇದೆ ಅದು ಹ್ಯಾಗೆಂದರೆ –
ನಾಡ್‌ಕ್‌ಟ್ಟ್‌ಪಾಟು
ಬಾಳೊಕ್‌ಳಿ ಚಂಙೂದಿ
ಜಬ್ಬೂ ವಿರ ವಿದಲ್
ಪೊಮ್ಮಾಲೆ ಕೊಡವ್ಂದ್
ಯೆನ್ನನೆ ಪೇದಂಬೋನ
ಅಲ್ಲತೆನ್ನನಲ್ಲಲಾ
ಪೊಮ್ಮಾಲೆ ಕೊಡವ್‌ಲ್
ಯಾಲಕ್ಕಿ ಬೋಳಂದಿತ್ತೊ
ಪೊಂಬಾಣ ಪೇರ್‌ತಾಲ್ಲ
ಯಾಲಮಾಲೆ ಪೊಮ್ಮಾಲೆ
ಎಂದಣ್ಣಿ ಪೆದಂಬೋನ
ಪೊಮ್ಮಾಲೆ ಕೊಡವ್‌ಲ್
೧೨ ಯಚ್ಚಕುಳ್ಳಕೊಂಬಾಪ
ಯನ್ನ ತಾಂಡ ಕೊಂಬಾಪ
ಕೈ ಬಾಯಿರಿ ಕೊಂಬಲ್ಲ
ಬೊವ್ವಾರಿ ಕೊಂಬಲ್ಲ
ಪೆನ್ನಾಟ್ಟೀರ ಕೊಂಬಲ್ಲ
ಕೆಂಗಡಮ್ಮ ಕೊಂಬಲ್ಲ
ಅಂದ್ ಬಾವ ರಾಯಂಡ
ಪಲ್ಲಕೀರ ಕೊಂಬಲ್ಲ
ಪಾಲೇರಿವೋಡೆಪೋಂಡ
ಕಚ್ಚಿಕೊಂಬ್ ನಲ್ಲಲ್
ಪೊಮ್ಮಾಲೆ ಕೊರ್ ತೋರೆ
ಜಾಮ ಕೆಟ್ಟ ಕುಂದಾಣೆ
೨೪ ಪೊಂಮ್ಮಾಲೆ ಕೋಡವಲ್
ಪನ್ನರಂಡ್ ಕೊಂಬಾನ
ಪನ್ನರಂಡ ಕೊಂಬ್‌ಲ್
ನುಪ್ಪತಂಜಿ ನಾಡಾಂದ್
ಎನ್ನನೆ ಪೇದಂಬೋನ
ಅಲ್ಲ ತೆನ್ನ ನಲ್ಲಾಲಾ
ಮೂಲೋಕನ್ನಿ ಕಾವೇರಿ
ಕಾವೇರೆಮ್ಮತಾರ
ನೀಲ ಕೋಡ್ ತ್‌ರ್‌ತ್ತಾ
ಮಮ್ಮಾಯತ್ತೆ ಪುಟ್ಟಿತೊ
ಕೇಕಿಯ ಕಾಡಲೊಳ
ಸಾಯಬುದ್ಧಿ ತೊಕ್ಕಿತೊ
೩೬ ನಾಡ್‌ನ ಪಾವುತಾತ್ತೊ
ಚೋರಂಗೆ ಮೂರಿಚಿತೊ
ಕೇತ್‌ರಂಡ ಬೆಚ್ಚೊಲೆ
ಬೊಳ್ಲತೆಂಗೆ ಕೊಚ್ಚಿತೊ
ಬಾಗೆರಂಡ್ ಬೆಚ್ಚೊಲೆ
ನಾಡ್‌ನ ಪಾವುತತೊ
ಕಾವೇರಿ ಕೊಂಡಿಕಾರೆ
ಪಾಬೊಳಿಯ ಮೇಂದಾಲೆ
ಮೇಂದಾಲೆ ಪದಿನಾಲ್
ಕಾವೇರಿ ಕೊಂಡಾಕಾರೆ
ಕೆಂಗಳಮ್ಮೆ ಕ್‌ಕ್ಕಟ್ಟ್
ಕ್‌ಕ್ಕಟ್ಟ್ ಪದಿನಾಲ್
೪೮ ನುಪ್ಪತ್ತಂಜಿ ನಾಡ್‌ಕ್
ನಾಡ್ ಪೋರಂದೆಣ್ಣಿತೊ
ಪಟ್ಟಿಪೊಳೆ ಕಾವೋರ
ಏಳನಾಡ್ ಸೂರಾಬಿ
ಮೂಂದ್‌ನಾಡ್ ಕೂಡಾಣೆ
ನುಪ್ಪತಂಜಿ ನಾಡಾನ
ನುಪತಂಜಿ ನಾಡ್‌ಲ್
ಎಚ್ಚಕುಳ್ಳತಕ್ಕಂಗಾ
ಅಲ್ಲತೆಚ್ಚಕಲ್ಲಲಾ
ನೇರೋ ಬಂದು ದಿಪ್ಪಲ್ಲಿ
ಕೆಂಗಳಮ್ಮೆಕ್‌ಕ್ಕಟ್ಟ್
೬೦ ಕ್‌ಕ್ಕಟ್ಟ್ ಕೋಡವ್‌ಲ್
ಜೋರೆರಂಡ್ ತಕ್ಕಂಗ
ಕಾಜುಮಾಲೆ ಕಳ್ಳೆಯು
ಬೀರ ಕಟ್ಟೆ ಬೊಳ್ಳೆಯು
ನೇರೊ ಬಜ್ಜಣಾಪಲ್ಲಿ
ನೆ ಬೆಪ್ಪ್‌ನಾಡ್‌ಲ್
ಮಾತಾನು ಬುಡುವನು
ಜೋಡರಂಡ್ ತಕ್ಕಂಗ
ನೇರೊಯಿಪ್ಪ ತಾಪಲ್ಲಿ
ನಾಲಾಯಿರ ನಾಡ್‌ಲ್
ಪಾಂಡಿಯು ಪರದನು
ಜೋಡೆರಂಡ್ ತಕ್ಕಂಗ
೭೨ ನೇರೊ ಪೋಯಿತಾಪಲ್ಲಿ
ತಾವುನಾಡ್‌ರುಳ್ಳ್‌ಲ್
ಪೊರೆಯುವ ಏರುವನು
ಜೋಡೆರಂಡೆ ತಕ್ಕಂಗ
ಸೀಮೆ ತಕ್ಕಂಗೆಟ್ಟಾಪ
ತಕ್ಕಪೋಯಳಪ್ಪಕ್ಕೊ
ಎಚ್ಚಕುಳ್ಳ ಅಂಬ್‌ಲಾ
ನಾಡ್‌ಕೋ ಅಂಬ್‌ಲ್
ಚಿಕ್ಕಿ ಬಂದ ಚೋಮಂಗ್
ನೀ ಕೂಡಿ ಕೂಡಿ ಪಕ್ಕೊ
ನುಪ್ಪತ್ತಂಜಿ ನೀಕಾರೆ
ದೆಬುವ ಕೂಳಿ ಪಕ್ಕೊ
೮೪ ನುಪ್ಪತ್ತಂಜಿ ಪಾಕಾರೆ
ಪೊಮ್ಮಾಲೆ ಕೋಡವ್‌ಲ್
ಯಚ್ಚಕುಳ್ಳಪೊವ್ವಾದಿ
ಯಚ್ಚಕುಳ್ಳ ಅಯ್ಯುಪ್ಪ
ಅಲ್ಲತೆಚ್ಚ ಕಲ್ಲಲಾ
ಊರಕ್ಕೋರ್ ಪೊವ್ವಾದಿ
ಕೇರಿಕ್ಕೋರ್ ಅಯ್ಯಪ್ಪ
ಓಣಿಕೋರ್ ನಾತನೂ
ವಕ್ಕಕ್ಕೋರು ಪೂತನು
ಎಂದೆಣ್ಣಿತ ಪಾಡುವ
ಕಂಡ್ ಕೇಟ್ಟ ತಿಲ್ಲೆಂಗಿ
ಕೇಳಿ ಕೆಟ್ಟರೀವ್‌ನ
೯೬ ನಾನಾರಿಂಜ ಪಾಡ್‌ನ.
ಕೊಡಗು ವಿವರಣೆ : ಅಧ್ಯಾಯ ೨ – ಚರಿತ್ರೆ (೨)
ವೀರರಾಜೇಂದ್ರ ಒಡೆಯ (೧೭೮೦–೧೮೦೯ರವರೆಗೆ) – ತಂದೆ ಸಾಯುವಾಗ ವೀರರಾಜನು ೧೬ ವರ್ಷದ ಹುಡುಗನಾಗಿದ್ದನು. ಕೊಡಗನ್ನು ವಶ ಮಾಡಿಕೊಳ್ಳಲಿಕ್ಕೆ ಇದೇ ಸಮಯವೆಂದು ಹೈದರನು ತಿಳಿದುಕೊಂಡು, ಮುಸಲ್ಮಾನರ ಬಲವಾದ ಒಂದು ದಂಡನ್ನು ಮಡಿಕೇರಿಯಲ್ಲಿ ಇರಿಸಿ, ಮೊದಲಿನ ರಾಜನ ಕರಣೀಕನಾದ ಬ್ರಾಹ್ಮಣ ಸುಬ್ರಾಯನನ್ನು ಕೊಡಗಿಗೆ ಅಮಲ್ದಾರನಾಗಿ ನೇಮಿಸಿ, ವೀರರಾಜೇಂದ್ರ ಒಡೆಯನನ್ನೂ ಅವನ ತಮ್ಮನನ್ನೂ ಮೈಸೂರು ಸೀಮೆಯಲ್ಲಿ ಅರ್ಕಲ್‌ಗೋಡು ತಾಲೂಕ ಗೋರೂರು ಎಂಬಲ್ಲಿಗೆ ಕಳುಹಿಸಿಬಿಟ್ಟನು. ತಮ್ಮ ರಾಜನನ್ನು ಕದ್ದುಕೊಂಡು ಹೋಗಿ ಬ್ರಾಹ್ಮಣನನ್ನು ಅಮಲ್ದಾರನಾಗಿ ನೇಮಿಸಿದ್ದರಿಂದ ಕೊಡಗರು ಸನ್ ೧೭೮೨ರಲ್ಲಿ ದಂಗೆ ಎದ್ದು, ಹೈದರನು ಇಂಗ್ಲೀಷರೊಡನೆ ಇನ್ನೊಂದು ಕಡೆಯಲ್ಲಿ ಯುದ್ಧ ಮಾಡುತ್ತಿರುವುದನ್ನು ಕಂಡು, ಮಡಿಕೇರಿಯಲ್ಲಿದ್ದ ಅವನ ಸೈನ್ಯವನ್ನು ದೇಶದಿಂದ ಹೊರಕ್ಕೋಡಿಸಿ, ಕೊಡಗನ್ನು ಸ್ವತಂತ್ರ ರಾಜ್ಯವಾಗಿ ಮಾಡಿದರು. ಒಂದು ವರ್ಷದಲ್ಲಿ ಹೈದರನು ಸತ್ತು ಹೋದನು. ಆದರೆ ಅವನ ಮಗ ಟೀಪು ಸುಲ್ತಾನನು ಕೊಡಗನ್ನು ತಿರಿಗಿ ಹಿಡಿದುಕೊಳ್ಳಬೇಕೆಂದು ಪ್ರಯತ್ನಪಟ್ಟು, ಅದನ್ನು ಸನ್ ೧೭೮೪ರಲ್ಲಿ ತನ್ನ ಕೈವಶ ಮಾಡಿಕೊಂಡನು. ಆ ಮೇಲೆ ತಾನೇ ಕೊಡಗಿಗೆ ಬಂದು, ಕೊಡಗರು ತಿರಿಗಿ ತಂಟೆ ಮಾಡಿದರೆ ತಕ್ಕ ಶಿಕ್ಷೆಯನ್ನು ಮಾಡುತ್ತೇನೆಂದು ಹೆದರಿಸಿ ಹಿಂದಕ್ಕೆ ಹೋಗಲು, ಕೊಡಗರು ತಕ್ಷಣವೇ ತಿರಿಗಿ ದಂಗೆ ಎದ್ದು, ಮುಸಲ್ಮಾನರ ಸೈನ್ಯವನ್ನೆಲ್ಲಾ ಹೊಡೆ ದೋಡಿಸಿದರು. ಇದನ್ನು ಕೇಳಿದಾಗ ಟೀಪು ಸಿಟ್ಟುಗೊಂಡು, ೧೫,೦೦೦ ಸಿಪಾಯಿಯರನ್ನು ದಳವಾಯಿ ಝಿನೋಲುದ್ದೀನ್ ಕೈ ಕೆಳಗೆ ತಿರಿಗಿ ಕೊಡಗಿಗೆ ಕಳುಹಿಸಿದನು. ಆದರೆ ಈ ಸೈನ್ಯವು ೪,೦೦೦ ಕೊಡಗರೊಡನೆ ಕಾದಾಡಿ, ತಮ್ಮ ಸಾಮಾನು ಸರಂಜಾಮುಗಳನ್ನು ಬಿಟ್ಟು ಹಿಮ್ಮೆಟ್ಟಿ ಹೋಗಬೇಕಾಯಿತು. ಅನಂತರ ಟೀಪು ತಾನೇ ಮಡಿಕೇರಿಗೆ ಬಂದು, ಸ್ನೇಹಪರನಂತೆ ನಟಿಸಿಕೊಂಡು, ಕೊಡಗರನ್ನೆಲ್ಲಾ ತಲೆಕಾವೇರಿಗೆ ಬರಮಾಡಿಸಿ, ಅಲ್ಲಿ ಮೋಸದಲ್ಲಿ ಅವರನ್ನೂ ಅವರ ಹೆಂಡರು ಮಕ್ಕಳನ್ನೂ ಸೆರೆಹಿಡಿದುಕೊಂಡನು. ಸೆರೆಹಿಡಿಯಲ್ಪಟ್ಟ ಜನರ ಸಂಖ್ಯೆ ೮೫,೦೦೦ ಎಂದು ಹೇಳುತ್ತಾರೆ. ಟೀಪು ಕೊಡಗರನ್ನೆಲ್ಲ (ಹೆಂಗಸು ಮಕ್ಕಳನ್ನು ಸಹ) ದೇವಟ್ಲು ಕರಂಬಿಗೆ ಬರಮಾಡಿಸಿ ಕೊಡಗಿನವರನ್ನೆಲ್ಲ ಹಿಡಿದುಕೊಂಡು ಶ್ರೀರಂಗಪಟ್ಟಕ್ಕೆ ಕೊಂಡೊಯ್ದನು. ಇವರನ್ನೆಲ್ಲಾ ಶ್ರೀರಂಗಪಟ್ಟಣಕ್ಕೆ ವೈದು (ಒಯ್ದು), ಗಂಡಸರನ್ನೆಲ್ಲಾ ಖತ್ನಾ ಮಾಡಿ ಜಾತಿ ಕೆಡಿಸಿದರು. ಮತ್ತು ಟೀಪು ಬಳ್ಳಾರಿ ಪ್ರಾಂತ್ಯದಿಂದ ಅನೇಕ ಮುಸಲ್ಮಾನರನ್ನು ಕೊಡಗಿಗೆ ಕಳುಹಿಸಿ, ಅಲ್ಲಿ ಅವರು ವಾಸ ಮಾಡುವಂತೆಯೂ ಉಳಿದ ಕೊಡಗರನ್ನು ಕೊಲ್ಲುವಂತೆಯೂ ಏರ್ಪಾಟು ಮಾಡಿದನು.
ಹೀಗಿರುವಾಗ ಸನ್ ೧೭೮೮ನೇ ಡಿಸೆಂಬರ್ ಮಾಸದಲ್ಲಿ ವೀರರಾಜೇಂದ್ರನು ತನ್ನ ಕುಟುಂಬವನ್ನೂ ಲಿಂಗರಾಜ ಅಪ್ಪಾಜಿರಾಜ ಎಂಬ ತನ್ನ ಇಬ್ಬರು ಸಹೋದರರನ್ನೂ ಕರೆದುಕೊಂಡು ಪೆರಿಯಪಟ್ಟದಿಂದ ತಪ್ಪಿಸಿಕೊಂಡು ಕೊಡಗಿಗೆ ಬಂದನು. ಇವರು ಆತು ವರ್ಷ ಬಂದೀಖಾನೆಯಲ್ಲಿದ್ದರು. ಆಗಲೇ ಟೀಪು ಹಿಡುಕೊಂಡು ಹೋದ ಕೊಡಗರಲ್ಲಿ ಅನೇಕರು ತಪ್ಪಿಸಿಕೊಂಡು ಬಂದು, ತಮ್ಮ ರಾಜನಿಗೆ ನೇರವಾಗಿ ಮುಸಲ್ಮಾನರೊಡನೆ ಯುದ್ಧ ಮಾಡತೊಡಗಿದರು. ಸ್ವಲ್ಪ ಸಮಯದಲ್ಲಿ ಮುಸಲ್ಮಾನರೆಲ್ಲಾ ದೇಶವನ್ನು ಬಿಟ್ಟು ಓಡಿಹೋಗಬೇಕಾಯಿತು. ಈಚೆಗೆ ವೀರರಾಜನು ಉತ್ತರ ಕೊಡಗಿನಲ್ಲಿ ರಾಜಕಾರ್ಯದಲ್ಲಿ ಇರುತ್ತಾ ಇರುವಾಗ ಕಿಗ್ಗಟ್ನಾಡಲ್ಲಿ ಕುರ್ಚಿಯೆಂಬ ಗ್ರಾಮದಲ್ಲಿ ಬಿಟ್ಟಿದ್ದ ಇವನ ಕುಟುಂಬ ಮಕ್ಕಳನ್ನು ಕೋಟೆ ಅರಸನು ಕಳುಹಿಸಿದ ನಾಯರ ಸಿಪಾಯಿಗಳು ಕೊಂದುಹಾಕಿದರು. ಟೀಪು ಆಗಾಗ್ಗೆ ಕೊಡಗು ರಾಜನ ಮೇಲೆ ಯುದ್ಧ ಮಾಡುವುದಕ್ಕೆ ಗುಲಾಮಲಿ ಎಂಬುವನನ್ನೂ ತನ್ನ ಖಾಸಾ ಭಾವನಾದ ಬರಾನುದ್ದೀನ್ ಎಂಬುವನನ್ನೂ ಸೈನ್ಯದೊಡನೆ ಕಳುಹಿಸಲು, ವೀರರಾಜನು ಇವರನ್ನು ಸೋಲಿಸಿ ಕುಶಾಲ್ ನಗರದ ಕೋಟೆಯನ್ನು ಮುತ್ತಿ ಹಿಡಿದುಕೊಂಡನು. ಅನಂತರ ಬೆಪ್ಪುನಾಡುಕೋಟೆಯನ್ನು ಹಿಡಿದುಕೊಂಡು ನಾಶ ಮಾಡಿದನು. ಭಾಗಮಂಡಲವು ೫ ದಿವಸಗಳ ಯುದ್ಧದ ನಂತರ ಇವನ ಕೈವಶವಾಯಿತು. ಇಲ್ಲಿ ವೀರರಾಜನು ತಾನೇ ಭಾಗಮಂಡಲದ ಮೇಲೆ ಫಿರಂಗಿ ಉಡಾಯಿಸಲು ದೇವಸ್ಥಾನದ ಮೇಲ್ಮನೆಗೆ ಹಾಕಿದ ತಾಂಬ್ರದ ಹಂಚುಗಳಲ್ಲಿ ಮೂರು ಗುಂಡುತಾಗಿ ಕೆಟ್ಟು ಹೋದುದರಿಂದ ಅವುಗಳಿಗೆ ಬದಲಾಗಿ ಬೆಳ್ಳಿಯ ಹಂಚುಗಳನ್ನು ಮಾಡಿಸಿ ಹಾಕಿಸಿದನಂತೆ. ಕಡೆಗೆ ಮಡಿಕೇರಿಯ ಕೋಟೆಯೊಂದೇ ಮುಸಲ್ಮಾನರ ವಶದಲ್ಲಿತ್ತು. ಇದನ್ನೂ ವೀರರಾಜೇಂದ್ರನು ಮುತ್ತಿಗೆ ಹಾಕಿದನು. ಟೀಪುವಿಗೂ ಇಂಗ್ಲೀಷರಿಗೂ ಈ ಕಾಲದಲ್ಲಿ ಯುದ್ಧ ನಡಿಯುತ್ತಿದ್ದುದರಿಂದ ತಾನು ಇಂಗ್ಲೀಷರ ಕಡೆ ಸೇರಿದರೆ ಟೀಪುವನ್ನು ಸುಲಭವಾಗಿ ಸೋಲಿಸಿಬಿಡಬಹುದೆಂದು ಯೋಚಿಸಿ, ಇಂಗ್ಲೀಷರ ಸ್ನೇಹವನ್ನು ಬೆಳೆಸಲಿಕ್ಕೆ ೧೭೯೦ರಲ್ಲಿ ತಲಚೇರಿಗೆ ಹೋಗಿ ಬೊಂಬಾಯಿ ಗವರ್ನರ್ ಸಾಹೇಬರನ್ನು ಕಂಡುಕೊಂಡನು. ಇವನು ಹಿಂತಿರುಗಿ ಕೊಡಗಿಗೆ ಬಂದ ಮೇಲೆ ಮಡಿಕೇರಿಯ ಕೋಟೆಯನ್ನು ಉಪಾಯದಿಂದ ತನ್ನ ಕೈವಶ ಮಾಡಿಕೊಂಡನು. ಹೇಗೆಂದರೆ ಮಡಿಕೇರಿಯ ಕೋಟೆಗೆ ಮುತ್ತಿಗೆ ಹಾಕಿದ ಸಮಾಚಾರವನ್ನು ಟೀಪು ತಿಳಿದು, ಖಾದರ್‌ಖಾನ್ ಎಂಬ ದಳವಾಯಿಯನ್ನು ದೊಡ್ಡ ಸೈನ್ಯದೊಡನೆ ಕೊಡಗಿಗೆ ಕಳುಹಿಸಲು, ಖಾದರ್‌ಖಾನನು ಕುಶಾಲ್‌ನಗರದ ಸಮೀಪವಿರುವ ಮುಳ್ಳುಸೋಗೆ ಎಂಬ ಗ್ರಾಮಕ್ಕೆ ಬಂದೊಡನೆ ವೀರರಾಜನು ಅವನ ಮೇಲೆ ಬಿದ್ದು ೫೦೦ ಸಿಪಾಯಿಗಳನ್ನು ಕೊಂದನು. ಕಡೆಗೆ ತಾನು ಪೆರಿಯಪಟ್ಟದಲ್ಲಿ ಬಂದೀಖಾನೆಯಲ್ಲಿದ್ದಾಗ ತನ್ನ ತಂಗಿಯ ಮಾನವನ್ನು ರಕ್ಷಿಸಿದವನು ಇದೇ ಖಾದರ್‌ಖಾನನೆಂದು ತಿಳಿದು, ಆತನಿಗೆ ಪ್ರತ್ಯುಪಕಾರ ಮಾಡಬೇಕೆಂದು ಯೋಚಿಸಿ, ಖಾದರ್‌ಖಾನನು ಹಿಂದಕ್ಕೆ ಹೋದರೆ, ಟೀಪು ಅವನನ್ನೂ ಅವನ ಹೆಂಡರು ಮಕ್ಕಳನ್ನೂ ಕೊಲ್ಲಿಸಬಹುದು. ಆದುದರಿಂದ ಅವನು ತನ್ನ ಸಾಮಾನು ಮುಂತಾದುವನ್ನು ಮಡಿಕೇರಿಗೆ ಸಾಗಿಸುವ ಹಾಗೆ ಮಾಡಿದರೆ, ಅವನಿಗೆ ಉಪಕಾರ ಮಾಡಿದ ಹಾಗೇ ಆಗುವುದು, ತನ್ನ ಕಾರ್ಯವೂ ಕೈಗೂಡುವುದು ಎಂದು ನೆನಸಿ, ತನ್ನ ಸೈನಿಕರನ್ನೇ ಬೆನ್ನುಗಾವಲಿಗೆ ಕೊಟ್ಟು ಖಾದರ್ ಖಾನನನ್ನೂ ಅವನ ಕಡೆಯವರನ್ನೂ ಮಡಿಕೇರಿಗೆ ಕಳುಹಿಸಿದನು. ಇದರಿಂದ ವೀರರಾಜೇಂದ್ರನು ಟೀಪುವಇನ ಪಕ್ಷವನ್ನು ವಹಿಸಿಕೊಂಡಿರಬಹುದೆಂದು ಇಂಗ್ಲೀಷರು ಅನುಮಾನ ಪಡಲಿಕ್ಕೆ ಕಾರಣವಾಯಿತು. ಆದರೆ ತಾನು ಏತಕ್ಕೋಸ್ಕರ ಹೀಗೆ ಮಾಡಿದೆನೆಂದು ರಾಜನು ಹೇಳಿದ ಮೇಲೆ ಇಂಗ್ಲೀಷರು ಸುಮ್ಮನಾದರು. ಖಾದರ್ ಖಾನನ ಆಲೋಚನೆಯನ್ನು ಕೇಳಿ ಮಡಿಕೇರಿ ಕಿಲ್ಲೇದಾರ್ ಜಾಫರಾಲಿಯು ಕೋಟೆಯನ್ನೂ ಕೋಟೆಯಲ್ಲಿರುವ ಹಣ ದವಸ ಫಿರಂಗಿ ಮುಂತಾದುವನ್ನೂ ಬಿಟ್ಟು, ತನ್ನ ಜನರೊಡನೆ ಸುರಕ್ಷಿತವಾಗಿ ಮೈಸೂರಿಗೆ ಹೋಗಿ ಬಿಟ್ಟನು.
ಟೀಪು ಆಗಾಗ್ಗೆ ಕೊಡಗಿಗೆ ಬಂದು ಲೂಟಿ ಮಾಡಿದ ಹಾಗೆಯೇ ವೀರರಾಜೇಂದ್ರನು ಆಗಾಗ್ಗೆ ಮೈಸೂರು ಸೀಮೆಯನ್ನು ಹೊಕ್ಕು ಲೂಟಿ ಮಾಡಿ, ಪಶುಧನಾದಿಗಳನ್ನು ಸೂರೆ ಮಾಡಿ ತರುತ್ತಿದ್ದನ್ನು ಈ ಸಮಯದಲ್ಲಿ ಟೀಪುವಿನ ಪುಂಟು ಆಡಗಿಸಿಬೇಕೆಂದು ಇಂಗ್ಲೀಸರೂ ಮಹಾರಾಷ್ಟ್ರರೂ ನಿಜಾಮನೂ ಒಗ್ಗಟ್ಟಾದರು. ಇಂಗ್ಲೀಷರ ಒಂದು ಸೈನ್ಯವು ಕೊಡಗಿಗಾಗಿ ಬೆಂಗಳೂರಿಗೆ ಹೋಯಿತು. ವೀರರಾಜನು ಈ ಸೈನ್ಯಕ್ಕೆ ಬೇಕಾದ ಸರಬರಾಯಿ ಮಾಡಿ, ೧,೦೦೦ ಎತ್ತುಗಳನ್ನು ಕೊಟ್ಟು ತಾನೇ ಆ ಸೈನ್ಯದೊಡನೆ ಶ್ರೀರಂಗಪಟ್ಟಣವನ್ನು ಮುತ್ತಿಗೆ ಹಾಕಲಿಕ್ಕೆ ಹೋದನು. ಟೀಪು ಇದನ್ನು ಕಂಡು ವೀರರಾಜೇಂದ್ರನು ಇಂಗ್ಲೀಷರ ಪಕ್ಷವನ್ನು ಬಿಟ್ಟು ತನಗೆ ಸಹಾಯ ಮಾಡುವುದಾದರೆ, ಮೈಸೂರು ಸೀಮೆಯ ಪಶ್ಚಿಮ ದಿಕ್ಕಿನಲ್ಲಿರುವ ತಾಲೂಕುಗಳನ್ನೆಲ್ಲಾ ಅವನಿಗೆ ಬಿಟ್ಟು ಕೊಡುತ್ತೇನೆಂದು ಖಾದರ್‌ಖಾನನ ಸಂಗಡ ಹೇಳಿ ಕಳುಹಿಸಲು, ಅದಕ್ಕೆ ವೀರರಾಜೇಂದ್ರನು ‘ನೀನು ಮೊದಲು ಹೀಗೆಯೇ ಒಳ್ಳೆಯ ಮಾತುಗಳನ್ನಾಡಿ ಕೊಡಗರನ್ನು ಮೋಸಗೊಳಿಸಿ ಸೆರೆಹಿಡಿದು ಕೊಡಗು ದೇಶವನ್ನು ಹಾಳು ಮಾಡಿದೆ, ನಿನ್ನ ಹಾಗೆ ಸುಳ್ಳು ಹೇಳಲಿಕ್ಕೆ ನನ್ನಿಂದ ಆಗದು, ನನಗೆ ಒಂದೇ ನಾಲಿಗೆ, ನಿನ್ನ ಹಾಗೆ ಎರಡಿಲ್ಲಾ; ನಾನು ಇಂಗ್ಲೀಷರಿಗೆ ಸಹಾಯ ಮಾಡುವೆನಾಗಿ ಒಪ್ಪಿದ್ದೇನೆ, ಅದರಂತೆ ನಡಿಯುವೆನು’ ಎಂದು ಟೀಪುವಿಗೆ ಪ್ರತ್ಯುತ್ತರವನ್ನು ಹೇಳಿ ಕಳುಹಿಸಿದನು. ಶ್ರೀರಂಗಪಟ್ಟಣಕ್ಕೆ ಮುತ್ತಿಗೆ ಹಾಕಿದಾಗ ಅಲ್ಲಿಂದ ೫,೦೦೦ ಮಂದಿ ಕೊಡಗರು ತಮ್ಮ ಹೆಂಡರು ಮಕ್ಕಳೊಡನೆ ತಮ್ಮ ದೇಶಕ್ಕೆ ಹಿಂತಿರುಗಿ ಓಡಿ ಬಂದರು.
ಟೀಪು ಶ್ರೀರಂಗಪಟ್ಟಣವು ಇಂಗ್ಲೀಷರ ಕೈವಶವಾಗಬಹುದೆಂದು ಹೆದರಿ, ಅವರೊಡನೆ ರಾಜಿ ಮಾಡಿದನು. ಇಂಗ್ಲೀಷರು ಕೊಡಗು ರಾಜನಿಗೆ ಧೈರ್ಯವನ್ನು ಹೇಳಿ, ಅವನು ತಮಗೆ ವರ್ಷ ಒಂದಕ್ಕೆ ೨೪,೦೦೦ರೂ ಪೊಗದಿ ಕೊಡುವ ಹಾಗೂ, ಅವನಿಗೆ ಬೇರೆಯವರಿಂದ ತೊಂದರೆ ಬಾರದಂತೆ ತಾವು ನೋಡಿಕೊಳ್ಳುವ ಹಾಗೂ ರಾಜನು ತಮ್ಮ ರಾಜ್ಯವನ್ನು ಸ್ವತಂತ್ರವಾಗಿ ಆಳಿಕೊಳ್ಳುವ ಹಾಗೂ (ಗೆ) ಏರ್ಪಾಟು ಮಾಡಿದರು. ಟೀಪು ತನಗೆ ಇಷ್ಟು ದಿವಸ ತೊಂದರೆ ಕೊಟ್ಟ ವೀರರಾಜೇಂದ್ರನನ್ನು ಹೇಗಾದರೂ ಮಾಡಿ ಕೊಲ್ಲಿಸಬೇಕೆಂದು ಆಲೋಚಿಸಿ, ಅರಸನ ನೆಂಟರಲ್ಲಿ ಒಬ್ಬನಾದ ಲಿಂಗರಾಜನನ್ನು ತನ್ನಂತೆ ಮಾಡಿಕೊಂಡು, ಶಿಕಾರಿಗೆ ಹೋದ ರಾಜನನ್ನು ಅವನ ಮೂಲಕ ಕಾಡಿನಲ್ಲಿ ಮೋಸದಿಂದ ಗುಂಡು ಹೊಡೆದು ಕೊಲ್ಲಿಸಲಿಕ್ಕೆ ಪ್ರಯತ್ನ ಮಾಡಿದನು. ಆದರೆ ಆ ಪ್ರಯತ್ನವು ಸಫಲವಾಗಲಿಲ್ಲ. ಟೀಪು ರಾಜನನ್ನು ಹೊಡಿಯಲಿಕ್ಕೆ ತಿರುಗಿ ತನ್ನ ಸೈನಿಕರಲ್ಲಿ ಗಟ್ಟಿಗರಾದ ಇಬ್ಬರು ಶಿಸ್ತುಗಾರರನ್ನು ಲಿಂಗರಾಜನಲ್ಲಿಗೆ ಕಳುಹಿಸಿದನು. ರಾಜನು ಶಿವರಾತ್ರೀ ಹಬ್ಬದಲ್ಲಿ ನಾಲ್ಕುನಾಡು ಅರಮನೆಯಿಂದ ಮಡಿಕೇರಿಗೆ ಬರುವ ದಾರಿಯಲ್ಲಿ ಇವರು ಹೊಂಚುಕೊಂಡಿದ್ದರು. ಆದರೆ ರಾಜನು ಈ ಸಂಗತಿಯನ್ನು ಹೇಗೋ ತಿಳಿದು ಲಿಂಗರಾಜನನ್ನೂ ಅವನ ಹೆಂಡರು ಮಕ್ಕಳನ್ನೂ ಅದೇ ರಾತ್ರಿ ತಲೆ ಹೊಡಿಸಿ, ಶಿಸ್ತುಗಾರರನ್ನು ಸೆರೆಹಿಡಿಸಿ, ವೀರರಾಜಪೇಟೆಯಲ್ಲಿ ಕೈದಿಯಲ್ಲಿಟ್ಟು, ಅವರು ಅಲ್ಲಿಂದ ತಪ್ಪಿಸಿಕೊಂಡು ಹೋಗದಂತೆ ಅವರ ಒಂದೊಂದು ಕಾಲನ್ನು ಕಡಿಸಿಹಾಕಿಸಿದನು.
ಇಂಗ್ಲೀಷರೊಡನೆ ಮಾಡಿದ ರಾಜಿಯನ್ನು ಸ್ವಲ್ಪ ಕಾಲದಲ್ಲಿ ಟೀಪು ತಾನಾಗಿ ರದ್ದು ಮಾಡಿಕೊಳ್ಳಲು, ಇಂಗ್ಲೀಷರು ಅವನೊಡನೆ ಯುದ್ಧಕ್ಕೆ ಹೋದರು. ಆಗಲೂ ವೀರರಾಜೇಂದ್ರನು ಇಂಗ್ಲೀಷರಿಗೆ ಸಹಾಯ ಮಾಡಿ ಅವರಿಗೆ ಬೇಕಾಗುವಷ್ಟು ದವಸ ಧಾನ್ಯಗಳನ್ನೂ ಎತ್ತುಗಳನ್ನೂ ಆಳುಗಳನ್ನೂ ಕೊಟ್ಟನು. ಸನ್ ೧೭೯೯ರಲ್ಲಿ ಇಂಗ್ಲೀಷರು ಟೀಪುವನ್ನು ಕೊಂದು ಶ್ರೀರಂಗಪಟ್ಟಣವನ್ನು ಹಿಡಿದು, ಮೈಸೂರು ಸಂಸ್ಥಾನವನ್ನು ಪೂರ್ವದ ಹಿಂದು ರಾಜರಿಗೆ ಬಿಟ್ಟುಕೊಟ್ಟರು ಮತ್ತು ವೀರರಾಜೇಂದ್ರನು ತಮಗೆ ಸಹಾಯ ಮಾಡಿದಕ್ಕಾಗಿ ಅವನು ಕೊಡತಕ್ಕ ೨೪,೦೦೦ ರೂ.ಗಳಿಗೆ ಬದಲಾಗಿ ವರ್ಷ ಒಂದರ ಒಂದು ಆನೆಯನ್ನು ಮಾತ್ರ ಕೊಟ್ಟರೆ ಸಾಕೆಂದು ಹೇಳಿದರು.
ವೀರರಾಜೇಂದ್ರನ ಮೊದಲನೆಯ ಹೆಂಡತಿಯಲ್ಲಿ ಪುತ್ರ ಸಂತಾನವಿಲ್ಲದೆ ಇದ್ದುದರಿಂದ ೧೭೯೬ರಲ್ಲಿ ಮಹಾದೇವಮ್ಮ ಎಂಬವಳನ್ನು ಮದುವೆ ಮಾಡಿಕೊಂಡನು. ಇವಳಲ್ಲಿಯೂ ಗಂಡು ಮಕ್ಕಳಾಗಲಿಲ್ಲ. ಗಂಡು ಮಕ್ಕಳಿಲ್ಲದೆ ಸತ್ತರೆ ರಾಜ್ಯವನ್ನು ದಾಯಾದಿಗಳು ಕಿತ್ತುಕೊಳ್ಳುವರು, ಅಥವಾ ಒಂದು ವೇಳೆ ವಿಷವನ್ನು ಹಾಕಿ ತನ್ನನ್ನೇ ಕೊಲ್ಲುವರು ಎಂತ ಮೊದಲೇ ಸಂಶಯ ಪಡುತ್ತಿದ್ದನು. ೧೮೦೭ರಲ್ಲಿ ಇವನ ಮೋಹದ ರಾಣಿಯು ತೀರಿಹೋದಳು. ಅನಂತರ ಈತನಿಗೆ ಬಹಳ ವ್ಯಸನ ಪ್ರಾಪ್ತಿಯಾಯಿತು. ಅಂದಿನಿಂದ ಇವನ ನಡತೆಯು ಬೇರೆಯಾಯಿತು. ತಾನು ಅನೇಕ ಜನರನ್ನು ಕೊಲ್ಲಿಸಿದುದಕ್ಕಾಗಿ ಅನೇಕರು ತನ್ನನ್ನು ದ್ವೇಷಿಸುತ್ತಾರೆಂತಲೂ, ತನ್ನ ವಿಶ್ವಾಸಕ್ಕೆ ಪಾತ್ರರಾದವರು ಯಾರೂ ಇಲ್ಲವೆಂತಲೂ ನೆನಸಿ, ತನ್ನ ಪ್ರಜೆಗಳಲ್ಲಿ ನೂರಾರು ಜನರನ್ನು ಕೊಲ್ಲಿಸಿದನು. ಇವನ ಕ್ರೂರತ್ವವನ್ನು ಸಹಿಸಲಾರದೆ ಕೆಲವು ಜನರು ಇವನನ್ನೇ ಕೊಲ್ಲಿಸಲಿಕ್ಕೆ ಮಸಲತ್ತು ಮಾಡಿದರು. ಇಂಥಾ ದಿವಸ, ಇಂತಿಷ್ಟು ಹೊತ್ತಿಗೆ ಅರಸನನ್ನು ಕೊಲ್ಲಬೇಕೆಂದು ನಿಶ್ಚಯವಾಯಿತು. ಅರಸನ ಅಂಗರಕ್ಷೆಯಲ್ಲಿದ್ದ ಸಿದ್ದಿಯರು ವಿನಹ ಇತರ ಊಳಿಗದವರೂ ಅರಮನೆಯ ಉದ್ಯೋಗಸ್ಥರೂ ಕಾವಲುಗಾರರೂ ಕೋಟೆಯ ಬಾಗಲು ಪಹರೆಯವರೂ ಅರಮನೆ ಬಾಗಲು ಕಾಯುವ ಕೊಡಗರೂ ಎಲ್ಲಾ ಒಗ್ಗಟ್ಟಾಗಿಯೇ ಇದ್ದರು. ಇವರು ಗೊತ್ತು ಮಾಡಿದ್ದ ಹೊತ್ತಿಗೆ ಸ್ವಲ್ಪ ಸಮಯಕ್ಕೆ ಮುಂಚಿತವಾಗಿ ಈ ಸಂಗತಿಯು ಹೇಗೋ ಅರಸನಿಗೆ ತಿಳಿಯಿತು. ಆದರೆ ಅರಸನು ಎದೆಗುಂದದೆ ಕೆಲವು ಬಟ್ಟೆಗಳನ್ನು ಗಂಟುಕಟ್ಟಿ ತನ್ನ ಹಾಸಿಗೆಯಲ್ಲಿಟ್ಟು ಅದರ ಮೇಲೆ ಕಂಬಳಿಯನ್ನು ಹೊದಿಸಿ ತಾನು ಎಲ್ಲಿಯೋ ಔತು
[ಅವಿತು]ಕೊಂಡನು. ಸರಿಯಾದ ಹೊತ್ತಿಗೆ ಕೊಡಗರೆಲ್ಲರೂ ಒಳಗೆ ಪ್ರವೇಶಿಸಿ, ರಾಜನು ನಿದ್ದೆ ಹೋಗಿರಬಹುದೆಂದು ತಿಳಿದುಕೊಂಡು ಕಂಬಳಿಯ ಅಡಿಯಲ್ಲಿರುವ ಬಟ್ಟೆಗಂಟನ್ನು ಚೂರುಚೂರಾಗಿ ಕತ್ತರಿಸಿದರು. ಕೂಡಲೇ, ‘ರಾಜನು ತಪ್ಪಿಸಿಕೊಂಡಿದ್ದಾನೆ, ಮೋಸವಾಯಿತಲ್ಲಾ’! ಎಂದು ಅಂದುಕೊಂಡು ಗಾಬರಿಯಾದರು. ಅಷ್ಟರೊಳಗೆ ವೀರರಾಜನು ಹೊರಗೆ ಓಡಿ ಹೋಗಿ, ಸಿದ್ದಿಯರನ್ನೆಲ್ಲಾ ಕರಿಸಿ, ಕೋಟೆಯ ಬಾಗಲುಗಳನ್ನೆಲ್ಲಾ ಭದ್ರಪಡಿಸಿ, ಒಳಗೆ ಕೂಡಿದ್ದ ೩೦೦ ಜನ ಕೊಡಗರನ್ನು ತಲೆ ಹೊಡಿಯಲಿಕ್ಕೆ ಅಜ್ಞಾಪಿಸಿ, ತಾನೂ ಒಂದು ಕಿಟಕಿಯ ಹಿಂದೆ ಕೂತುಕೊಂಡು, ಗಾಬರಿಪಟ್ಟ ಕೊಡಗರ ಮೇಲೆ ಗುಂಡು ಹಾರಿಸಿ, ೨೫ ಜನರನ್ನು ಕೊಂದನು. ಉಳಕಿಯವರನ್ನೆಲ್ಲಾ [ಉಳಿದವರನ್ನೆಲ್ಲಾ] ಸಿದ್ದಿಯರು ತಲೆ ಕಡಿದು ಹಾಕಿದರು. ದೊಡ್ಡ ಮಳೆಗೆ ನೀರು ಹೇಗೆ ಹರಿಯುತ್ತದೋ ಹಾಗೆ ಆ ದಿನ ಆ ಕೊಡಗರ ರಕ್ತವು ರಾಜಾಂಗಣದಲ್ಲಿ ಹರಿದು ಹೋಯಿತು. ಈ ಸಂಗತಿ ನಡೆದುದು ೧೮೦೭ರಲ್ಲಿ ಆ ಮೇಲೆ ರಾಜನು ಹುಚ್ಚುಹುಚ್ಚಾಗಿ ತನ್ನ ಸಹೋದರರಾದ ಅಪ್ಪಾಜಿಯನ್ನೂ ಲಿಂಗರಾಜನನ್ನೂ ಕೊಲ್ಲಲ್ಲಿಕ್ಕೆ ಆಳುಗಳನ್ನು ಕಳುಹಿಸಿದನು. ಸ್ವಲ್ಪ ಸಮಯದಲ್ಲಿ ಅವರನ್ನು ಕೊಲ್ಲಬಾರದೆಂದು ತಿರಿಗಿ ಹೇಳಿ ಕಳುಹಿಸಿದನು. ಆದರೆ ಮೊದಲು ಹೋದ ಆಳುಗಳು ಅಪ್ಪಾಜಿಯ ತಲೆಯನ್ನು ಕಡಿದು ಹಾಕಿದರು. ಲಿಂಗರಾಜನು ಮಾತ್ರ ತಪ್ಪಿಸಿಕೊಂಡು ಪ್ರಾಣ ಸಹಿತ ಉಳಿದನು. ಕೆಲವು ದಿವಸಗಳ ನಂತರ ವೀರರಾಜೇಂದ್ರನು ಕಾಲವಾದನು. ವೀರರಾಜೇಂದ್ರನಿಗೆ ನಾಲ್ಕು ಮಂದಿ ಹೆಣ್ಣು ಮಕ್ಕಳು ಮಾತ್ರ ಇದ್ದರು. ಇವರಲ್ಲಿ ಹಿರಿಯಳಾದ ದೇವಮ್ಮಾಜಿಯನ್ನು ಮಲ್ಲಪ್ಪನೆಂಬ ಕೊಡಗನಿಗೆ ಕೊಟ್ಟು ಮದುವೆ ಮಾಡಿದ್ದನು.
ಲಿಂಗರಾಜ (೧೮೦೯–೧೮೨೦ರವರೆಗೆ) – ವೀರರಾಜನು ಸತ್ತನಂತರ ಕೊಡಗಿಗೆ ಕ್ಷೇಮವಾಗಬಹುದೆಂದು ಅನೇಕ ಜನರು ತಿಳಿದುಕೊಂಡಿದ್ದರು. ತನ್ನ ತರುವಾಯ ತನ್ನ ಮಗಳು ಪಟ್ಟಕ್ಕೆ ಬರಬೇಕೆಂತಲೂ, ತನ್ನ ಅಳಿಯನೂ ಈಸ್ಟ್ ಇಂಡಿಯಅ ಕಂಪೆನಿಯವರು ನೇಮಿಸಬಹುದಾದ ಸರದಾರನೂ ಕೂಡಿ ರಾಜ್ಯ ಕಾರ್ಯವನ್ನು ನಿರ್ವಹಿಸಬೇಕೆಂತಲೂ, ಸೋದೆರಾಜನು ಮುಖ್ಯ ದಿವಾನನಾಗಿರಬೇಕೆಂತಲೂ ನಿಶ್ಚಯಿಸಿ, ಅದರಂತೆ ಮರಣಶಾಸನವನ್ನು ಬರೆದು ರಾಜವೈದ್ಯನಾದ ಡಾಕ್ಟರ್ ಇಂಗ್ಲ್‌ಡ್ಯುಯವರ ಕೈಗೆ ಕೊಟ್ಟಿದ್ದನು. ವೀರರಾಜನು ಸತ್ತನಂತರ ಅಲ್ಲಿ ಕೂಡಿದ್ದ ಮುಖ್ಯಸ್ಥರು ದೇವಮ್ಮಾಜಿಯನ್ನು ರಾಣಿಯೆಂದು ಭಾವಿಸಿದರು. ಸೋದೆರಾಜನು ದಿವಾನ್‌ಗಿರಿ ಕೆಲಸವನ್ನು ನಡಿಸುತ್ತಾ ಬಂದನು. ಜನರೆಲ್ಲರು ಸುಖವಾಗಿ ಇದ್ದರು. ಆದರೆ ಕೆಲವು ದಿವಸಗಳಲ್ಲಿ ವೀರರಾಜನ ತಮ್ಮನಾದ ಲಿಂಗರಾಜನು ಕಂಪೆಯನಿಯವರ ಕಡೆಯ ಒಬ್ಬ ಸರದಾರನನ್ನು ಆಗಾಗ್ಗೆ ಕಂಡುಕೊಂಡು, ತಾನು ಒಳ್ಳೆಯ ಗುಣವುಳ್ಳ ಸಾಧು ಪುರುಷನಂತೆ ನಟಿಸಿ, ತನಗೆ ರಾಜ್ಯ ಸಿಕ್ಕದೇ ಹೋದರೂ ನಷ್ಟವಿಲ್ಲ, ತನ್ನ ಅಣ್ಣನು ರಾಜ್ಯವನ್ನು ಯಾರಿಗೆ ಬೇಕಾದರೂ ಕೊಡಬಹುದು. ಗವರ್ನರ್ ಜನರಲ್ ಸಾಹೇಬರವರು ಈ ವಿಷಯದಲ್ಲಿ ಯಾವ ಏರ್ಪಾಟು ಮಾಡುತ್ತಾರೆಯೋ ಅದಕ್ಕೆ ಒಳಪಡುತ್ತೇನೆ, ತನ್ನ ಪೆನ್‌ಶನ್ ಮಾತ್ರ ಸ್ವಲ್ಪ ಹೆಚ್ಚಿಸಿದರೆ ಸಾಕು ಎಂಬ ವಿನಯೋಕ್ತಿಗಳಿಂದ ಅವರನ್ನೂ ಡಾಕ್ಟರ್ ಇಂಗ್ಲ್‌ಡ್ಯು ಸಾಹೇಬರನ್ನೂ ವಂಚಿಸಿದನು. ಇವರು ಇವನು ಸಾಧುಪುರುಷನೆಂತಲೂ ಒಳ್ಳೆಯವನೆಂತಲೂ ಗವರ್ನರ್ ಜನರಲ್ ಸಾಹೇಬರವರಿಗೆ ಬರೆದರು. ಲಿಂಗರಾಜನು ಪ್ರತಿ ದಿವಸವೂ ಅರಮನೆಗೆ ಹೋಗುತ್ತಾ ಬರುತ್ತಾ ಇದ್ದು, ಕೊಡಗರಲ್ಲಿ ಮುಖಂಡರಾದವರನ್ನು ಉಪಾಯಾಂತರದಿಂದ ತನ್ನಂತೆ ಮಾಡಿಕೊಳ್ಳುತ್ತಾ ಬಂದನು. ಒಂದಾನೊಂದು ದಿವಸ ಅರಮನೆಯಲ್ಲಿ ಇಂಗ್ಲ್‌ಡ್ಯು ಸಾಹೇಬರ ಪರೋಕ್ಷದಲ್ಲಿ ಒಂದು ದೊಡ್ಡ ಸಭೆ ಸೇರಿತು. ಆಗ್ಗೆ ಕೆಲವರು ಸೋದೆರಾಜನಿಗೆ ಬದಲಾಗಿ ಲಿಂಗರಾಜನೇ ದಿವಾನ್‌ಗಿರಿ ಕೆಲಸ ನಡಿಸಬೇಕೆಂದು ಹೇಳಿದರು. ಆದರೆ ಇವರ ಮಾತು ನಡಿಯಲಿಲ್ಲ. ಆಗ ಲಿಂಗರಾಜನು ವ್ಯಸನ ಪಟ್ಟು, ಕುದುರೆಯನ್ನು ಹತ್ತಿ ಹಾಲೇರಿಯಲ್ಲಿರುವ ತನ್ನ ಮನೆಗೆ ಹೋಗುತ್ತಾ, ದಾರಿಯಲ್ಲಿ ಮಕ್ಕಳಂತೆ ಗಟ್ಟಿಯಾಗಿ ಅಳುತ್ತಾ ಹೋಗುವುದನ್ನು ದಿವಾನರಲ್ಲಿ ಒಬ್ಬನಾದ ಚೌರೀರ ಅಪ್ಪಣ್ಣನು ಕಂಡು ‘ಅಯ್ಯಾ, ಲಿಂಗರಾಜಾ, ಏಕೆ ಆಳುತ್ತೀಯೆ?’ ಎಂದು ಕೇಳಲು, ಲಿಂಗರಾಜನು ‘ನನ್ನ ಪ್ರಯತ್ನವೆಲ್ಲ ನಿಷ್ಪಲವಾಯಿತು. ನನ್ನನ್ನು ಸೋದೆರಾಜನ ಬದಲಿಗೆ ನೇಮಿಸಲಿಕ್ಕೆ ಕೊಡಗರು ಒಪ್ಪಲಿಲ್ಲ’ ಎಂದು ಹೇಳಿದನು. ಆಗ ಅಪ್ಪಣ್ಣನು ‘ಇದಕ್ಕೆ ಏಕೆ ಇಷ್ಟು ಚಿಂತೆ? ನನ್ನೊಡನೆ ಬಾ, ಕೂಡಲೇ ನಿನ್ನನ್ನು ಸಿಂಹಾಸನದ ಮೇಲೆ ಕೂಡ್ರಿಸುವೆನು’ ಎಂದು ಧೈರ್ಯವನ್ನು ಹೇಳಿ, ಲಿಂಗರಾಜನ ಕುದುರೆಯ ಲಗಾಮನ್ನು ಹಿಡಿದು ಅರಮನೆಗೆ ಕರೆದುಕೊಂಡು ಹೋಗಿ, ಅಲ್ಲಿ ಕೂತಿದ್ದ ಜನರ ಮುಂದೆ ಅವನ ವಿಷಯವಾಗಿ ಕೆಲವು ಒಳ್ಳೆಯ ಮಾತುಗಳನ್ನು ಹೇಳಲು, ಜನರು ಸೋದೆರಾಜನಿಗೆ ಬದಲಾಗಿ ಲಿಂಗರಾಜನೇ ಕೆಲಸ ಮಾಡಬಹುದೆಂದು ಒಪ್ಪಿಕೊಂಡರು. ಈ ವರ್ತಮಾನವು ಡಾಕ್ಟರ್ ಇಂಗ್ಲ್‌ಡ್ಯು ಸಾಹೇಬರಿಗೆ ಯಾರೂ ತಿಳಿಸಲಿಲ್ಲ. ಒಂದು ದಿನ ದೇವಮ್ಮಾಜಿಯ ಇಂಗ್ಲ್‌ಡ್ಯು ಸಾಹೇಬರನ್ನು ಕರೆಯ ಕಳುಹಿಸಿ, ಸೋದೆರಾಜನ ಕೆಲಸವು ತನಗೆ ತೃಪ್ತಿಕರವಾಗಲಿಲ್ಲ, ತನ್ನ ಚಿಕ್ಕಪ್ಪ ಲಿಂಗರಾಜನೇ ತನ್ನ ಪೋಷಣಾಕರ್ತನಾಗಿದ್ದು ರಾಜ್ಯ ಕಾರ್ಯವನ್ನು ನಿರ್ವಹಿಸುವುದು ಒಳ್ಳೆಯದು ಎಂದು ಹೇಳಿದಳು. ಇದನ್ನು ಕೇಳಿ ಇಂಗ್ಲ್‌ಡ್ಯು ಸಾಹೇಬರಿಗೆ ಬಹಳ ಆಶ್ಚರ್ಯವಾಯಿತು. ಕೂಡಲೆ ಸೋದೆರಾಜನು ಇವರ ಹತ್ತಿರಕ್ಕೆ ಬಂದು, ತಾನು ಇಲ್ಲಿ ಇರುವುದು ಸರಿಯಲ್ಲ, ಬೇಗನೆ ಹೋಗುವುದು ಒಳ್ಳೆಯದು, ಆದ್ದರಿಂದ ಹೋಗಲಇಕ್ಕೆ ಅಪ್ಪಣೆಯಾಗಬೇಕೆಂದು ಕೇಳಿಕೊಂಡನು. ಆ ಸಮಯದಲ್ಲಿಯೇ ಲಿಂಗರಾಜನು ತಾನು ರಾಜ್ಯ ಕಾರ್ಯವನ್ನು ವಹಿಸಿಕೊಂಡಿದ್ದೇನೆಂದು ಇವರಿಗೆ ತಿಳಿಸಿದನು. ಆಗ ಇಂಗ್ಲ್‌ಡ್ಯು ಸಾಹೇಬರಿಗೆ ಲಿಂಗರಾಜನ ಮೋಸವೆಲ್ಲಾ ಗೊತ್ತಾಯಿತು. ಅವರು ಈ ಸಂಗತಿಯನ್ನು ಗವರ್ನರ್ ಜನರಲ್ ಸಾಹೇಬರವರಿಗೆ ತಿಳಿಸಿದರು. ಆದರೆ ಲಿಂಗರಾಜನು ಒಳ್ಳೆಯವನೇ ಆಗಿರಬಹುದು, ಬೇರೆಯವರಿಗಿಂತ ಚೆನ್ನಾಗಿ ದೇವಮ್ಮಾಜಿಯನ್ನು ನೋಡಿಕೊಂಡು ರಾಜ್ಯವನ್ನು ಸಹ ಚೆನ್ನಾಗಿ ಆಳಬಹುದು ಎಂತ ಗವರ್ನರ್ ಜನರಲ್ ಸಾಹೇಬರವರು ಅಭಿಪ್ರಾಯ ಪಟ್ಟು, ಲಿಂಗರಾಜನೇ ರಾಜ್ಯವಾಳುವಂತೆ ಹುಕುಮ್ ಮಾಡಿದರು.
ಲಿಂಗರಾಜನು ಕೆಲವು ದಿವಸಗಳ ಮೇಲೆ ದೇವಮ್ಮಾಜಿಯಿಂದ ಗವರ್ನರ್ ಜನರಲ್ ಸಾಹೇಬರವರಿಗೆ ಒಂದು ಅರ್ಜಿಯನ್ನು ಬರಿಸಿದನು. ಈ ಅರ್ಜಿಯಲ್ಲಿ ತನಗೆ ಪಟ್ಟ ಬೇಡವೆಂತಲೂ, ರಾಜ್ಯವನ್ನು ತನ್ನ ಪ್ರೀತಿಗೆ ಪಾತ್ರನಾದ ಲಿಂಗರಾಜನಿಗೆ ಕೊಡಬೇಕೆಂತಲೂ ನಮೂದಿಸಿತ್ತು. ಗವರ್ನರ್ ಜನರಲ್ ಸಾಹೇಬರವರು ಈ ಅರ್ಜಿಯನ್ನು ನೋಡಿ, ದೇವಮ್ಮಾಜಿಯ ಚಿಕ್ಕ ಮಗು ಪ್ರಾಯಪ್ರಬುದ್ಧೆಯಾದ ಮೇಲೆ ಈ ವಿಷಯವನ್ನು ಇತ್ಯರ್ಥ ಮಾಡಬಹುದೆಂದು ಹುಕುಮ್ ಕೊಟ್ಟರು. ೧೮೧೧ನೆಯ ಇಸವಿಯಲ್ಲಿ ಲಿಂಗರಾಜನು ತಾನೇ ಅರಸನಾದೆನೆಂದು ಇಂಗ್ಲೀಷ್ ಸರಕಾರಕ್ಕೆ ತಿಳಿಸಿದನು. ಇಂಗ್ಲೀಷ್ ಸರಕಾರದವರು ಇದಕ್ಕೆ ಏನೂ ಆಕ್ಷೇಪಣೆ ಮಾಡಲಿಲ್ಲ ಲಿಂಗರಾಜನ ಆಳಿಕೆಯು ಬಹಳ ಕ್ರೂರತರದ್ದಾಗಿತ್ತು. ಏನಾದರೂ ಮಾಡಿ ಕೊಡಗರನ್ನು ತನ್ನ ಕೈವಶಮಾಡಿಕೊಂಡಿರಬೇಕೆಂಬುದೇ ಇವನ ಮುಖ್ಯ ಉದ್ದೇಶವಾಗಿತ್ತು. ಇವನ ಅಳಿಕೆಯ ಮೊದಲನೆಯ ವರ್ಷದಲ್ಲಿ ಅಪ್ಪಣ್ಣ ದಿವಾನನು ಇವನನ್ನು ಸ್ವೇಚ್ಫೆಯಾಗಿ ಪ್ರವರ್ತಿಸಲಿಕ್ಕೆ ಬಿಡಲಿಲ್ಲ. ಆದರೆ ಕಾಲ ಕ್ರಮೇಣ ಈ ದಿವಾನನನ್ನೇ ತನ್ನ ಮುಂದೆ ಹಿಡತರಿಸಿ, ಅವನ ಮೇಲೆ ರಾಜದ್ರೋಹದ ತಪ್ಪನ್ನು ಸ್ಥಾಪಿಸಿ- ‘ನೀನು ಏನು ತಪ್ಪು ಮಾಡಿರುತ್ತೀ?’ ಎಂದು ಕೇಳಲು, ಅದಕ್ಕೆ ಅಪ್ಪಣ್ಣ ದಿವಾನನು ‘ನಾನು ಮಾಡಿದ ತಪ್ಪು ಒಂದೇ, ಯಾವುದೆಂದರೆ, ನಿನ್ನಂಥಾ ಮೂರ್ಖನನ್ನು ರಾಜನನ್ನಾಗಿ ಮಾಡಿದ್ದೇ’ ಎಂದೆನ್ನಲು, ರಾಜನು ಸಿಟ್ಟುಗೊಂಡು, ಅಪ್ಪಣ್ಣನನ್ನೂ ಅವನ ಕಡೆಯವರನ್ನೂ ಕಾಡಿಗೆ ಸಾಗಿಸಿ, ಅಲ್ಲಿ ಮರಕ್ಕೆ ಬಿಗಿಸಿ, ಮೊಳೆಗಳನ್ನು ಹೊಡಿಸಿ ಕೊಲ್ಲಿಸಿದನಲ್ಲದೆ ಆಗಲೇ ಅವನ ನೆಂಟರ ತಲೆಗಳನ್ನು ಕಡಿಸಿದನು. ಅನಂತರ ಹನ್ನೊಂದು ವರ್ಷಗಳವರೆಗೆ ನಿರಂಕುಶವಾಗಿ ರಾಜ್ಯವನ್ನಾಳುತ್ತ ಬಂದನು. ಪ್ರಜೆಗಳು ನೆರೆರಾಜ್ಯಗಳಿಗೆ ಹೋಗದಂತೆ ದಾರಿಯಲ್ಲೆಲ್ಲಾ ಪಹರೆ ಇಡಿಸಿದನು. ಈತನ ಆಳಿಕೆಯು ಹೇಗಿದೆ ಎಂದು ನೋಡಲಿಕ್ಕೆ ಇಂಗ್ಲೀಷ್ ಸರದಾರರು ಕೊಡಗಿಗೆ ಬಂದರೆ, ಇಲ್ಲಿಯ ಜನರು ರಾಜನಿಗೆ ಹೆದರಿ, ಅವರಿಗೆ ಏನೊಂದು ಸಮಾಚಾರವನ್ನು ಹೇಳುತ್ತಿರಲಿಲ್ಲ. ವೀರರಾಜೇಂದ್ರನು ಕೊನೆಗೆ ಕ್ರೂರತ್ವವನ್ನು ಕಾಣಿಸಿದರೂ, ಮೊದಲು ಒಳ್ಳೆಯವನೇ ಆಗಿದ್ದನು. ಲಿಂಗರಾಜನಾದರೋ ಸ್ವಭಾವತಃ ಕೆಟ್ಟವನು, ಜನರನ್ನು ತನ್ನ ಕೈಯಲ್ಲೇ ಕೊಲ್ಲುತ್ತಿದ್ದನು. ಕೆಲವರನ್ನು ತಪ್ಪು ಮಾಡಿದುದಕ್ಕಾಗಿಯೂ, ಕೆಲವರನ್ನು ಸುಮ್ಮನೆ ಅವರ ಆಸ್ತಿಯನ್ನೆಲ್ಲಾ ಕಿತ್ತುಕೊಳ್ಳಬೇಕಾಗಿಯೂ, ಕುಂದಿನಮೊಟ್ಟೆಯಿಂದ ಹಳ್ಳಕ್ಕೆ ದೊಬ್ಬಿಸಿ ಕೊಲ್ಲಿಸುತ್ತಿದ್ದನು. ೧೮೨೦ರಲ್ಲಿ ಇವನು ಕಾಲವಾದನು. ಈತನ ಹೆಂಡತಿಯು ಯುವರಾಜನಿಂದ ತನಗೇನಾದರೂ ಕೇಡು ಬರುವುದೆಂದು ಯೋಚಿಸಿ, ವಜ್ರದ ಪುಡಿಯನ್ನು ತಿಂದು ಆಗಲೇ ಸತ್ತಳು. ವೀರರಾಜೇಂದ್ರನನ್ನು ಸಮಾಧಿ ಮಾಡಿದ ಗದ್ದಿಗೆಯಲ್ಲಿ ಇವರನ್ನೂ ಸಮಾಧಿ ಮಾಡಿದರು.
ಪ್ರಜಾಪರಿಪಾಲನೆಯ ವಿಷಯದಲ್ಲಿ ಕೆಟ್ಟವನಾಗಿದ್ದರೂ ಲಿಂಗರಾಜನು ಮಾಡಿದ ಮುಲ್ಕಿ ಏರ್ಪಾಡು ಬಹಳ ಚೆನ್ನಾಗಿತ್ತು. ಜಮೀನೆಲ್ಲಾ ಸರಿಯಾಗಿ ಅಳತೆ ಮಾಡಿಸಿ, ಮಣ್ಣಿಗೆ ತಕ್ಕ ಕಂದಾಯವನ್ನು ಹಾಕಿ, ಯಾವ ಯಾವ ಜಮೀನು ಯಾರ ಯಾರ ಅನುಭವ ಅಥವಾ ಸ್ವಾಧೀನದಲ್ಲಿದೆ, ಆಯಾ ಜಮೀನುಗಳ ಚಕ್ಕುಬಂದಿ ಯಾವುದು, ವಿಸ್ತಾರವೆಷ್ಟು ಕಂದಾಯವೆಷ್ಟು ಎಂಬುದನ್ನೆಲ್ಲಾ ಕ್ರಮವಾಗಿ ಒಂದು ಪುಸ್ತಕದಲ್ಲಿ ಬರೆಸಿದನು. ಈ ದಾಖಲೆಗೆ ‘ಶಿಸ್ತು’ ಎಂದು ಹೆಸರು. ಲಿಂಗರಾಜನ ಶಿಸ್ತು ಈಗಲೂ ಜಾರಿಯಲ್ಲಿದೆ. ಕಂದಾಯ ಮಾತ್ರ ರೂಪಾಯಿ ಒಂದಕ್ಕೆ ಒಂದಾಣೆ ಮೇರೆ ಹೆಚ್ಚಿದೆ.
ವೀರರಾಜ (೧೮೨೦–೧೮೩೪ರವರೆಗೆ) – ಇವನು ಕೊಡಗಿನ ಕಡೆಯ ಅರಸನು, ಎಲ್ಲಾ ವಿಷಯಗಳಲ್ಲಿಯೂ ಕಡೆಯವನೇ. ತಂದೆ ಸಾಯುವಾಗ ಇವನಿಗೆ ೨೦ ವರ್ಷ ಪ್ರಾಯ. ಪಟ್ಟಕ್ಕೆ ಬಂದ ಕೂಡಲೆ ತನಗೆ ಮೊದಲು ಪ್ರತಿಕೂಲರಾಗಿದ್ದ ನೆಂಟರನ್ನೂ ಇತರರನ್ನೂ ಕೊಲ್ಲಿಸಿದನು. ಇವನ ಬಂಧುಗಳಲ್ಲಿ ಒಬ್ಬನಾದ ಚನ್ನವೀರನು ಇವನ ಹಿಂಸೆಯನ್ನು ತಡೆಯಲಾರದೆ ಮೈಸೂರಿಗೆ ಓಡಿಹೋಗಿ ಇಂಗ್ಲೀಷರ ಮರೆಹೊಕ್ಕರೂ, ಆತನು ತಪ್ಪುಗಾರನು, ಶಿಕ್ಷೆಯನ್ನು ತಪ್ಪಿಸಿಕೊಳ್ಳಲಿಕ್ಕೆ ಓಡಿಹೋಗಿದ್ದಾನೆ. ಆದ್ದರಿಂದ ಬಿಟ್ಟುಕೊಡಬೇಕೆಂದು ಕಂಪೆನಿಯ ಸರಕಾರಕ್ಕೆ ತಿಳಿಸಿ, ಅವನನ್ನು ಹಿಂದಕ್ಕೆ ಹಿಡತರಿಸಿ, ಅವನನ್ನೂ ಅವನ ಮನೆಯ ಎಲ್ಲಾ ಜನರನ್ನೂ (ಒಟ್ಟು ೨೨ ಮಂದಿ) ಒಂದೇ ದಿನ ಮೂರ್ನಾಡಿನಲ್ಲಿ ಕೊಲ್ಲಿಸಿದನು ಮತ್ತು ಅವನಿಗೆ ಏನಾಯಿತೆಂದು ಇಂಗ್ಲೀಷರು ಕೇಳಿದಾಗ, ಜ್ವರದಿಂದ ಸತ್ತನು ಎಂದು ಸುಳ್ಳು ಹೇಳಿದನು. ಈ ರಾಜನ ದುರ್ಗುಣವು ಕ್ರೂರತ್ವ ಒಂದೇ ಅಲ್ಲ, ಇವನು ಬಹಳ ಕಾಮಾತುರನೂ ಆಗಿದ್ದು, ತನ್ನ ಮಲತಾಯಿಗಳನ್ನು ಮದುವೆ ಮಾಡಿಕೊಂದನು. ತನಗೆ ಇಷ್ಟ ಬಂದ ಯಾವ ಹೆಂಗಸನ್ನೇ ಆಗಲಿ ತನ್ನ ಹತ್ತಿರಕ್ಕೆ ಬರಮಾಡಿಕೊಳ್ಳುವನು. ಇವನಿಗೆ ಮಡಿಕೇರಿಯಲ್ಲಿ ೧೦೦ ಕ್ಕಿಂತ ಹೆಚ್ಚು ಮಂದಿ ಹೆಂಡರಿದ್ದರು. ಮಗುವು ತನ್ನ ಆಟದ ಬೊಂಬೆಗಳನ್ನು ಹೇಗೆ ಕಾಡುತ್ತದೋ ಹಾಗೆ ಪ್ರಜೆಗಳನ್ನು ಕಾಡುತ್ತಿದ್ದನು. ಕಂಪೆನೀ ಸರಕಾರಕ್ಕೆ ತನ್ನ ನಡತೆಯನ್ನು ಕುರಿತು ಏನೂ ತಿಳಿಯಬಾರದೆಂದು, ಈ ದೇಶದವರು ಬೇರೆ ಊರಿಗೆ ಹೋಗದಂತೆ ಮಾರ್ಗಗಳಲ್ಲೆಲ್ಲಾ ಕಾವಲಿಟ್ಟನು. ಇದರ ದೆಸೆಯಿಂದ ಪರವೂರಿನ ಜನರು ಇಲ್ಲಿಗೆ ಬರುತ್ತಿರಲಿಲ್ಲ. ರಾಜನು ಎಷ್ಟು ಗುಟ್ಟು ಮಾಡಿದರೂ, ಕಂಪೆನಿಯವರು ಇವನ ಸಂಗತಿಗಳನ್ನು ಹೇಗೋ ಕೇಳಿ, ಇದರ ನಿಜತ್ವವನ್ನು ತಿಳಿಯುವುದಕ್ಕೋಸ್ಕರ ಒಬ್ಬ ಇಂಗ್ಲೀಷ್ ಸರದಾರನನ್ನು ಕೊಡಗಿಗೆ ಕಳುಹಿಸಿದರು. ಆದರೆ ಜನರು ರಾಜನಿಗೆ ಹೆದರಿ, ಯಾವ ಸಮಾಚಾರವನ್ನೂ ಅವನಿಗೆ ಹೇಳಲಿಲ್ಲ, ದೊಡ್ಡ ವೀರರಾಜೇಂದ್ರ ಒಡೆಯನ ಮಗಳು ದೇವಮ್ಮಾಜಿಗೆ ಏನಾಯಿತು? ಇದ್ದಾಳೋ ಇಲ್ಲಾವೋ? ಎಂಬ ಸಮಾಚಾರವನ್ನು ಸಹ ಗೊತ್ತು ಮಾಡಲಿಕ್ಕೆ ಕೂಡದೆ ಆ ಸರದಾದರನು ಹಿಂದಕ್ಕೆ ಹೋಗಬೇಕಾಯಿತು. ಕೆಲವು ದಿವಸಗಳ ಮೇಲೆ ರಾಜನ ಭಾವನಾದ ಚೆನ್ನಬಸಪ್ಪನು ತನ್ನ ಹೆಂಡತಿಯೊಡನೆ, ತಮ್ಮ ಪ್ರಾಣವನ್ನು ಉಳಿಸಿಕೊಳ್ಳುವುದಕ್ಕೋಸ್ಕರ, ಮೈಸೂರು ರೆಸಿಡೆಂಟ್ ಸಾಹೇಬರವರ ಹತ್ತಿರಕ್ಕೆ ಓಡಿ ಹೋಗಿ, ನಡೆದ ಸಂಗತಿಗಳನ್ನೆಲ್ಲಾ ಅರಿಕೆ ಮಾಡಿದನು. ರಾಜನು ಇವರನ್ನು ಹಿಂದಕ್ಕೆ ಕಳುಹಿಸಿಕೊಡಬೇಕೆಂದು ಹೇಳಿ ಕಳುಹಿಸಲು, ಇವರಿಗೂ ಚೆನ್ನವೀರನ ಗತಿಯಾಗಬಹುದೆಂದು ರೆಸಿಡೆಂಟರು ನೆನಸಿ, ಕಳುಹಿಸಿಕೊಡಲಿಲ್ಲ, ಇದಕ್ಕಾಗಿ ರಾಜನು ಬಹಳ ಸಿಟ್ಟುಗೊಂಡನು. ಓಡಿಹೋದ ಚೆನ್ನಬಸಪ್ಪನ ಸಹೋದರನಾದ ಮುದ್ದಯ್ಯನು ರಾಜನಿಗೆ ಖಾಸಾ ಮುನಿಷಿಯೂ ಸ್ನೇಹಿತನೂ ಆಗಿದ್ದರೂ, ರಾಜನು ತಾನೇ ಅವನನ್ನು ಹೊಡೆದು ಕುಂಟುಬಸವನಿಂದ ಕೊಲ್ಲಿಸಿದನು. ಆ ಕುಂಟಬಸವನು ಪ್ರಥಮತಃ ಲಿಂಗರಾಜನ ನಾಯಿಗಳನ್ನು ಸಾಕುವ ಚಾಕರಿಯಲ್ಲಿದ್ದನು. ಕಡೆಗೆ ಸಿಪಾಯಿಯಾಗಿ, ಅನಂತರ ಜಮೇದಾರನಾಗಿ, ಆ ಮೇಲೆ ದಳವಾಯಿಯಾಗಿ, ಕಡೆಗೆ ದಿವಾನ್ ಕೆಲಸಕ್ಕೆ ಬಂದನು. ಇವನು ಬಹಳ ದುರ್ನಡತೆಯವನ್ನಾದ್ದರಿಂದ ದುವೃತ್ತಿಯಿಂದಲೇ ಲಿಂಗರಾಜನಿಗೂ ಅನಂತರ ವೀರರಾಜನಿಗೂ ಎಣೆಯಾಗಿದ್ದನು. ಮುದ್ದಯ್ಯನಿಗೂ ಕುಂಟಬಸವನಿಗೂ ಅಗುತ್ತಿರಲಿಲ್ಲ. ಮುದ್ದಯ್ಯನ ಮರಣದಿಂದ ಕುಂಟಬಸವನಿಗೆ ಕ್ಷೇಮವಾಯಿತು. ಚೆನ್ನಬಸಪ್ಪನ ಸಂಗತಿಯು ಮುದ್ದಯ್ಯನಿಗೆ ಏನೂ ಗೊತ್ತಿರಲಿಲ್ಲ, ಮುದ್ದಯ್ಯನು ನಿರಪರಾಧಿ ಎಂದು ಬಹಳ ಜನರು ತಿಳಿದಿದ್ದರು. ವೀರರಾಜನು ಸಹ ಇದನ್ನು ತಿಳಿದು ಕಡೆಗೆ ಬಹಳ ವ್ಯಸನ ಪಟ್ಟನು. ಇದರಿಂದ ಕೆಲವು ದಿನ ರಾಜನಿಗೆ ನಿದ್ರೆ ಬಾರದೆ ಸ್ವಪ್ನಗಳಲ್ಲಿ ಮುದ್ದಯ್ಯನನ್ನು ಕಂಡು ಭಯಪಟ್ಟು, ಹುಚ್ಚುಹುಚ್ಚಾಗಿ ಅಡತೊಡಗಿದನು. ರಾಜನ ಭಯವನ್ನು ಪರಿಹರಿಸಲಿಕ್ಕೆ ಬಂದ ಒಬ್ಬ ಮಂತ್ರವಾದಿಯು ಒಂದು ಹೊಸ ಗೋಡೆಯ ಮೇಲೆ ಮುದ್ದಯ್ಯನ ಚಿತ್ರವನ್ನು ಬರಿಸಿ, ರಾಜನು ಅದನ್ನು ಯಾವಾಗಲೂ ನೋಡಿದರೆ, ರಾಜನಿಗೆ ನಿದ್ರೆ ಬರುವುದೆಂದು ಹೇಳಿದನು. ರಾಜನು ಹಾಗೆಯೇ ಮಾಡಿಸಿ, ಆ ಚಿತ್ರವನ್ನು ನೋಡಿನೋಡಿದಾಗೆಲ್ಲಾ ‘ಮುದ್ದಯ್ಯನು ರಾಜದ್ರೋಹಿ, ಅವನನ್ನು ನಾನೇ ಕೊಲ್ಲಿಸಿದೆನು’ ಎಂದು ಹೇಳುತ್ತಾ ಹೋದ ಹಾಗೆ ಆತನ ಮನಸ್ಸು ಶಾಂತವಾಗುತ್ತಾ ಬಂತು. ಕುಂಟಬಸವನ ದುರಾಲೋಚನೆಯಿಂದ ರಾಜನು ಅನೇಕರನ್ನು ಕೊಲ್ಲಿಸುತ್ತಾ ಬಂದನು. ತನ್ನ ಕ್ರೂರ ಕೃತ್ಯಗಳು ಇಂಗ್ಲೀಷರಿಗೆ ತಿಳಿಯಬಹುದೆಂಬ ಭಯದಿಂದ ಇಂಗ್ಲೀಷರ ಮೇಲೆ ಪುಂಡು ಮಾಡಲಿಕ್ಕೆ ಸಿಕ್ ಜನರ ಸ್ನೇಹವನ್ನು ಸಂಪಾದಿಸಲಿಕ್ಕೆ ಪ್ರಯತ್ನ ಮಾಡಿದನು. ಸಿಕ್‌ರ ಅರಸನಾದ ರಣಜಿತ್ ಸಿಂಗ್ ಇಂಗ್ಲೀಷರಿಗೆ ಶತ್ರುವಾಗಿದ್ದನು. ಕೊಡಗುರಾಜನು ಅವನಲ್ಲಿಗೆ ರಾಯಭಾರಿಗಳನ್ನು ಕಳುಹಿಸಿದನು. ದೊಡ್ಡ ವೀರರಾಜೇಂದ್ರನ ಮಕ್ಕಳು ದೇವಮ್ಮಾಜಿಯೂ ಮಹಾದೇವಮ್ಮಾಜಿಯೂ ಅಪ್ಪುಕಳ[ಅಪ್ಪಂಗಳ]ದಲ್ಲಿದ್ದರು. ಅವರನ್ನು ಮಡಿಕೇರಿಗೆ ಕರೆತರಿಸಿ ಕೈದಿಯಲ್ಲಿಟ್ಟು, ಅವರು ನಗನಾಣ್ಯಗಳನ್ನು ಎಲ್ಲಿ ಹೂಳಿಟ್ಟಿದ್ದಾರೆಂಬ ಸಂಗತಿಯನ್ನು ತಿಳಿದು, ಕಡೆಗೆ ಅವರನ್ನು ದಿವಾನ ಕುಂಟಬಸವನಿಂದ ಬಹಳ ಕ್ರೂರತರದಲ್ಲಿ ಹಿಂಸಿಸಿ ಕೊಲ್ಲಿಸಿದನು. ಅನಂತರ ದೊಡ್ಡ ವೀರರಾಜೇಂದ್ರನ ಮೊಮ್ಮಕ್ಕಳೆಲ್ಲರನ್ನು ನಾಲ್ಕುನಾಡು ಅರಮನೆಯಲ್ಲಿ ಸೆರೆಹಿಡಿಸಿ, ಅವನಿಂದಲೇ ಕೊಲ್ಲಿಸಿದನು. ಈ ವರ್ತಮಾನವು ರೆಸಿಡೆಂಟ್ ಸಾಹೇಬರವರಿಗೆ ಮುಟ್ಟಲು, ಇದನ್ನು ವಿಚಾರಿಸಲಿಕ್ಕೆ ಒಬ್ಬ ಇಂಗ್ಲೀಷ ಸರದಾರನನ್ನು ಕೊಡಗಿಗೆ ಕಳುಹಿಸೋಣಾಯಿತು. ರಾಜನು ಆ ಸರದಾರನ ಕಡೆಯವರನ್ನೆಲ್ಲಾ ಸೆರೆಹಿಡಿದು ಅವನೊಂದಿಗೆ ಮಾತನಾಡಲಿಕ್ಕೆ ಒಪ್ಪದೆ, ಇಂಗ್ಲೀಷರೊಡನೆ ಯುದ್ಧ ಮಾಡುವೆನೆಂದು ಹೇಳಿ ಕಳುಹಿಸಿದನು.
ಕಂಪೆನಿ ಸರಕಾರದವರು ಯುದ್ಧಕ್ಕೆ ಪ್ರಯತ್ನಿಸಿ ಸನ್ ೧೮೩೪ರಲ್ಲಿ ನಾಲ್ಕು ಕಡೆಯಿಂದಲೂ ಕೊಡಗಿಗೆ ದಂಡನ್ನು ಕಳುಹಿಸಿದರು. ಸದರಿ ಸನ್ ಏಪ್ರಿಲ್ ೬ ರಲ್ಲಿ ಕರ್ನಲ್ ಫ್ರೇಜರ್ ಸಾಹೇಬರು ದಂಡನ್ನು ತೆಗೆದುಕೊಂಡು ಕುಶಾಲ್ ನಗರದ ಕಡೆಯಿಂದ ಬಂದು, ಮಡಿಕೇರಿಯನ್ನು ಹಿಡಿದುಕೊಂಡರು ಮತ್ತು ‘ಕೊಡಗನ್ನು ಇಂಗ್ಲೀಷರು ಹಿಡುಕೊಂಡರು, ದಿವಾನರೂ ಸುಬೇದಾರರೂ ಮುಂತಾದ ಎಲ್ಲಾ ಉದ್ಯೋಗಸ್ಥರು ಇಂಗ್ಲೀಷರ ಕೈಕೆಳಗೆ ಮೊದಲಿನಂತೆಯೇ ತಮ್ಮ ತಮ್ಮ ಕೆಲಸಗಳನ್ನು ನಡಿಸಿಕೊಂಡು ಬರಬಹುದು. ಇನ್ನು ಮುಂದೆ ರಾಜ್ಯಭಾರದ ವಿಷಯದಲ್ಲಿ ಯಾವ ಯಾವ ಏರ್ಪಾಟುಗಳನ್ನು ಮಾಡಬೇಕೋ ಆ ಏರ್ಪಾಟುಗಳನ್ನೆಲ್ಲಾ ಮಾಡುತ್ತೇವೆ’ ಎಂದು ಸಾರಿಸಿದರು. ಆಗ ವೀರರಾಜನು ನಾಲ್ಕುನಾಡು ಅರಮನೆಯಲ್ಲಿದ್ದನು. ಮಡಿಕೇರಿ ಇಂಗ್ಲೀಷರ ಕೈವಶವಾಯಿತು. ತಾನು ಇಂಗ್ಲೀಷರ ಮರೆ ಹೊಕ್ಕರೆ ತನ್ನ ಪ್ರಾಣ ಉಳಿಯುವುದು. ತನ್ನನ್ನು ಮರ್ಯಾದೆಯಿಂದ ನಡಿಸುವವರು ಎಂಬ ಸಮಾಚಾರವನ್ನು ಕೇಳಿ ಮಡಿಕೇರಿಗೆ ಬಂದನು ಮತ್ತು ಮಡಿಕೇರಿಗೆ ಬರುವ ಮೊದಲೇ ತಾನು ನಡಿಸಿದ ಕ್ರೂರಕೃತ್ಯಗಳನ್ನೆಲ್ಲಾ ದಿವಾನ ಕುಂಟಬಸವನು ಇಂಗ್ಲೀಷರಿಗೆ ಏನಾದರೂ ಹೇಳುವನೋ ಎಂಬ ಅನುಮಾನದಿಂದ ಅವನನ್ನು ಒಂದು ಕಾಡಿನಲ್ಲಿ ಕೊಲ್ಲಿಸಿದನು.
ರಾಜನು ಬಂದ ಮೇಲೆ ಕರ್ನೆಲ್ ಫ್ರೇಜರ್ ಸಾಹೇಬರು ಮಡಿಕೇರಿಯ ಅರಮನೆಯಲ್ಲಿ[1] ದಿವಾನರೂ ಇತರ ಉದ್ಯೋಗಸ್ಥರೂ ‘ತಕ್ಕ’ ರೂ ಮೊದಲಾದ ದೊಡ್ಡ ಮನುಷ್ಯರನ್ನು ಕೂಡಿಸಿ ಸಭೆ ಮಾಡಿ, ಇನ್ನು ಮುಂದಕ್ಕೆ ರಾಜ್ಯಭಾರದ ವಿಷಯದಲ್ಲಿ ಯಾವ ಏರ್ಪಾಟು ಮಾಡಬೇಕೆಂದು ಕೇಳಿದಾಗ, ಕೊಡಗನ್ನು ಇಂಗ್ಲೀಷ್ ಸರಕಾರಕ್ಕೆ ಸೇರಿಸಿ, ಇಂಗ್ಲೀಷರೇ ಆಳಬೇಕೆಂದು ಎಲ್ಲರೂ ಹೇಳಿದರು. ಆಗ ಕರ್ನೆಲ್ ಫ್ರೇಜರ್ ಸಾಹೇಬರು ಸಾರಿಸಿದ್ದೇನೆಂದರೆ – ‘ಕೊಡಗನ್ನು ಇಂಗ್ಲೀಷ್ ಸರಕಾರಕ್ಕೆ ಸೇರಿಸಬೇಕೆಂದು ಕೊಡಗು ದೇಶದ ನಿವಾಸಿಗಳೆಲ್ಲರೂ ಐಕಮತ್ಯವಾಗಿ ಕೇಳಿಕೊಳ್ಳುವುದರಿಂದ ಇದುವರೆಗೆ ವೀರರಾಜನಿಂದ ಆಳಲ್ಪಟ್ಟ ಈ ದೇಶವನ್ನು ಬ್ರಿಟಿಷ್ ಸರಕಾರಕ್ಕೆ ಸೇರಿಸುವಂತೆ ಗವರ್ನರ್ ಜನರಲ್ ಸಾಹೇಬರವರು ಹುಕುಮ್ ಮಾಡಿರುತ್ತಾರೆ. ನಾವು ಈ ದೇಶದ ನಿವಾಸಿಗಳಿಗೆ ತಿರಿಗಿ ರಾಜನ ಆಳಿಕೆಗೆ ಬಿಟ್ಟು ಕೊಡುವುದಿಲ್ಲ. ಅವರು ತಮ್ಮ ದೇಶ ಸಂಬಂಧವಾದ ಮತ್ತು ಮತ ಸಂಬಂಧವಾದ ಕಟ್ಟುಕಟ್ಟಳೆಗಳನ್ನು ಪೂರ್ವದಂತೆ ನಡಿಸಿಕೊಂಡು ಬರಬಹುದು. ಪ್ರಜೆಗಳ ಸುಖ ಸಂಪತ್ತುಗಳನ್ನು ಹೆಚ್ಚಿಸುವುದೇ ಬ್ರಿಟಿಷ್ ಸರಕಾರದ ಮುಖ್ಯವಾದ ಉದ್ದೇಶವಾಗಿದೆ’ ಕೊಡಗಿನ ಜನರು ಫ್ರೇಜರ್ ಸಾಹೇಬರ ವಿಷಯದಲ್ಲಿ ಬಹಳ ಸಂತೋಷ ಪಟ್ಟಿದ್ದರಿಂದ ಅವರ ಜ್ಞಾಪಕಾರ್ಥವಾಗಿ ಕುಶಾಲ್‌ನಗರವನ್ನು ‘ಫ್ರೇಜರ್ ಪೇಟೆ’ ಎಂಬ ಹೆಸರಿನಿಂದ ಕರೆಯುತ್ತಾರೆ.
ರಾಜನು ಕೊಡಗಿನಿಂದ ಬೆಂಗಳೂರಿಗೆ ಹೋಗಿ, ಅಲ್ಲಿಂದ ಕಾಶಿಗೆ ಹೋಗಿ, ಅಲ್ಲಿ ಕೆಲವು ವರ್ಷ ಇದ್ದು, ಅನಂತರ ೧೮೫೨ನೆಯ ವರ್ಷದಲ್ಲಿ ಇಂಗ್ಲಂಡಿಗೆ ಹೋದನು. ಅಲ್ಲಿ ಆತನಿಗೆ ದೇವಾಜ್ಞೆ ಆಯಿತು.
ಕೊಡಗನ್ನು ಇಂಗ್ಲೀಷ್ ಸರಕಾರಕ್ಕೆ ಸೇರಿಸಿದುದು ಕೊಡಗು ದೇಶದ ನಿವಾಸಿಗಳ ಇಷ್ಟವಿದ್ದಂತೆಯೇ ಆಯಿತು. ಅಂದಿನಿಂದ ಕೊಡಗಿನಲ್ಲಿ ಯಾವುದೊಂದು ಯುದ್ಧವೂ ಆಗಲಿಲ್ಲ ಸನ್ ೧೮೩೭ನೆಯ ಇಸವಿಯಲ್ಲಿ ಮಾತ್ರ ಅಮರಸುಳ್ಯದಲ್ಲಿ ಒಂದು ಕಾಟಕಾಯಿ ನಡೆಯಿತು. ಆದರೆ ಕೊಡಗು ದಿವಾನರು ಅದನ್ನು ಸುಲಭದಲ್ಲಿ ಅಣಗಿಸಿಬಿಟ್ಟರು.
೧೮೫೭ನೆಯ ವರ್ಷದಲ್ಲಿ ಹಿಂದುಸ್ಥಾನದಲ್ಲಿ ದೊಡ್ಡ ದಂಗೆಯಾದಾಗ ಇಲ್ಲಿಯ ಜನರು ಇಂಗ್ಲೀಷ್ ಸರಕಾರಕ್ಕೆ ಬಹಳ ವಿಧೇಯರಾಗಿ ನಡೆದುಕೊಂಡದ್ದರಿಂದ ೧೮೬೧ನೆಯ ಇಸವಿ ಫೆಬ್ರುವರಿ ಮಾಹೆ ೨೬ನೆಯ ತಾರೀಕಿನಲ್ಲಿ ಕೊಟ್ಟ ಇಸ್ತಿಹಾರ್ ಏನೆಂದರೆ.
‘ಕೊಡಗು ವೀರರ ಚಿಕ್ಕ ಜನಾಂಗವು ತೋರಿಸಿದ ಘನತೆ ರಾಜಭಕ್ತಿ ಪರಾಕ್ರಮಗಳಿಗಾಗಿಯೂ, ಅವರು ಮೊದಲು ಬ್ರಿಟಿಷ್ ಸರಕಾರಕ್ಕೆ ಮಾಡಿದ ಸಹಾಯಕ್ಕಾಗಿಯೂ, ಅಲ್ಲಿನ ಶೌರ್ಯವುಳ್ಳ ನಿವಾಸಿಗಳಿಗೆ ‘ಆರ್ಮ್ಸ್ ಆಕ್ಟು’ ಎಂಬ ಕಾನೂನು ಲಗಾವಾಗುವುದಿಲ್ಲ ಎಂದು ಫಾಯಷ್ ಮಾಡಲಿಕ್ಕೆ ಸಂತೋಷ ಪಡುತ್ತೇವೆ’.
ಈ ಇಸ್ತಿಹಾರ್ ಪ್ರಕಾರ ಕೊಡಗಿನಲ್ಲಿ ಜಮ್ಮದ ಭೂಮಿಯುಳ್ಳವರು ಸರಕಾರದ ಲೈಸನ್ಸ್ ವಿನಹ ಕತ್ತಿ ಕೋವಿಗಳನ್ನು ಇಟ್ಟುಕೊಳ್ಳಬಹುದು.
 

[1] ಈ ಅರಮನೆಯು ಈಗ ಹೈಸ್ಕೂಲ್ ಇದ್ದಲ್ಲಿ ಇತ್ತು.
ಕೊಡಗು ವಿವರಣೆ : ಅಧ್ಯಾಯ ೩ – ವಿಭಾಗಗಳು ಇತ್ಯಾದಿ
ವಿಭಾಗಗಳು
ಕೊಡಗು ಐದು ತಾಲೂಕುಗಳಾಗಿ ವಿಭಾಗಿಸಲ್ಪಟ್ಟಿದೆ. ಉತ್ತರದಲ್ಲಿ ನಂಜರಾಯನಪಟ್ಟ ತಾಲೂಕು ಇದೆ. ಅಲ್ಲಿಂದ ದಕ್ಷಿಣಕ್ಕೆ ಬರುತ್ತಾ ಮೊದಲು ಮಡಿಕೇರಿ ತಾಲೂಕು, ಆ ಮೇಲೆ ಎಡೆನಾಲ್ಕುನಾಡು ತಾಲೂಕು, ಕಡೆಗೆ ಕಿಗ್ಗಟ್ನಾಡು ತಾಲೂಕು ಸಿಕ್ಕುತ್ತವೆ. ಮಡಿಕೇರಿ ಎಡೆನಾಲ್ಕುನಾಡು ತಾಲೂಕುಗಳ ಪಶ್ವಿಮದಲ್ಲಿ ಪಾಡಿನಾಲ್ಕು ನಾಡು ತಾಲೂಕು ಇದೆ.
ಈ ತಾಲೂಕುಗಳ ಒಳಭಾಗಗಳಿಗೆ ಕೆಲವು ಕಡೆ ನಾಡುಗಳೆಂತಲೂ, ಕೆಲವು ಕಡೆ ಹೋಬಳೆಗಳೆಂತಲೂ ಹೆಸರುಂಟು. ನಾಡು ಹೋಬಳಿಗಳ ಒಳಭಾಗಗಳಿಗೆ ಗ್ರಾಮ ಇಲ್ಲವೆ ಹಳ್ಳಿ ಎಂಬ ಹೆಸರು.
ತಾಲೂಕು, ನಾಡು, ಹೋಬಳಿಇವುಗಳಪಟ್ಟಿ
೧. ನಂಜರಾಯಪಟ್ಟಣ ತಾಲೂಕು
ತಾಲೂಕು ಕಚೇರಿ ಸೋಮವಾರಪೇಟೆಯಲ್ಲಿದೆ
ಕ್ಷೇತ್ರಫಲ, ೩೫೪.೭೧ ಚದರ ಮೈಲಿಗಳು.
	೧
	ಎಡವನಾಡು
	ಪಾರುಪತ್ಯಗಾರ್ ಕಚೇರಿ
	ಸೋಮವಾರ ಪೇಟೆಯಲ್ಲಿದೆ.

	೨
	ಗಡಿನಾಡು
	”
	ಮಾದಾಪುರದಲ್ಲಿದೆ

	೩
	ನಂಜರಾಯಪಟ್ಟಣ ರಾಮಸ್ವಾಮಿ ಕಣವೆ ಹೋಬಳಿ
	”
	ಫ್ರೇಜರ್ ಪೇಟೆಯಲ್ಲಿದೆ

	೪
	ಕೊಡ್ಲಿ ಹೋಬಳಿ
	”
	ಕೊಡ್ಲಿ ಪೇಟೆಯಲ್ಲಿದೆ

	೫
	ಬಿಳಹದ ಹೋಬಳಿ
	”
	ಶನಿವಾರ ಸಂತೆಯಲ್ಲಿದೆ

	೬
	ನಿಡತದ ಹೋಬಳಿ
	”
	ಗೌಡಹಳ್ಳಿಯಲ್ಲಿದೆ


 
೨. ಮಡಿಕೇರಿ ತಾಲೂಕು
ತಾಲೂಕು ಕಚೇರಿ ಮಡಿಕೇರಿಯಲ್ಲಿದೆ
ಕ್ಷೇತ್ರಫಲ ೨೧೬. ೩೦ ಚದರ ಮೈಲಿಗಳು
	೧
	ಮಡಿಕೇರಿ ಕಗ್ಗೋಡ್ಲುನಾಡು
	ಪಾರುಪತ್ಯಗಾರ್ ಕಚೇರಿ
	ಮಡಿಕೇರಿಯಲ್ಲಿದೆ

	೨
	ಉಲುಗುಲಿ ಮೂಡಗೇರಿ ನಾಡು
	”
	ಸುಂಟಿಕೊಪ್ಪಲಲ್ಲಿದೆ

	೩
	ಹುದಿಕೇರಿ ಕಾಂತ ಮೂರ್ನಾಡು
	”
	ಮೂರ್ನಾಡಿನಲ್ಲಿದೆ


 
೩. ಎಡೆನಾಲ್ಕುನಾಡು ತಾಲೂಕು
ತಾಲೂಕು ಕಚೇರಿ ವೀರರಾಜೇಂದ್ರಪೇಟೆಯಲ್ಲಿದೆ
ಕ್ಷೇತ್ರಫಲ ೨೦೧.೪೫ ಚದರ ಮೈಲಿಗಳು
	೧
	ಎಡೆನಾಲ್ಕುನಾಡು ಬೆಪ್ಪುನಾಡು
	ಪಾರುಪತ್ಯಗಾರ್ ಕಚೇರಿ
	ವೀರರಾಜೇಂದ್ರ ಪೇಟೆಯಲ್ಲಿದೆ.

	೨
	ಅಮ್ಮತ್ತಿನಾಡು
	”
	ಅಮ್ಮತ್ತಿಯಲ್ಲಿದೆ


 
೪. ಕಿಗ್ಗಟ್ನಾಡು ತಾಲೂಕು
ತಾಲೂಕು ಕಚೇರಿ ಪೊನ್ನಂಪೇಟೆಯಲ್ಲಿದೆ
ಕ್ಷೇತ್ರಫಲ ೪೧೦.೪೫ ಚದರ ಮೈಲಿಗಳು
	೧
	ಅಂಜಿಗೇರಿನಾಡು
	ಪಾರುಪತ್ಯಗಾರ್ ಕಚೇರಿ
	ಹುದಿಕೇರಿಯಲ್ಲಿದೆ

	೨
	ಹತ್ತುಗಟ್ಟುನಾಡು
	”
	ಪೊನ್ನಂಪೇಟೆಯಲ್ಲಿದೆ

	೩
	ತಾವಳಗೇರಿ ಮೂರ್ನಾಡು
	
	ಶ್ರೀಮಂಗಲದಲ್ಲಿದೆ

	೪
	ಬೆಟ್ಟತ್ತುನಾಡು
	
	ಪಾರುಪತ್ಯಗಾರ್ ಕಚೇರಿ     ಗೋಣಿಕೊಪ್ಪಲಲ್ಲಿದೆ


 
೫. ಪಾಡಿನಾಲ್ಕುನಾಡು ತಾಲೂಕು
ತಾಲೂಕು ಕಚೇರಿ ನಾಪೊಕ್ಲು ಎಂಬಲ್ಲಿದೆ
ಕ್ಷೇತ್ರಫಲ ೩೯೯.೯೦ ಚದರ ಮೈಲಿಗಳು
	೧
	ಪಾಡಿನಾಲ್ಕುನಾಡು
	ಪಾರುಪತ್ಯಗಾರ್ ಕಚೇರಿ
	ನಾಪೊಕ್ಲದಲ್ಲಿದೆ

	೨
	ಕಡಿಯತ್ತುನಾಡು
	”
	ಪಾರಾಣೆಯಲ್ಲಿದೆ

	೩
	ಬೇಂಗುನಾಡು
	”
	ಕಡಿಯತ್ತೂರಲ್ಲಿದೆ

	೪
	ತಾವುನಾಡು
	”
	ಭಾಗಮಂಡಲದಲ್ಲಿದೆ


 
(ಸರಕಾರ) – ರಾಜ್ಯಭಾರಕ್ರಮವು
ದಕ್ಷಿಣ ಹಿಂದುಸ್ಥಾನದಲ್ಲಿರುವ ಈ ಚಿಕ್ಕ ಸೀಮೆಯ ಏಳನೆಯ ಎಡ್ವರ್ಡ್ ಚಕ್ರವರ್ತಿಯವರ ಸಾಮ್ರಾಜ್ಯಕ್ಕೆ ವಳಿತವಾದ ಇಂಡ್ಯಾ ಗವರ್ನಮೆಂಟ್ ಎಂಬ ಸರಕಾರಕ್ಕೆ ಒಳಪಟ್ಟದ್ದಾಗಿ ಮೈಸೂರು ದೇಶಕ್ಕೆ ರೆಸಿಡೆಂಟ್‌ರಾಗಿಯೂ ಕೊಡಗಿಗೆ ಚೀಫ್ ಕಮೀಷನರ್ ಆಗಿಯೂ ಇರುವವರ ಆಡಳಿತದಲ್ಲಿದೆ. ಚೀಫ್ ಕಮೀಷನರ್ ಸಾಹೇಬರು ಬೆಂಗಳೂರಲ್ಲಿದ್ದುಕೊಂಡು ಅಲ್ಲಿಂದಲೇ ರಾಜ್ಯಕಾರ್ಯವನ್ನೆಲ್ಲಾ ನಡಿಸುತ್ತಾರೆ. ಅವರು ವರ್ಷಕ್ಕೊಂದು ಸಲ ಕೊಡಗಿಗೆ ಬರುವುದುಂಟು. ಅವರ ಕೈಕೆಳಗೆ ಕೊಡಗಿನಲ್ಲಿರುವ ಅಧಿಕಾರಿಗಳಲ್ಲೆಲ್ಲಾ ಕಮೀಷನರ್ ಸಾಹೇಬರು ಮುಖ್ಯರು. ಕಮೀಷನರ್ ಸಾಹೇಬರ ಕೈಕೆಳಗೆ ರೆವಿನ್ಯುಬಾಬಿನಲ್ಲಿ ಇಬ್ಬರು ಅಸಿಸ್ಟಂಟ್ ಕಮೀಷನರೂ, ಒಬ್ಬರು ಲ್ಯಾಂಡ್ ರಿಕಾರ್ಡ್, ಅಸಿಸ್ಟಂಟ್ ಸುಪರಿಂಟೆಂಡೆಂಟರೂ, ಐದು ಮಂದಿ ಸುಬೇದಾರರೂ, ಸಿವಿಲ್ ಕ್ರಿಮಿನಲ್ ಬಾಬುಗಳಲ್ಲಿ ಒಬ್ಬ ಸಬ್ ಜಡ್ಜರೂ, ಇಬ್ಬರೂ ಮುನಿಷಿಫರೂ, ಮ್ಯಾಜಿಸ್ಟ್ರೇಟರೂ ಇದ್ದಾರೆ. ಒಂದೊಂದು ತಾಲೂಕು ಒಬ್ಬೊಬ್ಬ ಸುಬೇದಾರರ ಆಡಳಿತದಲ್ಲಿಯೂ, ನಾಡು ಹೋಬಳಿಗಳು ಪಾರುಪತ್ಯಗಾರರ ಕೈಕೆಳಗೂ ಇವೆ. ಕಂದಾಯವನ್ನು ವಸೂಲು ಮಾಡುವುದು ಈ ಒಳ ಉದ್ಯೋಗಸ್ಥರ ಮುಖ್ಯ ಕೆಲಸವಾದರೂ, ಸುಬೇದಾರರು ಕ್ರಿಮಿನಲ್ ಬಾಬುಗಳಲ್ಲಿ ಕ್ಲುಪ್ತವಾದ ಅಧಿಕಾರವನ್ನು ನಡಿಸುತ್ತಾರೆ.
ಮಾರ್ಗಗಳು
ಈಗ ಸದ್ಯಕ್ಕೆ ಕೊಡಗಿನಲ್ಲಿ ರೈಲ್ ರಸ್ತೆ ಇಲ್ಲ, ಆದರೆ ಇಲ್ಲಿ ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ಹೋಗಲಿಕ್ಕೂ ಈ ದೇಶದಿಂದ ಮೈಸೂರು ಮಂಗಳೂರು ತಲಚೇರಿಗೆ ಪ್ರಯಾಣ ಮಾಡುವುದಕ್ಕೂ ಒಳ್ಳೆಯ ಮಾರ್ಗಗಳಿವೆ. ಮೈಸೂರು ಶ್ರೀರಂಗಪಟ್ಟಣದಿಂದ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿರುವ ಮಂಗಳೂರಿಗೂ ಮಲೆಯಾಳದಲ್ಲಿರುವ ಕಣ್ಣನೂರಿಗೂ ಹೋಗುವ ರಸ್ತೆಗಳು ಈ ದೇಶದೊಳಗೆ ಹೋಗಿವೆ.
೧. ಈ ರಸ್ತೆಗಳಲ್ಲಿ ಒಂದು ಮೈಸೂರು ಕಡೆಯಿಂದ ಕುಶಲ್ ನಗರದ ಫ್ರೇಜರ್ ಪೇಟೆಯಲ್ಲಿ ಕೊಡಗಿನೊಳಗೆ ಪ್ರವೇಶಿಸಿ, ಸುಂಟಿಕೊಪ್ಪಲು ತಲಚೇರಿಗಳ ಮೇಲೆ ಮಡಿಕೇರಿಗೆ ಬಂದು, ಅಲ್ಲಿಂದ ಮುಂದಕ್ಕೆ ಮದೇನಾಡು ಎಂಬ ಊರುಗಳನ್ನು ದಾಟಿ, ಕನ್ನಡ ಜಿಲ್ಲೆಯಲ್ಲಿರುವ ಸುಳ್ಯ, ಪುತ್ತೂರು ಪಾಣೆಮಂಗಳೂರು ಎಂಬ ಊರುಗಳ ಮೇಲೆ ಹಾದು, ಮಂಗಳೂರಿಗೆ ಮುಟ್ಟುತ್ತದೆ. ಈ ರಸ್ತೆಯ ಕೊಡಗಿನಲ್ಲಿರುವ ಭಾಗವೂ ೪೦ ಮೈಲಿಗಳ ಉದ್ದ.
೨. ಮೈಸೂರು ಕಡೆಯಿಂದ ಬರುವ ಇನ್ನೊಂದು ರಸ್ತೆಯು ಮಡಿಕೇರಿಗೆ ಆಗ್ನೇಯ ದಿಕ್ಕಿನಲ್ಲಿ ೨೮ ಮೈಲಿಗಳ ದೂರದಲ್ಲಿರುವ ಸಿದ್ಧೇಶ್ವರನ ಗದ್ದಿಗೆ ಎಂಬಲ್ಲಿ ಕೊಡಗಿನೊಳಗೆ ಹೊಕ್ಕು, ಅಲ್ಲಿಂದ ಸಿದ್ಧಾಪುರ, ಅಮ್ಮತ್ತಿ ಎಂಬ ಊರುಗಳನ್ನು ದಾಟಿ, ವೀರರಾಜ ಪೇಟೆಗೆ ಮುಟ್ಟಿ, ಪೆರಂಬಾಡಿ ಕಣಿವೆಗಾಗಿ ಮಲೆಯಾಳಕ್ಕೆ ಇಳಿದು ಕಣ್ಣನೂರಿಗೆ ಹೋಗುತ್ತದೆ.
೩. ಮತ್ತೊಂದು ರಸ್ತೆಯು ವೀರರಾಜಪೇಟೆಗೆ ಹೆಚ್ಚು ಕಡಿಮೆ ೨೦ ೧/೨ ಮೈಲಿ ಪೂರ್ವ ದಿಕ್ಕಿನಲ್ಲಿರುವ ಆನೆ ಚೌಕೂರು ಎಂಬಲ್ಲಿ ಕೊಡಗಿನೊಳಗೆ ಪ್ರವೇಶಿಸಿ, ತಿತ್ಮತ್ತಿ ಗೋಣಿ ಕೊಪ್ಪಲು, ಹಾತೂರು, ಬಿಟ್ಟಂಗಾಲ ಇವುಗಳ ಮೇಲೆ ಹಾದು, ಪೆರಂಬಾಡಿಯಲ್ಲಿ ಮೇಲಿನ ರಸ್ತೆಗೆ ಕೂಡುತ್ತದೆ. ಈ ರಸ್ತೆಗಳೆಲ್ಲಾ ಮೈಸೂರು ದೇಶದಿಂದ ಪಶ್ಚಿಮ ಕಡೆಗೆ ಹೋಗುತ್ತವೆ.
ಕೊಡಗಿನೊಳಗೆಇರುವರಸ್ತೆಗಳುಯಾವುವೆಂದರೆ
೧. ಮಡಿಕೇರಿ ವೀರರಾಜಪೇಟೆ ರಸ್ತೆ – ಇದು ಮಡಿಕೇರಿಯಿಂದ ದಕ್ಷಿಣಕ್ಕೆ ೧೦ ಮೈಲಿಗಳ ದೂರದಲ್ಲಿರುವ ಮಾರ್ನಾಡಿಗಾಗಿ ಆಚೆ ೧೦ ಮೈಲಿಗಳ ದೂರದಲ್ಲಿರುವ ವೀರರಾಜಪೇಟೆಗೆ ಹೋಗಿ, ಮೈಸೂರು ಕಣ್ಣನೂರು ರಸ್ತೆಗೆ ಕೂಡುತ್ತದೆ. ಇದರ ಇದ್ದ ೨೦ ಮೈಲಿ.
೨. ಮಡಿಕೇರಿ ಕೊಡ್ಲಿಪೇಟೆ ರಸ್ತೆ – ಇದು ಮಡಿಕೇರಿಯಿಂದ ಉತ್ತರಕ್ಕೆ ಹೋಗುತ್ತಾ ಮೊದಲು ೧೨ ಮೈಲಿ ದೂರದಲ್ಲಿರುವ ಮಾದಾಪುರಕ್ಕೆ ಮುಟ್ಟಿ, ಅಲ್ಲಿಂದ ಮುಂದಕ್ಕೆ ೧೩ ಮೈಲಿ ದೂರದಲ್ಲಿರುವ ಸೋಮವಾರಪೇಟೆ ಮೇಲೆ ಹಾಗು, ಆಚೆಗೆ ೧೯ ಮೈಲಿ ಹೋಗಿ, ಕೊಡ್ಲಿಪೇಟೆಯಲ್ಲಿ ಕೊಡ್ಲಿಪೇಟೇ ಮೇಲೆ ಹಾದುಹೋಗುವ ಆರ್ಕಲಗೂಡು ಸಕಲೇಶಪುರದ ರಸ್ತೆಗೆ ಕೂಡುತ್ತದೆ. ಇದರ ಉದ್ದ ೪೪ ಮೈಲಿ (ಅರ್ಕಲಗೂಡು ಸಕಲೇಶಪುರ ಎಂಬ ಊರುಗಳು ಮೈಸೂರು ಸೀಮೆಯಲ್ಲಿವೆ. ಇವುಗಳಲ್ಲಿ ಒಂದೂರಿಂದ ಇನ್ನೊಂದೂರಿಗೆ ಹೋಗುವ ರಸ್ತೆಯು ಕೊಡಗಿನೊಳಗೆ ೭ ಮೈಲಿ ಹೋಗಿದೆ.
೩. ಮಡಿಕೇರಿ ಸಿದ್ದಾಪುರ ರಸ್ತೆ – ಇದರ ಉದ್ದ ೧೭ ಮೈಲಿ. ಕೊಡಗಿನಲ್ಲಿರುವ ರಸ್ತೆಗಳಲ್ಲೆಲ್ಲಾ ಸಮತಟ್ಟಾಗಿಯೂ ಒಳ್ಳೆಯದಾಗಿಯೂ ಇರುವುದು ಇದೊಂದೇ.
೪. ಮಡಿಕೇರಿ ನಾಲ್ಕುನಾಡು ರಸ್ತೆ – ಈ ಎರಡು ರಸ್ತೆಗಳು ಮಡಿಕೇರಿ.
೫. ಮಡಿಕೇರಿ ಭಾಗ ಮಂಡಲ ರಸ್ತೆ – ಯಿಂದ ೧೦ ಮೈಲಿ ದೂರದಲ್ಲಿರುವ ಬೆಟ್ಟಕೇರಿವರೆಗೆ ಒಂದಾಗಿ ಹೋಗಿ, ಅಲ್ಲಿ ಕವಲೊಡೆದು, ಒಂದು ದಕ್ಷಿಣಕ್ಕೆ ತಿರುಗಿ, ನಾಪೊಕ್ಲು ಮೇಲೆ ನಾಲ್ಕುನಾಡು ಅರಮನೆಗೆ ಹೋಗುತ್ತದೆ; ಇನ್ನೊಂದು ಪಶ್ಚಿಮಕ್ಕೆ ತಿರುಗಿ ಚೇರಂಬಾಣೆಯ ಮೇಲೆ ಭಾಗಮಂಡಲಕ್ಕೆ ಹೋಗುತ್ತದೆ.
೬. ಫ್ರೇಜರ್ ಪೇಟೆಯಿಂದ ಒಂದು ರಸ್ತೆ – ದಕ್ಷಿಣದಲ್ಲಿರುವ ಸಿದ್ದಾಪುರಕ್ಕೂ.
೭. ಒಂದು ರಸ್ತೆ – ಉತ್ತರದಲ್ಲಿರುವ ಶೀರಂಗಾಲಕ್ಕೂ ಹೋಗುತ್ತದೆ.
೮. ಇನ್ನೊಂದು ರಸ್ತೆ – ಸೋಮವಾರಪೇಟೆಗೂ ಹೋಗುತ್ತದೆ.
೯. ಶನಿವಾರ ಸಂತೆಯಿಂದ ಶೀರಂಗಾಲಕ್ಕೆ ಒಂದು ರಸ್ತೆ ಹೋಗಿದೆ – ಈ ಎರಡು ಸ್ಥಳಗಳಲ್ಲಿ ನೇಗೆ ಕೆಲಸವು ಬಹಳವಾಗಿ ನಡಿಯುತ್ತದೆ.
೧೦. ಮೂರ್ನಾಡಿನಿಂದ ಎರಡು ರಸ್ತೆಗಳು – ಹೊರಟು, ಒಂದು ೬ ಮೈಲಿಗಳ ದೂರದಲ್ಲಿರುವ ನಾಪೊಕ್ಲಿಗೂ, ಇನ್ನೊಂದು ೧೦ ಮೈಲಿಗಳ ದೂರದಲ್ಲಿರುವ ಅಮ್ಮತ್ತಿಗೂ ಹೋಗಿವೆ.
೧೧. ವೀರರಾಜಪೇಟೆ – ಯಿಂದ ನಾಲ್ಕುನಾಡು ಅರಮನೆಗೆ ಹೋಗುವುದಕ್ಕೆ ಹೊಸದಾಗಿ ಒಂದು ರಸ್ತೆ ಆಗಿದೆ.
೧೨. ಗೋಣಿಕೊಪ್ಪಲಕ್ಕೂ – ಪೊನ್ನಂಪೇಟೆಗೂ ನಡುವೆ ೩ ಮೈಲಿಗಳ ಒಂದು ರಸ್ತೆ ಇದೆ. ಈ ರಸ್ತೆಗಳೆಲ್ಲಾ ಮರಹಮ್ಮತ್ ಇಲಾಖೆಯವರ ಕೈಕೆಳಗೆ ಇರುವುದರಿಂದ ಯಾವಾಗಲೂ ದುರಸ್ತಿಯಲ್ಲಿರುತ್ತವೆ. ಇವುಗಳಲ್ಲದೆ ಅಮ್ಮತ್ತಿಯಿಂದ ಗೋಣಿಕೊಪ್ಪಲಕ್ಕೂ, ಪೊನ್ನಂಪೇಟೆಯಿಂದ ಹುದಿಕೇರಿ ಸೆಟ್ಟಿಗೇರಿಗಳ ಮೇಲೆ ವೈನಾಡಿನಲ್ಲಿರುವ ತಿರುನೆಲ್ಲಿ ದೇವಸ್ಥಾನಕ್ಕೂ ಹೋಗಲಿಕ್ಕೆ ಬಂಡಿ ರಸ್ತೆಗಳು ಹೊಸದಾಗಿ ತಯಾರಾಗಿವೆ.
ಪೋಸ್ಟಾಫೀಸುಗಳೂ ತಂತೀ ಆಫೀಸುಗಳೂ – ಕೊಡಗಿನಲ್ಲಿ ತಾಲೂಕು ನಾಡು ಕಚೇರಿಗಳಿರುವಲ್ಲೆಲ್ಲಾ ಪೋಸ್ಟಾಫೀಸುಗಳಿವೆ. ವೀರರಾಜಪೇಟೆ, ಮಡಿಕೇರಿ, ಸುಂಟಿಕೊಪ್ಪು, ಫ್ರೇಜರ್‌ಪೇಟೆ, ಸೋಮವಾರಪೇಟೆ, ಪೊಳ್ಳಬೆಟ್ಟ, ಸಿದ್ದಾಪುರ ಎಂಬ ಸ್ಥಳಗಳಲ್ಲಿ ತಂತೀ ಆಫೀಸುಗಳಿವೆ. ಇವುಗಳಿಂದ ಜನಗಳಿಗೆಲ್ಲಾ ತುಂಬಾ ಅನುಕೂಲವಾಗಿದೆ.
ಪಟ್ಟಣಗಳೂಊರುಗಳು
ಮಡಿಕೇರಿ – ಇದು ಕೊಡಗಿನ ಮುಖ್ಯ ಪಟ್ಟ. ಸಮುದ್ರಮಟ್ಟಕ್ಕೆ ೩,೮೦೦ ಅಡಿಗಳ ಎತ್ತರದಲ್ಲಿದೆ. ಇದರಲ್ಲಿಕೋಟೆ ಪೇಟೆಗಳೆಂಬ ಎರಡು ಭಾಗಗಳುಂಟು. ಸನ್ ೧೬೮೧ರಲ್ಲಿ ಹಾಲೇರಿ ಮುದ್ದುರಾಜನು ಮಡಿಕೇರಿಯನ್ನು ಕೊಡಗಿನ ರಾಜಧಾನಿಯಾಗಿ ಮಾಡಿದನು. ಕೋಟೆಯನ್ನು ಕಟ್ಟಿ ಪೂರೈಸಿದವನು ದೊಡ್ಡವೀರರಾಜನೆಂದು ಹೇಳುತ್ತಾರೆ. ಕೋಟೆಯೊಳಗೆ ಕೋರ್ಟು ಕಚೇರಿಗಳೂ, ಖಜಾನೆಯೂ, ಜೈಲೂ, ಆಫೀಸುಗಳೂ ಇವೆ. ಕೋಟೆಯ ಮುಂದುಗಡೆ ತಗ್ಗಿನಲ್ಲಿ ಓಂಕಾರೇಶ್ವರನ ದೇವಸ್ಥಾನವಿದೆ. ಪೇಟೆಯು ಕೋಟೆಗೆ ಉತ್ತರ ದಿಕ್ಕಿನಲ್ಲಿದೆ. ಇದಕ್ಕೆ ದೊಡ್ಡವೀರರಾಜನ ರಾಣಿ ಮಹಾದೇವಮ್ಮಾಜಿಯ ಜ್ಞಾಪಕಾರ್ಥವಾಗಿ ಮಹಾದೇವ ಪೇಟೆ ಎಂದು ಹೆಸರಾಯಿತು. ಪೇಟೆಯ ತುದಿಯಲ್ಲಿ ಕೊಡಗು ರಾಜರ ವಿಚಿತ್ರವಾದ ಸಮಾಧಿಗಳುಂಟು. ಈ ಸಮಾಧಿಗಳಿಗೆ ಗದ್ದಿಗೆ ಎನ್ನುತ್ತಾರೆ. ಯೂರೋಪಿಯನ್ ಉದ್ಯೋಗಸ್ಥರೆಲ್ಲಾ ಮಡಿಕೇರಿಯಲ್ಲಿ ವಾಸಮಾಡುತ್ತಾರೆ. ಮಡಿಕೇರಿಯ ಜನ ಸಂಖ್ಯೆ ೬,೨೭೦.
ವೀರರಾಜೇಂದ್ರಪೆಟೆ (ವೀರರಾಜಪೇಟೆ) – ಇದು ಮಡಿಕೇರಿಗೆ ಎರಡನೆಯದು. ಸನ್ ೧೭೯೦ನೇಯ ಇಸವಿಯಲ್ಲಿ ವೀರರಾಜೇಂದ್ರ ಒಡೆಯರಿಗೂ ಜನರಲ್ ಅಬರ್ ಕ್ರಾಂಬಿಗೂ ಈ ಸ್ಥಳದಲ್ಲಿ ಭೇಟಿಯಾದ್ದರಿಂದ ಇದಕ್ಕೆ ವೀರರಾಜಪೇಟೆ ಎಂಬ ಹೆಸರು ಬಂತು. ಜನಸಂಖ್ಯ ೩, ೭೧೨. ವೀರರಾಜಪೇಟೆಗೂ ಮಲೆಯಾಳದಲ್ಲಿರುವ ತಲಚೇರಿ ಕಣ್ಣೂರು ಎಂಬ ಬಂದರಗಳಿಗೂ ಭಾರೀ ವ್ಯಾಪಾರ ನಡೆಯುತ್ತದೆ. ಎಡೆನಾಲ್ಕುನಾಡು ತಾಲೂಕು ಕಚೇರಿ ಇಲ್ಲಿದೆ. ಇಲ್ಲಿ ಡಿಸ್ಟ್ರಿಕ್ಟ್ ಮೆಜಿಸ್ಟ್ರೇಟ್ ಸಾಹೇಬರು ತಿಂಗಳಿಗೊಮ್ಮೆ ಒಂದು ವಾರ ಕಚೇರಿ ಮಾಡುತ್ತಾರೆ.
ಸೋಮವಾರಪೇಟೆ – ಇದು ಮಡಿಕೇರಿಗೆ ೨೫ ಮೈಲಿ ಉತ್ತರದಲ್ಲಿದೆ. ಇಲ್ಲಿ ಸೋಮವಾರ ದಿನ ಭಾರೀ ಸಂತೆ ಕೂಡುವುದರಿಂದ ಸೋಮವಾರಪೇಟೆ ಎಂಬಹೆಸರು ಬಂತು. ಜನಸಂಖ್ಯೆ ೨,೨೦೨.
ಫ್ರೇಜರ್ ಪೇಟೆ – ಇದು ಮಡಿಕೇರಿಗೆ ೨೦ ಮೈಲಿ ಪೂರ್ವ ದಿಕ್ಕಿಗೆ ಕಾವೇರಿ ತೀರದಲ್ಲಿದೆ. ಟೀಪು ಹುಟ್ಟಿದ ಸಂತೋಷಕರವಾದ ವರ್ತಮಾನವು ಹೈದರನಿಗೆ ಇಲ್ಲಿ ಮುಟ್ಟಿದುದರಿಂದ ಇಲ್ಲಿ ಹೈದರನು ಕೋಟೆ ಕಟ್ಟಿಸಿ, ಊರಿಗೆ ಕುಶಾಲ್‌ನಗರ (ಸಂತೋಷದ ಊರು) ಎಂಬ ಹೆಸರಿಟ್ಟನು. ಇಂಗ್ಲೀಷರು ಕೊಡಗು ಹಿಡಿದ ಮೇಲೆ ಈ ಕೋಟೆಯನ್ನು ಕಿತ್ತು ಅದರಕಲ್ಲುಗಳಿಂದ ಕಾವೇರಿ ನದಿಗೆ ಒಳ್ಳೆಯ ಸೇತುವೆ ಕಟ್ಟಿಸಿದರು. ಮತ್ತು ಕೊಡಗು ನಿವಾಸಿಗಳು ಫ್ರೇಜರ್ ಸಾಹೇಬರ ಜ್ಞಾಪಕಾರ್ಥವಾಗಿ ಈ ಪಟ್ಟಣಕ್ಕೆ ಫ್ರೇಜರ್ ಪೇಟೆ ಎಂಬು ಹೆಸರಿಟ್ಟರು. ಜನಸಂSಖಾಯೆ ೧,೧೮೧.
ಶನಿವಾರಸಂತೆ – ಇದುಸೋಮವಾರಪೇಟೆಗೆ ೧೩ ಮೈಲಿ ಉತ್ತರದಲ್ಲಿದೆ. ಇಲ್ಲಿ ಬಹಳ ಮಂದಿ ಬಿಳಿ ಮಗ್ಗದವರು ಬಟ್ಟೆ ನೇಯುತ್ತಾರೆ.
ಕೊಡ್ಲಿಪೇಟೆ – ಇದು ಶನಿವಾರ ಸಂತೆಗೆ ೬ ಮೈಲಿ ಉತ್ತರದಲ್ಲಿದೆ. ಇಲ್ಲಿ ಐಶ್ವರ್ಯವಂತರಾದ ಲಿಂಗಾಯತಮತದ ಸಾಹುಕಾರರಿರುತ್ತಾರೆ. ಜನಸಂಖ್ಯೆ ೭೯೪.
ಪೊನ್ನಂಪೇಟೆ – ಇದನ್ನು ಚೆಪ್ಪುಡೀರ ಪೊನ್ನಪ್ಪ ದಿವಾನರು ಕಟ್ಟಿಸಿದರು. ಇಲ್ಲಿ ಕಿಗ್ಗಟ್ನಾಡು ತಾಲೂಕು ಕಚೇರಿ ಇದೆ. ಪೊನ್ನಂಪೇಟೆಗೆ ೧೫ ಮೈಲಿ ದಕ್ಷಿಣದಲ್ಲಿರುವ ಇರ್ಪು ಎಂಬ ಸ್ಥಳದಲ್ಲಿ ವರ್ಷಕ್ಕೊಮ್ಮೆ ಶಿವರಾತ್ರಿ ದಿನ ಜಾತ್ರೆಯಾಗುತ್ತದೆ.
ಭಾಗಮಂಡಲ, ತಲೆಕಾವೇರಿ – ಪಾಡಿನಾಲ್ಕುನಾಡು ತಾಲೂಕಿನಲ್ಲಿರುವ ಇವೆರಡು ದಕ್ಷಿಣ ಹಿಂದುಸ್ಥಾನದಲ್ಲಿ ಪ್ರಸಿದ್ಧಿಗೆ ಬಂದ ಪುಣ್ಯಕ್ಷೇತ್ರಗಳು. ಇವು ಮಡಿಕೇರಿಗೆ ಪಶ್ಚಿಮದಲ್ಲಿ ೨೨-೨೫ ಮೈಲಿಗಳ ದೂರದಲ್ಲಿವೆ.
ಮಡಿಕೇರಿ ತಾಲೂಕಿನಲ್ಲಿರುವ ಸುಂಟಿಕೊಪ್ಪಲು, ಎಡೆನಾಲ್ಕುನಾಡು ತಾಲೂಕಿನಲ್ಲಿರುವ ಅಮ್ಮತಿ ಸಿದ್ಧಾಪುರ, ಕಿಗ್ಗಟ್ನಾಡು ತಾಲೂಕಿನಲ್ಲಿರುವ ಗೋಣಿಕೊಪ್ಪಲು ಎಂಬ ಸ್ಥಳಗಳಲ್ಲಿ ವಾರಕ್ಕೊಮ್ಮೆ ಭಾರಿಸಂತೆ ಕೂಡುತ್ತದೆ. ಮತ್ತು ಇವುಗಳಸುತ್ತುಮುತ್ತಲೂ ವಿಸ್ತಾರವಾದ ಕಾಪಿ ತೋಟಗಳಿವೆ.
ಕೊಡಗಿನಲ್ಲಿ ಸಂತೆಯಾಗುವ ಸ್ಥಳಗಳು ಯಾವುವೆಂದರೆ
೧. ಸೋಮವಾರ – ಸೋಮವಾರಪೇಟೆ ಮತ್ತು ಪೊನ್ನಂಪೇಟೆ
೨. ಮಂಗಳವಾರ – ಫ್ರೇಜರ್‌ಪೇಟೆ, ಅಮ್ಮತ್ತಿ
೩. ಬುಧವಾರ – ರಾಮಸ್ವಾ ಕಣವೆ, ವೀರರಾಜೇಂದ್ರಪೇಟೆ
೪. ಗುರುವಾರ – ಮಾದಾಪುರ, ಮೂರ್ನಾಡು
೫. ಶುಕ್ರವಾರ – ಮಡಿಕೇರೆ
೬. ಶನಿವಾರ – ಶನಿವಾರಸಂತೆ ನಾಪೊಕ್ಲು
೭. ಆದಿತ್ಯವಾರ- ಕೊಡ್ಲಿಪೇಟೆ, ಸುಂಟಿಕೊಪ್ಪಲು, ಗೋಣಿಕೊಪ್ಪಲು, ಸಿದ್ಧಾಪುರ.
 
* ಷರಾ
೧)  ಫ್ರೇಜರ್‌ಪೇಟೆಯಿಂದ ಸುಂಟಿಕೊಪ್ಪಲಕ್ಕೆ ೧೦ ಮೈಲಿ
ಸುಂಟಿಕೊಪ್ಪ್ಲದಿಂದ ಬೋಯಿಕೇರಿಗೆ ೫ ಮೈಲಿ
ಬೋಯಿಕೇರಿಯಿಂದ ಮಡಿಕೇರಿಗೆ ೫ ಮೈಲಿ
ಮಡಿಕೇರಿಯಿಂದ ಮದೇನಾಡಿಗೆ ೫ ಮೈಲಿ
ಮದೇನಾಡಿನಿಂದ ಸಂಪಾಜೆಗೆ ೧೫ ಮೈಲಿ
ಜುಮಲ ೪೦ ಮೈಲಿ
 
೨) ಸಿದ್ಧೇಶ್ವರನ ಗದ್ದಿಗೆಯಿಂದ ಸಿದ್ದಾಪುರಕ್ಕೆ ೧೧ ಮೈಲಿ
ಸಿದ್ಧಾಪುರದಿಂದ ಅಮ್ಮತ್ತಿಗೆ ೫ ಮೈಲಿ
ಅಮ್ಮತ್ತಿಯಿಂದ ವೀರರಾಜಪೇಟೆಗೆ ೫ ಮೈಲಿ
ವೀರರಾಜಪೇಟೆಯಿಂದ ಪೆರಂಬಾಡಿಗೆ ೪ ಮೈಲಿ
ಜುಮಲ ೨೫ ಮೈಲಿ
ಆನೆಚೌಕೂರಿಂದ ತಿತ್ಮತ್ತಿಗೆ ೪.೫ ಮೈಲಿ
ತಿತ್ಮತ್ತಿಯಿಂದ ಗೋಣಿಕೊಪ್ಪಲಕ್ಕೆ ೬.೫ ಮೈಲಿ
ಗೋಣಿಕೊಪ್ಪಲದಿಂದ ಹಾತೂರಿಗೆ ೩ ಮೈಲಿ
ಹಾತೂರಿಂದ ಬೆಟ್ಟಂಗಾಲಕ್ಕೆ ೪ ಮೈಲಿ
ಬಿಟ್ಟಂಗಾಲದಿಂದ ಪೆರಂಬಾಡಿಯಲ್ಲಿ ರಸ್ತೆಗೆ ಸೇರುವಲ್ಲಿಗೆ ೪ ಮೈಲಿ
ಜುಮಲ ೨೨ ಮೈಲಿ

